ಶೂನ್ಯ ಸಂಪಾದನೆ ಪ್ರಸ್ತುತ ಸವಾಲುಗಳು: ಬಯಲನು ತುಂಬುವ ಆಲಯದ ಬೆಳಕಿನ ಬೀಜಗಳು
ಕನ್ನಡ ವಿಶ್ವವಿದ್ಯಾಲಯ ಕನ್ನಡ ಸಂಸ್ಕೃತಿಯ ಬಹುತ್ವದ ನೆಲಗಳನ್ನು ಹುಡುಕುವ, ಗಟ್ಟಿಗೊಳಿಸುವ, ಹರಡುವ ಕಾಯಕವನ್ನು ನೋಂಪಿಯಂತೆ ನಡೆಸಿಕೊಂಡು ಬಂದಿದೆ. ಕನ್ನಡ ಸಂಸ್ಕೃತಿಯನ್ನು ಮತ್ತೆ ಮತ್ತೆ ನಿರ್ವಚನ ಮಾಡಿಕೊಳ್ಳುವ ಪ್ರಕ್ರಿಯೆಯಲ್ಲಿ ಕನ್ನಡ ವಿಶ್ವವಿದ್ಯಾಲಯವು ಒಂದು ಆಡುಂಬೊಲವಾಗಿ ಕಾರ್ಯನಿರ್ವಹಿಸುತ್ತಿದೆ. ನಮಗೆ ಗೊತ್ತಿರುವ ಸಂಸ್ಕೃತಿಯ ಅರ್ಥಗಳ ಆಚೆಗೆ ಅನೂಹ್ಯ ಲೋಕಗಳ ಕಡೆಗೆ ತನ್ನನ್ನು ಮತ್ತು ಕನ್ನಡಿಗರನ್ನು ಒಯ್ಯುವ ಪಯಣದ ದಾರಿಗಳನ್ನು ರೂಪಿಸುವ ಮಹತ್ವದ ಸಾಹಸದ ಹೆಜ್ಜೆಗಳು ಮೂಡಿ ಬಂದಿವೆ. ಇದು ನಿರಂತರ ನಡೆಯ ಬೇಕಾದ ಬಹುದಾರಿಗಳ ಮಹಾಯಾನ.
ಇಪ್ಪತ್ತೊಂದನೆಯ ಶತಮಾನದ ಆರಂಭದಲ್ಲಿ ಜಾಗತೀಕರಣದ ಈ ಸಂಕ್ರಮಣ ಸ್ಥಿತಿಯಲ್ಲಿ ಕನ್ನಡ ವಿಶ್ವವಿದ್ಯಾಲಯದ ರಚನೆ ಮತ್ತು ಕಾರ್ಯಗಳು ಸವಾಲಿನವು ಮತ್ತು ಜವಾಬ್ದಾರಿಯವೂ ಆಗಿವೆ. ‘ಕನ್ನಡ’ ಎನ್ನುವ ಪರಿಕಲ್ಪನೆಯನ್ನು ಭಾಷೆ, ಸಾಹಿತ್ಯ, ಬದುಕು ಮತ್ತು ಅದರ ಆಧುನಿಕ ಸನ್ನಿವೇಶಗಳಲ್ಲಿ ಅರ್ಥೈಸುವ ಮತ್ತೆ ಕಟ್ಟುವ ಕೆಲಸವನ್ನು ಕನ್ನಡ ವಿಶ್ವವಿದ್ಯಾಲಯ ಒಂದು ಕಾಯಕದಂತೆ ಕೈಗೆತ್ತಿಕೊಂಡಿದೆ. ಕನ್ನಡ ಮತ್ತು ಅಭಿವೃದ್ಧಿ ಎನ್ನುವ ಎರಡು ಪರಿಕಲ್ಪನೆಗಳು ಎದುರುಬದುರಾಗುವ ಆತಂಕ ಒಂದು ಕಡೆಯಾದರೆ, ಅವು ಒಂದನ್ನೊಂದು ಪ್ರಭಾವಿಸಿ ನೆರವಾಗುವ ಆವರಣವನ್ನು ನಿರ್ಮಾಣ ಮಾಡುವುದು ಇನ್ನೊಂದೆಡೆ ಇರುತ್ತದೆ. ಇಂತಹ ಸಂದರ್ಭದಲ್ಲಿ ಕನ್ನಡ ವಿಶ್ವವಿದ್ಯಾಲಯವು ಈ ಸಂಬಂಧಿಯಾದ ಹೊಸ ಆಲೋಚನೆಗಳ ಸಂವಾದ ಮತ್ತು ಅದರ ಆನ್ವಯಿಕ ಸಾಧನೆಗಳಲ್ಲಿ ತನ್ನನ್ನು ತೊಡಗಿಸಿಕೊಳ್ಳಲು ಬಯಸಿದೆ.
ಕನ್ನಡವು ಕಾಗದರಹಿತ ಮಾಧ್ಯಮದಲ್ಲಿ ಕಾಣಿಸಿಕೊಳ್ಳುತ್ತಿರುವಾಗಲೂ ಪುಸ್ತಕ ರೂಪದಲ್ಲಿ ಕನ್ನಡ ಕೃತಿಗಳ ಪ್ರಕಟಣೆ ಸಮಾನಾಂತರವಾಗಿ ಕ್ರಿಯಾಶೀಲವಾಗಿ ನಡೆಯುವುದು ಬಹಳ ಮುಖ್ಯವಾದದ್ದು. ತಾಂತ್ರಿಕ-ಮೌಖಿಕ ಮಾಧ್ಯಮದಲ್ಲಿ ಕನ್ನಡವು ಬಳಕೆಯಾಗುತ್ತಿರುವಾಗಲೇ ಕಾಗದದಲ್ಲಿ ಕನ್ನಡ ಅಕ್ಷರಗಳು ಮುದ್ರಣಗೊಂಡು ಕಣ್ಣಿಗೆ, ಕಿವಿಗೆ ಮತ್ತು ಮನಸ್ಸಿಗೆ ಕನ್ನಡವನ್ನು ಸಂವಹನಗೊಳಿಸುವ ಪ್ರಕ್ರಿಯೆ ನಿರಂತರವಾಗಿ ನಡೆಯಬೇಕಿದೆ. ಇಲ್ಲಿ ಪ್ರಕಟಗೊಳ್ಳುವ ಮಾಧ್ಯಮದೊಂದಿಗೆ ಅಭಿವ್ಯಕ್ತಗೊಳ್ಳುವ ಚಿಂತನಾ ಶರೀರವೂ ಮುಖ್ಯವಾದದ್ದು. ಭಾಷೆ, ಸಾಹಿತ್ಯ, ಕಲೆಗಳು, ವಿಜ್ಞಾನ, ತಂತ್ರಜ್ಞಾನ, ಸಮಾಜವಿಜ್ಞಾನ ಎನ್ನುವ ಬೌದ್ಧಿಕ ಗಡಿರೇಖೆಗಳನ್ನು ಕಳಚಿಕೊಂಡು ಕನ್ನಡ ಜ್ಞಾನವು ಕನ್ನಡ ವಿಶ್ವವಿದ್ಯಾಲಯದಲ್ಲಿ ರೂಪುಗೊಳ್ಳುವ ಮತ್ತು ಪ್ರಕಟಗೊಳ್ಳುವ ಪ್ರಕ್ರಿಯೆ ನಡೆಯುತ್ತಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಮಹತ್ವದ ಲೇಖಕರನ್ನು, ಕಲಾವಿದರನ್ನು, ವಿಜ್ಞಾನಿಗಳನ್ನು ಹಾಗೂ ಸಾಹಿತ್ಯ ಮತ್ತು ಸಾಹಿತ್ಯೇತರವಾದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಜನರಿಗೆ ತಿಳುವಳಿಕೆ ನೀಡಲು ಪ್ರಸಾರೋಪನ್ಯಾಸಗಳನ್ನು ಮಾಡಿಸುವ ಯೋಜನೆಯನ್ನು ರೂಪಿಸಿಕೊಂಡು ಅದರಂತೆ ಕಾರ್ಯನಿರ್ವಹಿಸುತ್ತಿದೆ. ಅತ್ಯಂತ ಸರಳವಾಗಿ ಈ ವಿಷಯಗಳನ್ನು ಕುರಿತು ಪರಿಚಯ ಮಾಡಿಕೊಡುವ ಈ ಉಪನ್ಯಾಸಗಳನ್ನು ಪುಸ್ತಕಗಳ ಮೂಲಕವಾಗಿ ಪ್ರಕಟಿಸುತ್ತಿದೆ. ಈ ಉಪನ್ಯಾಸ ಮಾಲೆ ಮತ್ತು ಅದರ ಉತ್ಪನ್ನಗಳಾದ ಈ ಚಿಕ್ಕ ಹೊತ್ತಿಗೆಗಳು ತುಂಬ ಜನಪ್ರಿಯವಾಗಿವೆ. ಈ ಮಾಲೆಯಲ್ಲಿ ಪ್ರಸ್ತುತ ಪುಸ್ತಕ ಪ್ರಕಟವಾಗುತ್ತಿದೆ.
‘ಶೂನ್ಯಸಂಪಾದನೆ-ಪ್ರಸ್ತುತ ಸವಾಲುಗಳು’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದುಕೊಟ್ಟಿರುವ ಡಾ. ಬಸವರಾಜ ಸಬರದ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ. ಈ ಪುಸ್ತಕವನ್ನು ಅಂದವಾಗಿ ಪ್ರಕಟಿಸಿರುವ ಪ್ರಸಾರಾಂಗದ ನಿರ್ದೇಶಕರಾದ ಪ್ರೊ. ಮಲ್ಲೇಪುರಂ ಜಿ. ವೆಂಕಟೇಶ, ಸಹಾಯಕ ನಿರ್ದೇಶಕ ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೆ ಅಭಿನಂದನೆಗಳು.
ಬಿ.ಎ. ವಿವೇಕ ರೈ
ಕುಲಪತಿ
ಶೂನ್ಯ ಸಂಪಾದನೆ ಪ್ರಸ್ತುತ ಸವಾಲುಗಳು (೧)
೧. ಪ್ರಾಸ್ತಾವಿಕ
ವಚನ ಚಳುವಳಿಯ ಸಾಧನೆ ಬಹುಮುಖಿಯಾದುದು. ವಿವಿಧ ಕ್ಷೇತ್ರಗಳಲ್ಲಿ ಆಳವಾದ ಅಧ್ಯಯನ-ಗಹನ ಚಿಂತನೆ ನಡೆಸಿದಷ್ಟೂ ವಚನಕಾರರ ಸಾಧ್ಯತೆಗಳು ಹೆಚ್ಚುತ್ತಾ ಹೋಗುತ್ತವೆ. “ಪ್ರತಿಯೊಂದು ವಚನ ಅರ್ಥದೃಷ್ಟಿಯಿಂದ ಸ್ವತಂತ್ರ, ಗಾತ್ರ ದೃಷ್ಟಿಯಿಂದ ಚಿಕ್ಕ, ರಚನಾ ದೃಷ್ಟಿಯಿಂಓದ ಸರಳವಾಗಿರುವ ಕಾರಣ ಇದಕ್ಕೆ ಬಿಡಿಸಿ ನೋಡಿದರೆ ಮುತ್ತಿನ ಬೆಲೆಯಿದೆ, ಕೂಡಿಸಿ ನೋಡಿದರೆ ಹಾರದ ಬೆಲೆಯಿದೆ[1]ಎಂಬ ಡಾ. ಕಲಬುರ್ಗಿಯವರ ಮಾತಿನಲ್ಲಿ ಸತ್ಯವಿದೆ. ಆದರೆ ತಮಗೆ ಬೇಕಾದ ಮುತ್ತುಗಳನ್ನಾರಿಸಿಕೊಂಡು ತಮಗಿಷ್ಟವಾದ ಹಾರವನ್ನು ಕಟ್ಟಿಕೊಳ್ಳುವ ಸ್ವಾತಂತ್ಯ್ರವೂ ಇಲ್ಲಿರುವುದರಿಂದ, ಕೆಲವೊಂದು ಸಲ ಇದು, ವಚನ ಚಳುವಳಿಯ ಮೂಲ ಉದ್ದೇಶವನ್ನೇ ಮರೆಮಾಚಿಬಿಡುವ ಅಪಾಯವೂ ಇದೆ. ಇಂತಹ ಅಪಾಯದ ಸೂಚನೆಯೆಂಬಂತೆ ಶೂನ್ಯ ಸಂಪಾದನೆಗಳಿವೆ. ಹಾಗೆಂದು ಶೂನ್ಯ ಸಂಪಾದನೆಗಳ ನಿರಾಕರಣೆಯಾಗಲಿ, ಶೂನ್ಯ ಸಂಪಾದನಾಕಾರರ ಪ್ರತಿಭೆಯನ್ನು ಅಲ್ಲಗಳೆಯುವುದಾಗಲಿ ಈ ಲೇಖನದ ಉದ್ದೇಶವಲ್ಲ. ಹಾಗೆ ನೋಡಿದರೆ ಶೂನ್ಯಸಂಪಾದನೆ ಅದ್ಭುತ ಸೃಷ್ಟಿ. “ಶೂನ್ಯ” ಎಂಬ ಹೆಸರೇ ತುಂಬಾ ಆಕರ್ಷಕವಾದುದು. ಆದರೆ ಕೆಲವೊಮ್ಮೆ ಇಂತಹ ಅದ್ಭುತಗಳೇ ವಾಸ್ತವವನ್ನು ಬುಡಮೇಲು ಮಾಡುತ್ತವೆಯೆಂಬುದನ್ನು ನೆನಪಿಡಬೇಕಾಗುತ್ತದೆ.
ವಚನ ಸಾಹಿತ್ಯದ ವರ್ಗೀಕರಣವನ್ನು ಡಾ.ಆರ್.ಸಿ. ಹಿರೇಮಠ ಅವರು ಮೂರು ರೀತಿಯಾಗಿ ಮಾಡಿದ್ದಾರೆ.[2] ಕೇವಲ ಸಂಕಲನಗಳು, ೨. ತಾತ್ವಿಕ ಸಂಕಲನಗಳು, ೩. ಸಂಪಾದನೆಗಳು. ಮೊದಲನೆಯ ಭಾಗದಲ್ಲಿ ಸರ್ವಪುರಾತನರ ವಚನಗಳು, ಬೆಡಗಿನ ವಚನಗಳು ಹಾಗೂ ಕಾಲಜ್ಞಾನದ ವಚನಗಳನ್ನು ಸೇರಿಸಿದ್ದರೆ, ಎರಡನೇ ಭಾಗದಲ್ಲಿ ಷಟ್‌ಸ್ಥಲ ವಚನಗಳು ಏಕೋತ್ತರ ಶತಸ್ಥಲ ವಚನಗಳು ಹಾಗೂ ಗಣವಚನರತ್ನಾವಳಿಗಳನ್ನು ಸೇರಿಸಲಾಗಿದೆ. ಮೂರನೇ ಭಾಗದಲ್ಲಿ ಶೂನ್ಯಸಂಪಾದನೆಗಳು ಮತ್ತು ಇತರ ಸಂಪಾದನೆಗಳು ಬರುತ್ತವೆ. ಇಲ್ಲಿ ಬರುವ ಮೊದಲನೆಯ ಭಾಗ ಅತಿ ಮುಖ್ಯವಾದುದು. ಇವೇ ಶರಣರ ನಿಜವಾದ ವಚನಗಳು. ಅವರ ರಚನೆಯ ಮೂಲ ಹಾಗೂ ಅಧಿಕೃತತೆ ಕಾಣುವುದು ಇದೇ ಭಾಗದಲ್ಲಿ. ಬಿಡಿ ಬಿಡಿಯಾದ ಈ ವಚನಗಳು ಬಿಡಿ ಬಿಡಯಾದ ಮುತ್ತುಗಳಂತಿವೆ. ಹೀಗೆ ಇವುಗಳನ್ನು ಇದ್ದಂತೆ, ಇದ್ದ ಹಾಗೆ ಉಳಿಸಿಕೊಂಡಾಗಲೇ ವಚನಕಾರರ ವಚನಗಳ ಮೂಲ ಉದ್ದೇಶ ಸ್ಪಷ್ಟವಾಗುತ್ತದೆ. ಎರಡು ಮತ್ತು ಮೂರನೇ ಭಾಗದಲ್ಲಿ ತಮ್ಮ ತಮ್ಮ ಅನುಕೂಲಕ್ಕೆ ತಕ್ಕಂತೆ, ತಮ್ಮ ಉದ್ದೇಶಕ್ಕನುಗುಣವಾಗಿ ವಚನಗಳನ್ನು ಸಂಕಲಿಸಿಕೊಂಡಿದ್ದಾರೆ. ಎರಡನೇ ಭಾಗದಲ್ಲಿ ಮಾಡಿರುವ ವಿಂಗಡಣೆ ವೀರಶೈವ ಧರ್ಮದ ತಾತ್ವಿಕ ಪ್ರಣಾಳಿಕೆಗೆ ಅನುಗುಣವಾಗಿದೆ. ಮೂರನೆಯ ಭಾಗವಂತೂ ವಚನಕಾರರ ಉದ್ದೇಶವನ್ನೇ ಅಳಿಸಿಹಾಕಿಬಿಟ್ಟಿದೆ. ಈ ಮೂರನೇ ಭಾಗದಲ್ಲಿಯೇ ಶೂನ್ಯ ಸಂಪಾದನೆಗಳು ಕಾಣಿಸಿಕೊಳ್ಳುತ್ತವೆ. ಈ ಶೂನ್ಯ ಸಂಪಾದನೆಗಳು ಇತ್ತ ವಚನಗಳ ಸಂಕಲನಗಳಾಗಿರದೆ, ಅತ್ತ ಸ್ವತಂತ್ರ ಕಾವ್ಯಗಳೂ ಆಗಿರದೆ ತುಂಬಾ ವಿಚಿತ್ರವಾದ ರೂಪವೊಂದನ್ನು ಪಡೆದುಕೊಂಡು ವಿವಾದಕ್ಕೆಡೆಮಾಡಿಕೊಟ್ಟಿವೆ. ಆ ವಿವಾದಗಳು ಯಾವುವು? ಶೂನ್ಯ ಸಂಪಾದನೆಗಳ ಹಿಂದಿರುವ ಉದ್ದೇಶವಾದರೂ ಏನು? ಶರಣರ ಮೂಲ ವಚನಗಳಿಗಿಂತಲೂ ಇವು ಹೆಚ್ಚು ಜನಪ್ರಿಯವಾಗಲು ಕಾರಣವೇನು? ವಚನ ಚಳುವಳಿಯ ಮೂಲ ಆಶಯಕ್ಕೆ ಇವು ಬದ್ಧವಾಗಿವೆಯೆ? ಇದೆಲ್ಲದರ ಹಿಂದಿರುವ ರಾಜಕೀಯವೇನು? ಎಂಬಂತಹ ಅನೇಕ ಸವಾಲುಗಳು ಪ್ರಸ್ತುತ ಸಂದರ್ಭದಲ್ಲಿ ಎದ್ದುನಿಲ್ಲುತ್ತವೆ. ಈ ಬಗೆಗೆ ಮುಕ್ತ ಹಾಗೂ ಪ್ರಾಮಾಣಿಕ ಚಿಂತನೆ ನಡೆಸುವುದೇ ಈ ಲೇಖನದ ಉದ್ದೇಶವಾಗಿದೆ. ಯಾವುದೇ ಒಂದು ಮಹತ್ವದ ಕೃತಿ ತನ್ನ ಸಮಕಾಲೀನ ಸಂದರ್ಭದ ಸತ್ಯಗಳನ್ನು ತನ್ನೊಡಲೊಳಗಿಟ್ಟುಕೊಂಡಿರುತ್ತದೆ. ಅತ್ಯಂತ ಮಹತ್ವದ ಕೃತಿ ತನ್ನ ಸಮಕಾಲೀನ ಸತ್ಯಗಳೊಂದಿಗೆ, ಸಾರ್ವಕಾಲಿಕ ಮೌಲ್ಯಗಳಿಗೂ ಸ್ಪಂದಿಸುತ್ತದೆ. ಶೂನ್ಯಸಂಪಾದನೆ, ತನ್ನ ಸಮಕಾಲೀನ ಸಂದರ್ಭದ ಅಗತ್ಯಗಳಿಗೆ ಸ್ಪಂದಿಸಿದರೆ, ಶರಣರು ರಚಿಸಿದ ಮೂಲ ವಚನಗಳು ಸಮಕಾಲೀನತೆಯ ಜತೆಗೆ ಸಾರ್ವಕಾಲಿಕ ಸತ್ಯಗಳನ್ನು ಹೇಳುತ್ತವೆ.
ಶೂನ್ಯ ಸಂಪಾದೆನಗಳನ್ನು ಕುರಿತಂತೆ ಕನ್ನಡದಲ್ಲಿ ಈಗಾಗಲೇ ಅನೇಕ ಲೇಖನಗಳು ಕೃತಿಗಳು ಪ್ರಕಟವಾಗಿವೆ. ಈ ವಿಷಯದ ಬಗೆಗೆ ಪಿಎಚ್‌.ಡಿ ಮಹಾಪ್ರಬಂಧಗಳೂ ಬಂದಿವೆ. ಆದರೆ ಇವುಗಳಲ್ಲಿ ಹೆಚ್ಚಿನ ಬರಹಗಳು ಶೂನ್ಯ ಸಂಪಾದನೆಯ ವಿವರಣೆಗೆ, ವರ್ಣನೆಗೆ, ವೈಭವೀಕರಣಕ್ಕೆ ಸೀಮಿತವಾಗಿವೆ. ಕೆಲವು ಲೇಖನಗಳು ಪರಿಚಯಾತ್ಮಕವಾಗಿವೆ. “ಮಾರ್ಗ” ಒಂದನೇ ಸಂಪುಟದಲ್ಲಿ ಪ್ರಕಟವಾಗಿರುವ ಡಾ.ಎಂ.ಎಂ. ಕಲಬುರ್ಗಿಯವರ ಶೂನ್ಯ ಸಂಪಾದನೆ ಕುರಿತಾದ ಲೇಖನಗಳು ಮಾತ್ರ ಕೆಲವು ಮುಖ್ಯ ಸವಾಲುಗಳನ್ನು ಮೊದಲ ಬಾರಿಗೆ ಪ್ರಸ್ತಾಪಿಸಿವೆ. ಡಾ. ಎಂ. ಚಿದಾನಂದಮೂರ್ತಿಯವರ “ಶೂನ್ಯಸಂಪಾದನೆಯನ್ನು ಕುರಿತು” (೧೯೮೮) ಹಾಗೂ ಡಾ.ಎಚ್‌. ತಿಪ್ಪೇರುದ್ರಸ್ವಾಮಿಯವರ “ಶೂನ್ಯ ಸಂಪಾದನೆ ಮತ್ತು ಆಧುನಿಕ ಮೌಲ್ಯಗಳು” (೧೯೮೫) ಎಂಬ ಕೃತಿಗಳು ಶೂನ್ಯ ಸಂಪಾದನೆಯ ಸಾಂಸ್ಕೃತಿಕ ಅಧ್ಯಯನದ ಮುಖ್ಯ ರಚನೆಗಳಾಗಿವೆ. ಸಂ.ಶಿ. ಭೂಸನೂರಮಠರ “ಶೂನ್ಯ ಸಂಪಾದನೆಯ ಪರಾಮರ್ಶೆ” ಈ ಕ್ಷೇತ್ರದ ಮುಖ್ಯ ಆಕರವಾಗಿದೆ. ಈ ವಿಷಯದ ಬಗೆಗೆ ಪ್ರಕಟವಾದ ಡಾ.ವಿ. ಶಿವಾನಂದ ಹಾಗೂ ಡಾ. ಬಿ.ವ್ಹಿ. ಶಿರೂರ ಅವರ ಬಿಡಿ ಲೇಖನಗಳೂ ಗಮನ ಸೆಳೆಯುತ್ತವೆ.
೨. ಶೂನ್ಯಸಂಪಾದನೆಗಳು
ಇಲ್ಲಿಯವರೆಗೆ ನಾಲ್ಕು ಶೂನ್ಯಸಂಪಾದನೆಗಳು ಪ್ರಕಟವಾಗಿವೆ. ಇವುಗಳಲ್ಲಿ ಶಿವಗಣಪ್ರಸಾದಿ ಮಹಾದೇವಯ್ಯನವರ ಶೂನ್ಯಸಂಪಾದನೆಯೇ ಮೊಟ್ಟಮೊದಲನೆಯ ಶೂನ್ಯಸಂಪಾದನೆಯಾಗಿದೆ. ಇದರ ಕಾಲ ಸುಮಾರು ೧೪೨೦. ಕ್ರಿ.ಶ. ೧೪೯೦ರಲ್ಲಿ ರಚಿತವಾಗಿರಬಹುದಾದ ಹಲಗೆಯ ದೇವರ ಶೂನ್ಯಸಂಪಾದನೆ ಎರಡನೆಯದು. ಗುಮ್ಮಳಾಪುರ ಸಿದ್ಧಲಿಂಗ ಯತಿಗಳ ಶೂನ್ಯ ಸಂಪಾದನೆ ಮೂರನೆಯದು. ಇದು ಕ್ರಿ.ಶ. ೧೫೮೦ರಲ್ಲಿ ರಚನೆಯಾಗಿದೆ. ಕ್ರಿ.ಶ. ೧೬೧೬ರಲ್ಲಿ ರಚನೆಯಾಧ ಗೂಳೂರು ಸಿದ್ಧವೀರಣ್ಣೊಡೆಯರ ಶೂನ್ಯಸಂಪಾದನೆ ನಾಲ್ಕನೇ ಶೂನ್ಯ ಸಂಪಾದನೆಯಾಗಿದೆ. ಶಿವಗಣಪ್ರಸಾದಿ ತುಮಕೂರು ಜಿಲ್ಲೆಯ ಗುಬ್ಬಿ ತಾಲೂಕಿನವರು. ಗುಮ್ಮಳಾಪುರ ಸಿದ್ಧಲಿಂಗ ಯತಿಗಳು ಮಾತ್ರ ತಮಿಳುನಾಡಿನ ಧರ್ಮಪುರಿ ಜಿಲ್ಲೆಯ ಹೊಸೂರು ತಾಲೂಕಿನವರ್‌ಉ. ನಾಲ್ಕನೆಯವರಾದ ಗೂಳೂರು ಸಿದ್ಧವೀರಣ್ಣೊಡೆಯರು ಕೂಡ ತುಮಕೂರು ಜಿಲ್ಲೆಯ ಗೂಳೂರು ತಾಲೂಕಿನವರು.
ಕ್ರಿ.ಶ. ೧೯೩೦ರಲ್ಲಿ, ಬಿಜಾಪುರದ ಶಿವಾನುಭವ ಗ್ರಂಥಾಮಾಲಾ ಪ್ರಕಾಶನದಿಂದ ಗೂಳೂರು ಸಿದ್ಧವೀರಣ್ಣೊಡೆಯರ ಶೂನ್ಯಸಂಪಾದನೆ, ಪುಸ್ತಕ ರೂಪದಲ್ಲಿ ಪ್ರಕಟವಾಯಿತು. ವಚನ ಪಿತಾಮಹ ಫ.ಗು. ಹಳಕಟ್ಟಿಯವರು ಇದರ ಸಂಪಾದಕರು. ಮುಂದೆ ಇದೇ ಕೃತಿ ಗುಲಬರ್ಗಾ ಜಿಲ್ಲೆಯ ರಾವೂರ ಶ್ರೀ ಸಿದ್ಧಲಿಂಗೇಶ್ವರ ಮಠದಿಂದ ಸಂ.ಶಿ. ಭೂಸನೂರಮಠ ಅವರ ಸಂಪಾದಕತ್ವದಲ್ಲಿ ೧೯೫೮ ರಲ್ಲಿ ಪ್ರಕಟವಾಯಿತು. ಕ್ರಿ.ಶ. ೧೯೬೯ ರಲ್ಲಿ ಡಾ.ಎಲ್‌. ಬಸವರಾಜು ಅವರು ಸಂಪಾದನೆ ಮಾಡಿದ ಶಿವಗಣ ಪ್ರಸಾದಿ ಮಹಾದೇವಯ್ಯಗಳ ಶೂನ್ಯ ಸಂಪಾದನೆಯನ್ನು ಚಿತ್ರದುರ್ಗದ ಶ್ರೀ ಬೃಹನ್ಮಠ ಮಹಾಸಂಸ್ಥಾನ ಪ್ರಕಟಿಸಿತು. ಇದೇ ಶಿವಗಣ ಪ್ರಸಾದಿ ಮಹಾದೇವಯ್ಯಗಳ ಶೂನ್ಯಸಂಪಾದನೆಯನ್ನು, ಕರ್ನಾಟಕ ವಿಶ್ವವಿದ್ಯಾಲಯವು ಡಾ.ಆರ್.ಸಿ. ಹಿರೇಮಠರ ಸಂಪಾದಕತ್ವದಲ್ಲಿ ೧೯೭೦ರಲ್ಲಿ ಪ್ರಕಟಿಸಿತು. ಗುಮ್ಮಳಾಪುರ ಸಿದ್ಧಲಿಂಗ ಯತಿಗಳ ಶೂನ್ಯಸಂಪಾದನೆ ಕೂಡ ೧೯೭೨ರಲ್ಲಿ ಡಾ. ಆರ್.ಸಿ. ಹಿರೇಮಠ ಸಂಪಾದನೆಯಲ್ಲಿ ಕರ್ನಾಟಕ ವಿಶ್ವವಿದ್ಯಾಲಯದಿಂದ ಪ್ರಕಟವಾಯಿತು. ಮೈಸೂರು ವಿಶ್ವವಿದ್ಯಾಲಯದ ಕನ್ನಡ ಅಧ್ಯಯನ ಸಂಸ್ಥೆಯಲ್ಲಿದ್ದ ಹಲಗೆದೇವರ ಶೂನ್ಯ ಸಂಪಾದನೆಯ ಹಸ್ತಪ್ರತಿ ಇತ್ತೀಚೆಗೆ ಕ್ರಿ.ಶ. ೧೯೯೮ರಲ್ಲಿ ಡಾ. ವಿದ್ಯಾಶಂಕರ ಹಾಗೂ ಪ್ರೊ. ಜಿ.ಎಸ್‌. ಸಿದ್ಧಲಿಂಗಯ್ಯನವರ ಸಂಪಾದಕತ್ವದಲ್ಲಿ ಪ್ರಕಟವಾಯಿತು.
ಶೂನ್ಯ ಸಂಪಾದನೆಗಳು ಸಂಖ್ಯೆಯ ದೃಷ್ಟಿಯಿಂದ ನಾಲ್ಕು ಇವೆ. ಕೆಂಚವೀರಣ್ಣೊಡೆಯ, ಹಲಗೆದೇವರ ಶಿಷ್ಯನಾಗಿದ್ದು ಈತನದು ಮತ್ತೊಂದು ಶೂನ್ಯಸಂಪಾದನೆಯಿಲ್ಲವೆಂದು ಈಗಾಗಲೇ ವಿದ್ವಾಂಸರು ಸ್ಪಷ್ಟಪಡಿಸಿದ್ದಾರೆ. ಈಗಿರುವ ನಾಲ್ಕು ಶೂನ್ಯ ಸಂಪಾದನೆಗಳನ್ನು ಕುರಿತು ಈಗಾಗಲೇ ತೌಲನಿಕ ಅಧ್ಯಯನಗಳು ನಡೆದಿವೆ. ಇಲ್ಲಿ ನಾಲ್ಕು ಶೂನ್ಯಸಂಪಾದನೆಗಳಿದ್ದರೂ ಅವು ಮುಖ್ಯವಾಗಿ ಎರಡು ಪರಂಪರೆಗೆ ಸೇರಿವೆ. ಶಿವಗಣಪ್ರಸಾದಿ ಮಹಾದೇವಯ್ಯ ಹಾಗೂ ಹಲಗೆದೇವರ ಶೂನ್ಯಸಂಪಾದನೆಗಳು ಹರಿಹರ ಕವಿಯ ಪರಂಪರೆಗೆ ಸೇರಿದರೆ, ಗುಮ್ಮಳಾಪುರ ಸಿದ್ಧಲಿಂಗದೇವರು ಹಾಗೂ ಗೂಳೂರು ಸಿದ್ಧವೀರಣ್ಣೊಡೆಯರ ಶೂನ್ಯ ಸಂಪಾದನೆಗಳು ಚಾಮರಸ ಕವಿಯ ಪರಂಪರೆಗೆ ಸೇರುತ್ತವೆ.
ಪ್ರಭುದೇವರು ಶಾಪದಿಂದ ಬಂದುದು, ಕಾಮಲತೆಯ ಪ್ರಸಂಗವಿರುವುದು, ಅಕ್ಕ-ಕೌಶಿಕರ ಸಂಬಂಧವಿರುವುದು ಮೊದಲಿನ ಎರಡು ಸಂಪಾದನೆಗಳಲ್ಲಿ ಕಂಡುಬಂದರೆ, ನಂತರ ರಚನೆಯಾದ ಗುಮ್ಮಳಾಪುರ ಹಾಗೂ ಗೂಳೂರು ಸಂಪಾದನೆಗಳಲ್ಲಿ ಈ ಪ್ರಸಂಗಗಳು ಕಾಣುವುದಿಲ್ಲ. ಆದರೆ ಸಿದ್ಧರಾಮನ ದಿಕ್ಷಾ ಪ್ರಸಂಗ ಶಿವಗಣಪ್ರಸಾದಿ ಸಂಪಾದನೆಯಲ್ಲಿ ಇಲ್ಲದೇ ಇರುವುದರಿಂದಲೇ ಮುಂದಿನ ಸಂಪಾದನೆಗಳು ಹುಟ್ಟಿಕೊಂಡಿವೆ. ಸಿದ್ಧರಾಮನ ದೀಕ್ಷಾಕ್ರಮವನ್ನು ವಿಶೇಷವಾಗಿ ಬಣ್ಣಿಸಿವೆ.
ಶಿವಗಣಪ್ರಸಾದಿಯಲ್ಲಿರದ ನುಲಿಯ ಚಂದಯ್ಯಗಳ ಸಂಪಾದನೆ ಹಲಗೆದೇವರ ಸಂಪಾದನೆಯಲ್ಲಿದ್ದರೆ, ಇವರಿಬ್ಬರಲ್ಲಿಯೂ ಕಾಣಿಸದ ಆಯ್ದಕ್ಕಿಮಾರಯ್ಯಗಳ ಸಂಪಾದನೆ ಗುಮ್ಮಳಾಪುರದ ಸಿದ್ಧಲಿಂಗದೇವರ ಕೃತಿಯಲ್ಲಿದೆ. ಈ ಮೂವರಲ್ಲಿಯೂ ಇರದ ಮೋಳಗೆ ಮಾರಯ್ಯ ಹಾಗೂ ಘಟ್ಟಿವಾಳಯ್ಯಗಳ ಸಂಪಾದನೆ ಗೂಳೂರು ಸಿದ್ಧವೀರಣ್ಣೊಡೆಯರ ಶೂನ್ಯಸಂಪಾದನೆಯಲ್ಲಿ ಸೇರಿಕೊಂಡಿದೆ. ಹೀಗೆ ಒಂದರಿಂದ ಮತ್ತೊಂದು ಸಂಪಾದನೆಯಲ್ಲಿ ಬೆಳವಣಿಗೆಯಿದೆ.
ಸಿದ್ಧರಾಮನು ಶೈವನಾಗಿಯೇ ಉಳಿದನೆಂಬ ಅಂಶ ಶಿವಗಣಪ್ರಸಾದಿ ಮಹಾದೇವಯ್ಯನ ಶೂನ್ಯಸಂಪಾದನೆಯಲ್ಲಿ ಬರುತ್ತದೆ. ಈ ಅಂಶವನ್ನು ಹಲಗೆಯಾರ್ಯ ಪ್ರತಿಭಟಿಸುತ್ತಾನೆ. ಶಿವಗುಣಪ್ರಸಾದಿಯನ್ನು ಹೊರತುಪಡಿಸಿ, ಉಳಿದ ಶೂನ್ಯಸಂಪಾದನೆಕಾರರು ಸಿದ್ಧರಾಮನ ಲಿಂಗದೀಕ್ಷಾ ಪ್ರಕರಣವನ್ನು ಸೇರಿಸಿ, ಅವನು ವೀರಶೈವನೇ ಆಗಿ ಬಾಳಿದ್ದನೆಂದು ಹೇಳುತ್ತಾರೆ. ಮುಂದಿನ ಶೂನ್ಯಸಂಪಾದನೆಗಳ ಹುಟ್ಟಿಗೆ ಈ ಸಿದ್ಧರಾಮನ ಲಿಂಗದೀಕ್ಷಾ ಪ್ರಕರಣವೇ ಮುಖ್ಯ ಕಾರಣವಾಗಿದೆ. ಈ ದೀಕ್ಷಾ ಪ್ರಸಂಗದ ಹಿಂದಿರುವ ಸತ್ಯಾಸತ್ಯತೆಗಳೇನೆಂಬುದನ್ನು ಕುರಿತು ಚಿಂತಸಿದಾಗ ಒಂದು ಮಾತು ಸ್ಪಷ್ಟವಾಗುತ್ತದೆ.
ಶಿವಗಣಪ್ರಸಾದಿಯನ್ನು ಮುಂದಿನ ಮೂವರು ಸಂಪಾದನಾಕಾರರು ಸ್ಮರಿಸಿದ್ದಾರೆ. ಇವರನ್ನು ಬಿಟ್ಟರೆ ಶಿವಗಣಪ್ರಸಾದಿ ಬಗೆಗೆ ಹೆಚ್ಚಿನ ಉಲ್ಲೇಖಗಳು ದೊರೆಯುವುದಿಲ್ಲ. ಕ್ರಿ.ಶ. ೧೬೫೦ರಲ್ಲಿದ್ದ ಸಿದ್ಧನಂಜೇಶ ತನ್ನ ರಾಘವಾಂಕ ಚರಿತ್ರದಲ್ಲಿ ಸಂ. ೧,ಪು.೧೨ರಲ್ಲಿ ವೀರಶೈವ ಕವಿಗಳಾದ ಹರಿಹರ, ಕೆರೆಯ ಪದ್ಮರಸ, ಚಾಮರಸರನ್ನು ಉಲ್ಲೇಖಿಸುತ್ತ, ಶಿವಗಣ ಪ್ರಸಾದಿಯ ನಾಮಸ್ಮರಣೆಯನ್ನು ಮಾಡಿದ್ದಾರೆ. ಆ ಪದ್ಯದ ಕೊನೆಯ ಸಾಲುಗಳು ಹೀಗಿವೆ.
“……….ಮಹಾದೇವಯ್ಯರೆನಿಪ ಸದ್ಬ್ರಾಹ್ಮಣ್ಯ
ದಿರವಾದ ಗಣ್ಯಪುಣ್ಯರ ಚರಣಕೆನ್ನೆರ್ದೆಯನೊಸೆದುದು
ಪಾದುಕೆಗೆಯ್ವೆನು”
ಈ ಸಾಲುಗಳಲ್ಲಿ ಬರುವ “ಸದ್ಬ್ರಾಹ್ಮಣ” ಪದವನ್ನು ಗಮನಿಸಬೇಕು. ಈ ಪದ ಎರಡು ಅರ್ಥಗಳನ್ನು ಕೊಡುತ್ತದೆ. ಶಿವಗಣಪ್ರಸಾದಿ ಮೊದಲಾದವರು ಶ್ರೇಷ್ಠ ವಿದ್ವಾಂಸರಾಗಿದ್ದರೆಂದು ಒಂದು ಅರ್ಥವಾದರೆ, ಶಿವಗಣಪ್ರಸಾದಿ ಬ್ರಾಹ್ಮಣ ಮನೆತನದವನೆ? ಎಂಬ ಮತ್ತೊಂದು ಅರ್ಥ ಹೊರಡುತ್ತದೆ. ಶಿವಗಣಪ್ರಸಾದಿ ಶೈವಬ್ರಾಹ್ಮಣನಾಗಿದ್ದು, ಸಿದ್ಧರಾಮನ ಲಿಂಗದೀಕ್ಷಾ ಕ್ರಮವನ್ನು ಕೈಬಿಟ್ಟಿರಬೇಕೆಂದು ಊಹಿಸಲು ಈ ಪದ್ಯದ ಸಾಲುಗಳು ಎಡೆಮಾಡಿಕೊಡುತ್ತವೆ. ಮುಂದಿನ ಸಂಪಾದನಕಾರರು ತೋಂಟದ ಶಿವಯೋಗಿಗಳ ಪರಂಪರೆಯಲ್ಲಿ ಬೆಳೆದವರಾದ್ದರಿಂದ ಅವರು ಸಹಜವಾಗಿಯೇ ಇಷ್ಟಲಿಂಗ ಪರಂಪರೆಗೆ ಬದ್ಧರಾದ್ದರಿಂದ ಸಿದ್ಧರಾಮನ ಲಿಂಗದೀಕ್ಷಾ ಪ್ರಕರಣವನ್ನು ಸೇರಿಸಲೆಂದೇ ಶೂನ್ಯಸಂಪಾದನೆಗಳನ್ನು ರಚಿಸಿರಬೇಕೆಂಬ ಮಾತಿನಲ್ಲಿ ಸತ್ಯಾಂಶವಿದೆ.
೩. ಶೂನ್ಯಸಂಪಾದನೆಯ ಮಿತಿಗಳು
“ಹಲಗೆದೇವ ಮಾತ್ರ ಮೂಲದ ಕಥೆಯನ್ನು ಬಹಳಷ್ಟು ಹಿಂಜಿ ಶೂನ್ಯಸಂಪಾದನೆಯ ಉದ್ದೇಶವನ್ನೇ ಹಾಳುಮಾಡಿದಂತಿದಿದೆ. ಸಿದ್ಧರಾಮನ ಲಿಂಗದೀಕ್ಷೆಯ ವಿಷಬೀಜವನ್ನು ಮೊತ್ತಮೊದಲಿಗೆ ಬಿತ್ತಿದವನೇ ಇವನು. ಚೆನ್ನಬಸವಣ್ಣನೇ ಪ್ರಭುವನ್ನು ಮೂದಲಿಸಿ ಸಿದ್ಧರಾಮನಿಗೆ ಲಿಂಗಕಟ್ಟಲೇ ಬೇಕೆಂದು ಪಟ್ಟು ಹಿಡಿದಂತೆ ಇಲ್ಲಿ ಚಿತ್ರಿಸಲಾಗಿದೆ. ಅಲ್ಲದೆ ಇಲ್ಲಿ ಸಿದ್ಧರಾಮನನ್ನು ವಿಷ್ಣುವಿನ ಅವತಾರವೆಂದು ಕಲ್ಪಿಸಿರುವುದೂ ಒಂದು ವಿಪರಾಸ್ಯವೇ ಸರಿ. ಮುಂದೆ ಬಂದ ಸಿದ್ಧಲಿಂಗದೇವರು ಈ ಪ್ರಸಂಗವನ್ನು ಔಚಿತ್ಯಪೂರ್ಣವಾಗಿ ಸಂಗ್ರಹಿಸಿದರೆ, ಸಿದ್ಧವೀರಣ್ಣೊಡೆಯರು ಇದನ್ನು ಇನ್ನೂ ಸಂಕ್ಷೇಪಿಸಿದ್ದಾರೆ[3] ಎಂದು ಹೇಳಿರುವ ಡಾ.ಬಿ.ವ್ಹಿ. ಶಿರೂರ ಅವರ ಮಾತುಗಳು ಹೊಸ ಚರ್ಚೆಗೆ ಅವಕಾಶವನ್ನು ಮಾಡಿಕೊಡುತ್ತವೆ. “ಸಿದ್ಧರಾಮನ ಲಿಂಗದೀಕ್ಷೆಯ ವಿಷಬೀಜ” ಎಂದು ಬಳಸಿರುವ ಅವರ ಈ ವಾಕ್ಯವನ್ನು ಗಂಭೀರವಾಗಿ ಚರ್ಚಿಸಲಾಗಿದೆ.
ಡಾ. ಶಿರೂರ ಅವರ ಈ ಮಾತಿಗೆ ಪೂರಕವಾಗಿ ಡಾ.ಡಿ.ಎಲ್‌. ನರಸಿಂಹಾಚಾರ್ಯರ ಮಾತು ಗಮನ ಸೆಳೆಯುತ್ತದೆ. “ಶೂನ್ಯ ಸಂಪಾದನೆಯ ಪರಿಷ್ಕರಣಗಳು ಮೇಲಿಂದ ಮೇಲೆ ಆದದ್ದಕ್ಕೆ ಮುಖ್ಯಕಾರಣ. ಸಿದ್ಧರಾಮನಿಗೆ ವೀರಶೈವದೀಕ್ಷೆಯನ್ನು ಕೊಡಿಸುವುದೇ ಆಗಿದೆ”[4] ಎಂದು ಡಿ.ಎಲ್‌.ಎನ್‌. ಸಿದ್ಧರಾಮಚರಿತ್ರೆಯ ಸಂಗ್ರಹದ ಪ್ರಸ್ತಾವನೆಯಲ್ಲಿ ಹೇಳಿದ್ದಾರೆ. ಹೀಗೆ ಇಲ್ಲದ ಪ್ರಸಂಗಗಳನ್ನು ಸೃಷ್ಟಿಮಾಡುತ್ತಾ ಹೋದದ್ದರಿಂದಲೇ ಮುಂದಿನ ಶೂನ್ಯಸಂಪಾದನೆಗಳಲ್ಲಿ ಅನೇಕ ಖೊಟ್ಟಿ ವಚನಗಳು ಸೇರಿಕೊಂಡಿವೆ. ಇದನ್ನು ಡಾ. ಕಲಬುರ್ಗಿಯವರು ಸ್ಪಷ್ಟವಾಗಿ ಗುರುತಿಸಿದ್ದಾರೆ.
“ಶೂನ್ಯ ಸಂಪಾದನೆಗಳಲ್ಲಿ ನಡೆದ ದೊಡ್ಡ ಸಾಹಸವೆಂದರೆ ಹೊಸ ವಚನಗಳನ್ನು ಕಟ್ಟಿ ಸೇರಿಸಿದುದು. ಬಹುಶಃ ಇಲ್ಲಿಯ ದೀರ್ಘವಚನಗಳೆಲ್ಲ ಈ ಸಾಹಸದ ಸಂತಾನಗಳೇ ಆಗಿರಬಹುದು. ಶೂನ್ಯಸಂಪಾದನೆಗಳು ಬಸವಣ್ಣನವ್ರ ೩೦೦ ವಚನಗಳನ್ನು ಬಳಸಿಕೊಂಡಿವೆ. ಇವುಗಳಲ್ಲಿ ೨೦೦ ವಚನಗಳು ಬೇರೆ ಯಾವ ಪ್ರಾಚೀನ ಸಂಗ್ರಹದಲ್ಲಿಯೂ ಸಿಗದೆ ಕೇವಲ ಶೂನ್ಯ ಸಂಪಾದನೆಯಲ್ಲಿಯೇ ಕಾಣುತ್ತವೆ. ಇವು ಇವರಿಗೆ ಎಲ್ಲಿಂದ ಸಿಕ್ಕವು? ಬೇರೆಯವರಿಗೆ ಏಕೆ ಸಿಗಲಿಲ್ಲ? ಈ ಪ್ರಶ್ನೆಗೆ ಬಹುಶಃ ಇವು ಸಂಪಾದನಾಕಾರರೇ ಕಟ್ಟಿದ ವಚನಗಳಿವು. ಹೀಗೆ ಬಸವಣ್ಣನವರ ೩೦೦ ವಚನಗಳಲ್ಲಿ ೨೦೦ ವಚನಗಳು ಸಂಪಾದನಾಕಾರರ ಸೃಷ್ಟಿಯಾಗಿರುವುದು ನಿಜವಿದ್ದರೆ, ಶೂನ್ಯಸಂಪಾದನೆ ಮೂರರಲ್ಲಿ ಎರಡು ಪಾಲು ಕೂಟವಚನಗಳನ್ನೊಳಗೊಂಡಿದೆ ಎಂಬ ಅಭಿಪ್ರಾಯಕ್ಕೆ ಬರಬೇಕಾಗುತ್ತದೆ”[5] ಎಂದು ಹೇಳಿರುವ ಮಾತುಗಳು ತುಂಬಾ ಮುಖ್ಯವಾಗಿವೆ. “ಶೂನ್ಯಸಂಪಾದನೆಯ ರಚನೆಗಾಗಿ ಇವರು ಮಾಡಕೊಂಡ ವಚನಗಳ ಪಾಠ್ಯ ವ್ಯತ್ಯಾಸ, ಕೂಟ ವಚನಗಳ ಸೃಷ್ಟಿ ಒಂದು ದೃಷ್ಟಿಯಿಂದ ದೊಡ್ಡ ಅನ್ಯಾಯವೆಂದೇ ಹೇಳಬೇಕು”[6] ಎಂದು ಖಡಾಖಂಡಿತವಾಗಿ ಹೇಳಿರುವ ಡಾ. ಕಲಬುರ್ಗಿಯವರ ವಿಚಾರಗಳು ಸತ್ಯಶೋಧನೆಯ ಪ್ರತಿಪಾಧನೆಗಳಾಗಿವೆ.
ಹೀಗೆ ಶೂನ್ಯಸಂಪಾದನೆಗಳಲ್ಲಿ ಅನೇಕ ಸುಳ್ಳು ವಚನಗಳನ್ನು ಕಟ್ಟಿ ಸೇರಿಸಿರುವಂತೆ, ಶರಣರ ವಚನಗಳ ಮೂಲ ರಚನೆಗಳನ್ನೇ ತಿದ್ದಿ ತಮ್ಮ ಸಂದರ್ಭಕ್ಕನುಕೂಲವಾಗುವ ಹಾಗೆ ಜೋಡಿಡಿಸಿಕೊಂಡಿದ್ದಾರೆ.
“ಅರಸು ವಿಚಾರ ಸಿರಿಯ ಸಿಂಗಾರ ಸ್ಥಿರವಲ್ಲ ಮಾನವಾ
ಕೆಟ್ಟಿತ್ತು ಕಲ್ಯಾಣ ಹಾಳಾಯಿತ್ತು ನೋಡಾ
ಒಬ್ಬ ಜಂಗಮದ ಅಭಿಮಾನದಿಂದ ಚಾಳುಕ್ಯರಾಯನ ಆಳಿಕೆ
ತೆಗೆಯಿತ್ತು, ಸಂದಿತ್ತು ಕೂಡಲಸಂಗಮದೇವಾ ನಿಮ್ಮ ಕವಳಿಗೆಗೆ”[7]
ಬಸವಣ್ಣನವರ ಈ ವಚನಗಳನ್ನು ಶೂನ್ಯ ಸಂಪಾದನೆಯಲ್ಲಿ ಬದಲಾಯಿಸಿಕೊಳ್ಳಲಾಗಿದೆ. “ಚಾಳುಕ್ಯರಾಯನ ಆಳಿಕೆ ತೆಗೆಯಿತ್ತು ಸಂದಿತ್ತು” ಎಂಬ ವಾಕ್ಯಕ್ಕೆ ಬದಲಾಗಿ “ಜಗದೇವ ಮೊಲ್ಲೆಬೊಮ್ಮಣ್ಣಗಳ ಕೈಯಲ್ಲಿ ಮಡಿದಿಹನು ಬಿಜ್ಜಳನು” ಎಂಬ ವಾಕ್ಯವನ್ನು ಸೇರಿಸಲಾಗಿದೆ. ಹೀಗೆ ಅನೇಕ ವಚನಗಳನ್ನು ಶೂನ್ಯ ಸಂಪಾದನೆಯಲ್ಲಿ ಬದಲಾಯಿಸಿಕೊಳ್ಳಲಾಗಿದೆ. “ಚಾಳುಕ್ಯರಾಯನ ಆಳಿಕೆ ತೆಗೆಯಿತ್ತು ಸಂದಿತ್ತು” ಎಂಬ ವಾಕ್ಯಕ್ಕೆ ಬದಲಾಗಿ “ಜಗದೇವ ಮೊಲ್ಲೆಬೊಮ್ಮಣ್ಣಗಳ ಕೈಯಲ್ಲಿ ಮಡಿದಿಹನು ಬಿಜ್ಜಳನು” ಎಂಬ ವಾಕ್ಯವನ್ನು ಸೇರಿಸಲಾಗಿದೆ. ಹೀಗೆ ಅನೇಕ ವಚನಗಳನ್ನು ಶೂನ್ಯಸಂಪಾದನೆಗಳಲ್ಲಿ ಬದಲಾವಣೆ ಮಾಡಿಕೊಳ್ಳಲಾಗಿದೆ, ಕೆಲವು ವಚನಗಳನ್ನು ವಿರೂಪಗೊಳಿಸಲಾಗಿದೆ. ಒಂದೇ ವಚನ ಶಿವಗಣಪ್ರಸಾದಿಯಲ್ಲಿ ಒಂದು ಸಂದರ್ಭಕ್ಕೆ ಬಳಕೆಯಾಗಿದ್ದರೆ, ಉಳಿದವರ ಸಂಪಾದನೆಗಳಲ್ಲಿ ಮತ್ತೊಂದು ಸಂದರ್ಭಕ್ಕೆ ಆ ವಚನಗಳನ್ನು ಬಳಸಿಕೊಳ್ಳಲಾಗಿದೆ. ವಚನಗಳ ಹಿಂದೆ ಮುಂದೆ ಅನೇಕ ಪೂರಕ ಮಾತುಗಳನ್ನು ಸಂಬೋಧನೆಗಳನ್ನು ಸೇರಿಸಿಕೊಳ್ಳಲಾಗಿದೆ.
ಶೂನ್ಯಸಂಪಾದನಾಕಾರರು ಹೀಗೆ ವಚನಗಳನ್ನು ಹಿಗ್ಗಿಸಿ-ಕುಗ್ಗಿಸಿ ತಾವು ಹೇಳಬೇಕಾಗಿರುವ ಸಂದರ್ಭಕ್ಕನುಗುಣವಾಗಿ ವಚನಗಳನ್ನು ಬಳಸಿಕೊಂಡಿದ್ದಾರೆ. ತಮ್ಮ ವಿಚಾರವನ್ನು ಪ್ರತಿಪಾದಿಸುವಲ್ಲಿ ವಚನಗಳು ಪೂರಕವಾಗದಿದ್ದಾಗ, ಹೊಸ ವಚನಗಳನ್ನೇ ಶರಣರ ಹೆಸರಿನಲ್ಲಿ ಸೃಷ್ಟಿಸಿ ತಮ್ಮ ಉದ್ದೇಶವನ್ನೀಡೇರಿಸಿಕೊಂಡಿದ್ದಾರೆ. ಈಗ ಪ್ರಕಟವಾಗಿರುವ ವಚನ ಸಂಪುಟಗಳಲ್ಲಿ ಎರಡನೇ ಭಾಗ ಮಾಡಿ “ಹೆಚ್ಚಿನ ವಚನಗಳು” ಎಂದು ಸೇರಿಸಲಾಗಿದೆ. ಈ ಹೆಚ್ಚಿನ ವಚನಗಳೆಲ್ಲಾ ಶೂನ್ಯಸಂಪಾದನಾಕಾರರ ಸೃಷ್ಟಿಗಳಾಗಿವೆ. ಇಂತಹ ಸುಳ್ಳುಸೃಷ್ಟಿಗಳ ಬಗೆಗೆ ಗಂಭೀರವಾದ ಚರ್ಚೆ ನಡೆಯಬೇಕಾಗಿದೆ.
ಗೂಳೂರು ಸಿದ್ಧವೀರಣ್ಣೊಡೆಯನ ಶೂನ್ಯಸಂಪಾದನೆಯಲ್ಲಿ “ಸಮಯದ ವಾಕ್ಯ” ಎಂಬ ಹೊಸ ಪಾತ್ರ ಬರುತ್ತದೆ. ಸಮಯದ ವಾಕ್ಯವೆಂಬ ಹಸರಿನಲ್ಲಿ ಅನೇಕ ಖೊಟ್ಟಿವಚನಗಳನ್ನು ಸೇರಿಸಲಾಗಿದೆ. ಘಟ್ಟಿವಾಳಯ್ಯನ ಸಂಪಾದನೆಯನ್ನು ಹೊಸದಾಗಿ ಸೃಷ್ಟಿಸಿದ ಸಿದ್ಧವೀರಣ್ಣೊಡೆಯ ಇದೇ ಅಧ್ಯಾಯದಲ್ಲಿ ಸಮಯದ ವಾಕ್ಯ ಹೇಳುವ ವಚನಗಳನ್ನೂ ಸೇರಿಸಿದ್ದಾನೆ. ಇಲ್ಲಿಯೂ ಕೂಡ ಇಷ್ಟಲಿಂಗದ ಪ್ರಸ್ತಾಪವೇ ಮುಖ್ಯವಾಗಿದೆ. ಘಟ್ಟಿವಾಳಯ್ಯ ಮತ್ತು ಪ್ರಭು ದೇವರ ನಡುವೆ ಚರ್ಚೆಯಲ್ಲಿ, ಪ್ರಭುದೇವರ ಹೆಸರಿನಲ್ಲಿ ಅನೇಕ ಹೊಸ ವಚನಗಳು ಸೃಷ್ಟಿಯಾಗಿವೆ.
“ಅಂಡಜ ಮುಗ್ಧೆಯ ಮಕ್ಕಳಿರಾ, ಕೆಂಡದ ಮಳೆಕರೆವಲ್ಲಿ ನಿಮ್ಮ ಹೆಂಡಿರು, ಹಳು ಹೊಕ್ಕು ಹೋದಿರಲ್ಲಾ!” ಎಂದು ಘಟ್ಟಿವಾಳಯ್ಯ ವಿಡಂಬಿಸಿದಾಗ ಸಿದ್ಧವೀರಣ್ಣೊಡೆಯನಿಗೆ ಏನು ಹೇಳಬೇಕು, ಯಾವ ವಚನವನ್ನಿಲ್ಲಿ ಸೇರಿಸಬೇಕು? ಎಂಬುದು ಹೊಳೆಯದಂತಾಗಿರಬೇಕು. ಆಗ ಆತನೇ ವಚನಗಳನ್ನು ಸೃಷ್ಟಿಸಿ “ಸಮಯದ ವಾಕ್ಯ”ವೆಂದು ಸೇರಿಸಿಬಿಟ್ಟಿದ್ದಾನೆ. ಘಟ್ಟಿ ವಾಳಯ್ಯನ ಮೇಲಿನ ವಿಡಂಬನೆಗೆ ಸಮಯದ ವಾಕ್ಯ ಹೀಗೆ ಉತ್ತರ ಕೊಡುತ್ತದೆ.
“ಫಳವ ಸುಲಿಸುವನ್ನಬರ ಬಿತ್ತು ಸಿಪ್ಪೆ ಉಭಯವೂ ಇರಬೇಕು
ಸಾರವ ಸವಿದಲ್ಲಿ ಸಮಯ ಉಳಿದಿತ್ತು
ಹಾಗರಿಯಬೇಕು ಘಟ್ಟಿವಾಳಣ್ಣಾ”[8]
ಎಂದು ಹೇಳುವ ಸಮಯದ ವಾಕ್ಯವು ಒಬ್ಬ ಸ್ವತಂತ್ರ ವಚನಕಾರನಂತೆ ಅನೇಕ ವಚನಗಳನ್ನು ಹೇಳುತ್ತಾ ಹೋಗುತ್ತದೆ. ಹಳ್ಳದ ಹೊಡಕೆಯನ್ನೇ ಶಿವದಾರವನ್ನಾಗಿ ಮಾಡಿ, ಬೆಟ್ಟದ ಗುಂಡನ್ನೇ ಲಿಂಗವನ್ನಾಗಿ ಮಾಡಿ, ಮಡಕೆಯ ನೀರನ್ನೇ ಮಜ್ಜನವೆಂದು ತಿಳಿದು ಪೂಜಿಸುತ್ತಿದ್ದ ಘಟ್ಟಿವಾಳಯ್ಯನಿಗೆ ಇಷ್ಟಲಿಂಗ ಅಗತ್ಯವೆಂದು ಹೇಳಲು ಸಿದ್ಧವೀರಣ್ಣೊಡೆಯ ‘ಸಮಯದ ವಾಕ್ಯ’ ಹೆಸರಿನಲ್ಲಿ ಹೊಸ ವಚನಗಳನ್ನು ಬರೆದು ಜೋಡಿಸಿದ್ದಾನೆ.
ಶೂನ್ಯಸಂಪಾದನಾಕಾರರೂ ಹೀಗೆ ಅನೇಕ ವಚನಗಳನ್ನು ತರ್ಕಬದ್ಧವಾಗಿ ಜೋಡಿಸಿದ್ದಾರೆ. ಆ ಸಂದರ್ಭದಲ್ಲಿ ನಿಂತು ನೋಡಿದಾಗ ಅವು ಖೊಟ್ಟಿವಚನಗಳೆಂದು ಅನ್ನಿಸುವುದೇ ಇಲ್ಲ. ಅಷ್ಟೊಂದು ಸಹಜತೆ ಆ ರಚನೆಗಳಲ್ಲಿದೆ.
ಶೂನ್ಯ ಸಂಪಾದನಾಕಾರರು ಸಂಯೋಜಿಸಿದ ಅನೇಕ ಅಧ್ಯಾಯಗಳಲ್ಲಿ ಗುರು-ಲಿಂಗ-ಜಂಗಮದ ಪ್ರಾಮುಖ್ಯತೆಯನ್ನೇ ಹೆಚ್ಚು ವೈಭವೀಕರಿಸಿ ಹೇಳಲಾಗಿದೆ. ಸಿದ್ಧರಾಮನ ಲಿಂಗ ದೀಕ್ಷಾ ಪ್ರಸಂಗ, ನುಲಿಯ ಚಂದಯ್ಯಗಳ ಪ್ರಸಂಗ, ಘಟ್ಟಿವಾಳಯ್ಯಗಳ ಪ್ರಸಂಗ ಈ ಎಲ್ಲಾ ಸಂಪಾದನೆಗಳಲ್ಲಿ ಇಷ್ಟಲಿಂಗದ ಪ್ರಾಮುಖ್ಯತೆಯನ್ನೇ ಮತ್ತೆ ಮತ್ತೆ ವಿವರಿಸಲಾಗಿದೆ. ಗುಮ್ಮಳಾಪುರದ ಸಿದ್ಧಲಿಂಗದೇವರು, ಗೂಳೂರಯ ಸಿದ್ಧವೀರಣ್ಣೊಡೆಯ ಇವರೆಲ್ಲಾ ತೋಂಟದ ಸಿದ್ಧಲಿಂಗಯತಿಗಳ ಶಿಷ್ಯ ಪರಂಪರೆಗೆ ಸೇರಿರುವುದರಿಂದ ಇಷ್ಟಲಿಂಗದಂತಹ ಧಾರ್ಮಿಕ ಪಠ್ಯಕ್ಕೆ ಹೆಚ್ಚು ಮಹತ್ವ ಕೊಟ್ಟಿದ್ದಾರೆ.
ಶರಣರ ಬಗೆಗೆ ಅವರ ಬದುಕಿನ ಬಗೆಗೆ ತಿಳಿದುಕೊಳ್ಳಲು ಮುಖ್ಯ ಆಕರಗಳೆಂದರೆ ಅವರು ರಚಿಸಿರುವ ವಚನಗಳು. ಆದರೆ ವಚನಗಳಲ್ಲಿ ಅವರು ತಮ್ಮ ಜೀವನದ ಬಗೆಗೆ ಏನನ್ನೂ ಹೇಳಿಲ್ಲ. ಹೀಗಾಗಿ ಅವರ ಬಗೆಗೆ ತಿಳಿದುಕೊಳ್ಳಲು ದೊರೆಯುವ ಎರಡನೆಯ ಮುಖ್ಯ ಆಕರವೆಂದರೆ ಹರಿಹರನ ರಗಳೆಗಳು. ಹರಿಹರನು ಶರಣರು ಬದುಕಿದ್ದ ಕಾಲಕ್ಕೆ ಸಮೀಪವಿದ್ದಂತಹ ಕವಿ. ಹರಿಹರ, ಶರಣರ ಆಶಯಗಳಿಗೆ ವಚನಗಳ ಧೋರಣೆಗಳಿಗೆ ಪೂರಕವಾಗಿಯೇ ತನ್ನ ರಗಳೆಗಳನ್ನು ರಚಿಸಿದ್ದಾನೆ. ಶರಣರ ಕಾಯಕತತ್ವವನ್ನು ಎತ್ತಿ ಹೇಳಿದ್ದಾನೆ. ಅನೇಕ ದಲಿತ ವಚನಕಾರರ ಬಗೆಗೆ ಸ್ವತಂತ್ರ ರಗಳೆಗಳನ್ನು ರಚಿಸಿ ಶರಣರು ಕಟ್ಟಿಕೊಟ್ಟ ಜಾತ್ಯಾತೀತ ಮೌಲ್ಯಗಳನ್ನು ದಾಖಲಿಸಿದ್ದಾನೆ. ಹೀಗಾಗಿ ಹರಿಹರ ಕವಿಯೇ ಎರಡನೆಯ ಮುಖ್ಯ ಆಕರವಾಗುತ್ತಾನೆ.
ಅಂತೆಯೇ ಶಿವಗಣಪ್ರಸಾದಿಗಳು ಹರಿಹರನನ್ನೇ ಹೆಚ್ಚಾಗಿ ಅವಲಂಬಿಸಿದ್ದಾರೆ. ಪ್ರಭು ದೇವ ಕಾಮಲತೆಯೊಂದಿಗೆ ಮದುವೆಯಾಗಿ ನಂತರ ವೈರಾಗ್ಯ ತಾಳಿ ಶರಣನಾಗುತ್ತಾನೆ. ಕೌಶಿಕ ರಾಜ ತನ್ನ ರಾಜಪ್ರಭುತ್ವದ ಅಧಿಕಾರದಿಂದ ಒತ್ತಾಯದಿಂದ ಅಕ್ಕಮಹಾದೇವಿಯನ್ನು ಮದುವೆಯಾದ ವಿಷಯವನ್ನು ಹರಿಹರ ಪ್ರಸ್ತಾಪಿಸುತ್ತಾನೆ. ಮುಂದೆ ಅಕ್ಕ ಕೌಶಿಕನನ್ನು, ಅವನ ರಾಜವೈಭವವನ್ನು ತಿರಸ್ಕರಿಸಿ ಕಲ್ಯಾಣಕ್ಕೆ ಬಂದ ವಿಷಯ ಅಲ್ಲಿ ಬರುತ್ತದೆ. ಶಿವಗುಣಪ್ರಸಾದಿಗಳಲ್ಲಿ ಹರಿಹರನ ಈ ಎಲ್ಲ ವಿಷಯಗಳೂ ಪ್ರಸ್ತಾಪವಾಗಿವೆ. ಆದರೆ ಚಾಮರಸ ಕವಿಯ ಪ್ರಭುಲಿಂಗಲೀಲೆ ಇದಕ್ಕೆ ತದ್ವಿರುದ್ಧವಾಗಿದೆ. ಚಾಮರಸನ ದಾರಿಯಲ್ಲಿಯೇ ಮುಂದಿನ ಶೂನ್ಯ ಸಂಪಾದನಕಾರರು ನಡೆದಿದ್ದಾರೆ.
ಚಾಮರಸ ನೂರೊಂದು ವಿರಕ್ತರಲ್ಲಿ ಒಬ್ಬ. ಗುಮ್ಮಳಾಪುರ ಸಿದ್ಧಲಿಂಗದೇವರು ಹಾಗೂ ಗೂಳೂರು ಸಿದ್ಧವೀರೊಣ್ಣೊಡೆಯರು ಕೂಡಾ ಇದೇ ಪರಂಪರೆಗೆ ಸೇರಿದವರು. ಇವರಿಗೆ ಶರಣರ ಆಶಯಕ್ಕಿಂತ ವೀರಶೈವ ಧರ್ಮದ ಪುನರುತ್ಥಾನವಾಯಿತೆಂದು ಹೇಳುತ್ತಾರೆ, ಇದು ಸತ್ಯ. ಅಂದು ಮುಸ್ಲೀಂ ಆಳರಸರ ದಬ್ಬಾಳಿಕೆಯಲ್ಲಿ ಇವರಿಗೆ ತಮ್ಮ ಧರ್ಮವನ್ನು ಉಳಿಸಿಕೊಳ್ಳುವುದು ಅಗತ್ಯವಾಗಿತ್ತು. ವೀರಶೈವ ಧರ್ಮದ ಪ್ರಚಾರದ ಸಂದರ್ಭದಲ್ಲಿ ಇವರೆಲ್ಲಾ ಶರಣರ ಮುಖ್ಯ ಆಶಯಗಳನ್ನು ಮೂಲೆಗೆ ತಳ್ಳಿದರು. ಶರಣರ ಮುಕ್ತಚರ್ಚೆಯ ವಿಷಯ ಮರೆತುಹೋಗಿ ಇಷ್ಟಲಿಂಗ ಪ್ರತಿಪಾದನೆಯೇ ಮುಖ್ಯವಾಯಿತು. ಆಧ್ಯಾತ್ಮ ಸಾಧನೆ ಸಂಸಾರಿಗಳಿಗಲ್ಲ, ಅದು ಕೇವಲ ವಿರಕ್ತರ ಸೊತ್ತು ಎಂಬಂತಾಯಿತು. ಅಂತೆಯೇ ಇವರ ಕಾಲದಲ್ಲಿ ಒಬ್ಬ ಸಂಸಾರಿಯೂ ಆಧ್ಯಾತ್ಮ ಸಾಧನೆಯಲ್ಲಿ ಮುಂದೆ ಬರಲಿಲ್ಲ. ನೂರೊಂದು ವಿರಕ್ತರಲ್ಲಿ ಆಧ್ಯಾತ್ಮ ಸಾಧನೆಯೊಂದೇ ಮುಖ್ಯವಾಯಿತು. ಹೀಗಾಗಿ ಚಾಮರಸನ ಪ್ರಭುಲಿಂಗಲೀಲೆ ಅಲ್ಲಮನ ವಾಸ್ತವ ಬದುಕಿನಿಂದ ದೂರ ಸರಿಯಿತು. ಹರಿಹರನ ಕಾಮಲತೆ ಇಲ್ಲಿ ಮಾಯೆಯಾದಳು. ಹೆಣ್ಣು ಮಾಯೆಯಲ್ಲವೆಂದು ಹೇಳಿದ ಅಲ್ಲಮನೇ ಇಲ್ಲಿ ಹೆಣ್ಣನ್ನು ಮಾಯೆಯೆಂದು ಭಾವಿಸಿದ. ಮಾಯೆಯನ್ನು ಸೋಲಿಸಿ ಮಾಯಾಕೋಲಾಹಲನಾದ. ಹನ್ನೆರಡನೇ ಶತಮಾನದ ಶಿವಶರಣರ ಪ್ರಗತಿಪರ ವಿಚಾರಗಳೆಲ್ಲಾ ಶೂನ್ಯ ಸಂಪಾದನಾಕಾರರ ಕಾಲಕ್ಕೆ ಮೂಲೆಗುಂಪಾದವು. ಹೀಗಾಗಿ ಇದು ವೀರಶೈವ ಧರ್ಮದ ಪುನರುತ್ಥಾನವೇ ಹೊರತು, ವಚನ ಚಳವಳಿಯ ಪುನರುತ್ಥಾನವಲ್ಲ. ಇವರೆಲ್ಲಾ ವೀರಶೈವದ ಧಾರ್ಮಿಕ ಪಠ್ಯವನ್ನು ಪ್ರಚಾರ ಪಡಿಸಿದರೇ ಹೊರತು ಅದರ ಸಾಂಸ್ಕೃತಿಕ ಪಠ್ಯವನ್ನಲ್ಲ. ಹೀಗಾಗಿ ಇವರ ಕಾಲಕ್ಕೆ ವಚನಕಾರರ ಸಾಮಾಜಿಕ ಹೋರಾಟ-ಕ್ರಾಂತಿ ಎಲ್ಲಾ ತಣ್ಣಗಾದವು. ವಚನಕಾರರ ಸಾಧೆಗಳನ್ನು ಮುಂದುವರಿಸುವ ಬದಲು ಇವರು ವಚನಕಾರರ ಹೂಗಳು ಭಟ್ಟರಾದರು. ಶೂನ್ಯಸಂಪಾದನೆಗಳಲ್ಲಿ ಪ್ರಕಟವಾಗಿರುವ ಅರ್ಧಕ್ಕಿಂತ ಹೆಚ್ಚಿನ ವಚನಗಳು ಸ್ತೋತ್ರದ ವಚನಗಳೇ ಆಗಿವೆ. ಶರಣರು ಸ್ತೋತ್ರ ಸಂಸ್ಕೃತಿಯನ್ನು ವಿರೋಧಿಸಿ, ಸಮಸಂಸ್ಕೃತಿಯನ್ನು ಜಾರಿಗೆ ತಂದರು. ಆದರೆ ಶೂನ್ಯಸಂಪಾದನಾಕಾರರು ಸ್ತೋತ್ರ ಸಂಸ್ಕೃತಿಯನ್ನು ಪ್ರತಿಷ್ಠಾಪಿಸಿ ಶರಣರ ಹೋರಾಟದ ಛಲವನ್ನೇ ತಣ್ಣಗಾಗಿಸಿದರು. ಹರಿಹರನಲ್ಲಿ ಆತನ ರಗಳೆಗಳಲ್ಲಿ ಉಳಿದುಕೊಂಡಿದ್ದ ಶರಣರ ಕ್ರಾಂತಿಕಾರಕ ವಿಚಾರಗಳು ಚಾಮರಸನಲ್ಲಿ ಬುಡಮೇಲಾದವು. ಯಾವ ಬ್ರಾಹ್ಮಣಶಾಹಿಯನ್ನು, ಮೌಢ್ಯಾಚಾರಣೆಗಳನ್ನು ಶರಣರು ವಿರೋಧಿಸಿದ್ದರೋ, ಅದನ್ನು ಇವರು ಪುರಸ್ಕರಿಸಿದರು. ಶರಣರು ಮಠ ವ್ಯವಸ್ಥೆಯನ್ನು ವಿರೋಧಿಸಿದರು, ಆದರೆ ನೂರೊಂದು ವಿರಕ್ತರು ನೂರೊಂದು ಮಠಗಳನ್ನು ಕಟ್ಟಿಕೊಂಡರು. ಶರಣರ ಕಾಲದಲ್ಲಿ ಕಾಯಕವೇ ಪೂಜೆಯಾಗಿತ್ತು. ಇವರ ಕಾಲಕ್ಕೆ ಪೂಜೆಯೇ ಕಾಯಕವಾಯಿತು. ಅನೇಕ ಶರಣೆಯರು ಅನುಭವ ಮಂಟಪದ ಪ್ರಮುಖ ಅಂಗವಾಗಿದ್ದರು, ಆದರೆ ನೂರೊಂದು ವಿರಕ್ತರಲ್ಲಿ ಒಬ್ಬ ಶರಣೆಯೂ ಇಲ್ಲ. ನೂರಾರು ದಲಿತ ಶರಣರು ವಚನ ಚಳವಳಿಯ ಬೆನ್ನೆಲುಬಾಗಿದ್ದರು, ಆದರೆ ನೂರೊಂದು ವಿರಕ್ತರಲ್ಲಿ ಒಬ್ಬ ಶರಣೆಯೂ ಇಲ್ಲ. ನೂರಾರು ದಲಿತ ಶರಣರು ವಚನ ಚಳವಳಿಯ ಬೆನ್ನೆಲುಬಾಗಿದ್ದರು, ಆದರೆ ನೂರೊಂದು ವಿರಕ್ತರಲ್ಲಿ ಒಬ್ಬ ದಲಿತ ಶರಣನೂ ಕಾಣುವುದಿಲ್ಲ.

ಶೂನ್ಯ ಸಂಪಾದನೆ ಪ್ರಸ್ತುತ ಸವಾಲುಗಳು (೨)
೪. ಅನುಭವ ಮಂಟಪ
ಶರಣರು ಕಟ್ಟಿದ ಅನುಭವ ಮಂಟಪ ನಾಲ್ಕು ಗೋಡೆಗಳ ಕಟ್ಟಡವನ್ನು ಹೊಂದಿರುವ ಸ್ಥಾವರವಲ್ಲ. ಅದು ಮುಕ್ತ ಚರ್ಚೆಯ, ಬಿಚ್ಚುಮನಸ್ಸಿನ ಅನುಭವದಲ್ಲರಳಿದ ಅಭಿವ್ಯಕ್ತಿ ಮಾಧ್ಯಮ. ಶರಣರು ಮುಕ್ತ ಚರ್ಚೆಯನ್ನು ಎಲ್ಲಿ ನಡೆಸುತ್ತಾರೋ ಅದೇ ಅನುಭವ ಮಂಟಪವಾಗಿತ್ತು. ಕಟ್ಟಡದ ಅನುಭವ ಮಂಟಪ ಇಂದು ನಮ್ಮ ಕಣ್ಣಿಗೆ ಕಾಣಲಿಕ್ಕಿಲ್ಲ, ಶರಣರ ವಚನಗಳನ್ನು ಸರಿಯಾಗಿ ಅರಿತವರಿಗೆ ಅವರ ಅಂತಃಕರಣೆಯ ಅನುಭವ ಮಂಟಪ ನಿರಂತರವಾದುದು, ಅದು ಚಲನಶೀಲವಾದುದೆಂದು ತಿಳಿಯುತ್ತದೆ.
ಶರಣರ ಅನುಭವ ಮಂಟಪದ ಅಸ್ತಿತ್ವದ ಬಗೆಗೆ ಉತ್ತಂಗಿ ಚೆನ್ನಪ್ಪನವರು ಈ ಮೊದಲೇ ಸ್ಪಷ್ಟಪಡಿಸಿದ್ದಾರೆ. ಹರಿಹರನ “ಬಸವರಾಜದೇವರ ರಗಳೆ” ಮತ್ತು ಭೀಮಕವಿಯ “ಬಸವ ಪುರಾಣ” ಕೃತಿಗಳಲ್ಲಿ “ಪುರಾತನರ ಸಮಿತಿ”, “ಓಲಗ”, “ಒಡ್ಡೋಲಗ”, “ಮಹಾ ಒಡ್ಡೋಲಗ” ಈ ಮುಂತಾದ ಪದಗಳು ಬಂದಿವೆ. ಅಲ್ಲಿ ನಡೆಯುತ್ತಿದ್ದ ಶಿವಾನುಭವ ಗೋಷ್ಠಿಗಳನ್ನು ಅನುಭವ ಗೋಷ್ಠಿ’ಗಳೆಂದು ಕರೆಯುತ್ತಿದ್ದರು. ಅನುಭವ ಮಂಟಪವನ್ನು ‘ಮಹಾಮನೆ’ ಎಂದೂ ಕರೆಯುತ್ತಿದ್ದರೆಂಬುದಕ್ಕೆ ಬಸವಣ್ಣನವರ ವಚನಗಳಲ್ಲಿ ಬರುವ ನುಡಿಗಳೇ ಸಾಕ್ಷಿಯಾಗಿವೆ. “ಕೂಡಲ ಸಂಗನ ಮಹಾಮನೆಯಲು ಮಾದರ ಚೆನ್ನಯ್ಯನ ಹೊಲಬಿಗನಯ್ಯಾ”, “ಕೂಡಲಸಂಗನ ಮಹಾಮನೆಯಲ್ಲಿ ಒಕ್ಕೂದನುಣ್ಣಾ ತೊತ್ತೇ” ಈ ಮುಂತಾದ ವಚನಗಳ ನುಡಿಗಳನ್ನು ಗಮನಿಸಿದಾಗ ಮಹಾಮನೆಯ ಪರಿಕಲ್ಪನೆ ಸ್ಪಷ್ಟವಾಗುತ್ತದೆ. ಕಾಲಜ್ಞಾನದ ವಚನಗಳಲ್ಲಿಯೂ ಇದಕ್ಕೆ ಸಂಬಂಧಿಸಿದಂತೆ ಹೇಳಲಾಗಿದೆ. ‘ವಿಚಾರ ಮಂಟಪ’, “ಆಚಾರ ಸಂಪನ್ನರ ಅನುಭವ ಮಂಟಪ”, “ಎಲ್ಲದೇವರ ಅನುಭವ ಮಂಟಪ”-ಈ ಮುಂತಾದ ಪದಗಳು ಅಲ್ಲಿ ಕಾಣಿಸಿಕೊಂಡಿವೆ. ಹೀಗೆ ಹನ್ನೆರಡನೇ ಶತಮಾನದ ಶರಣರು ಅನುಭಾವಿಗಳಾಗಿದ್ದರು, ಅನುಭವ ಮಂಟಪದಲ್ಲಿ ಮುಕ್ತ ಚರ್ಚೆ ನಡೆಸುತ್ತಿದ್ದರು ಎಂಬ ವಿಷಯದ ಬಗೆಗೆ ಭಿನ್ನಾಭಪ್ರಾಯವೇ ಇಲ್ಲ. ಆದರೆ ಶೂನ್ಯಸಂಪಾದನೆಗಳಲ್ಲಿ ಆದದ್ದೇನು?.
ಶೂನ್ಯಸಂಪಾದನೆಗಳಲ್ಲಿ ಅನುಭವ ಮಂಟಪದ ಪರಿಕಲ್ಪನೆಯನ್ನೇ ಬುಡಮೇಲು ಮಾಡಲಾಗಿದೆ. ಇಲ್ಲಿಯೂ ಕೂಡ ಶರಣರಲ್ಲಿ ಪರಸ್ಪರ ಚರ್ಚೆ ನಡೆಯುತ್ತದೆ, ಆದರೆ ಅದು ಕೇಂದ್ರೀಕೃತವಾದ ಚರ್ಚೆ. ಅಲ್ಲಮಪ್ರಭು ಕೇಂದ್ರಿತ ಚರ್ಚೆ, ಅಂತೆಯೇ ಗೂಳೂರು ಸಿದ್ಧವೀರಣ್ಣೊಡೆಯರು ತಮ್ಮ ಶೂನ್ಯಸಂಪಾದನೆಗೆ “ಪ್ರಭುದೇವರ ಶೂನ್ಯಸಂಪಾದನೆ”ಯೆಂದೇ ಹೆಸರಿಟ್ಟಿದ್ದಾರೆ. ಹೀಗಾಗಿ ಇದು ಸಕಲಶರಣರ ಶೂನ್ಯ ಸಂಪಾದನೆಯಾಗಿರದೆ ಪ್ರಭುದೇವರ ಶೂನ್ಯ ಸಂಪಾದನೆಯಾಗಿದೆ.
ಹನ್ನೆರಡನೇ ಶತಮಾನದ ಪ್ರಭುವಿನ ಶೂನ್ಯಸಂಪಾದನೆಯಾಗಿದ್ದರೆ, ಅನುಭವ ಮಂಟಪದ ಆಶಯಕ್ಕೆ ಧಕ್ಕೆ ಬರುತ್ತಿರಲಿಲ್ಲ. ಆದರೆ ಇದು ನೂರೊಂದು ವಿರಕ್ತರು ಸೃಷ್ಟಿಸಿದ ಹದಿನೈದನೇ ಶತಮಾನದ ಪ್ರಭುವಿನ ಶೂನ್ಯಸಂಪಾದನೆಯಾಗಿದೆ. ಅಂತೆಯೇ ಪ್ರಭು ಹೇಳದೇ ಇರುವ ಅನೇಕ ವಿಷಯಗಳನ್ನು ಇವರೇ ಪ್ರಭುವಿನ ಹೆಸರಿನಲ್ಲಿ ಹೇಳುತ್ತಾ ಹೋಗುತ್ತಾರೆ. ಹದಿನೈದನೇ ಶತಮಾನದಲ್ಲಿದ್ದ ಒಬ್ಬ ವಚನಕಾರ ‘ಗುಹೇಶ್ವರಾ’ ಅಂಕಿತದಲ್ಲಿ ವಚನಗಳನ್ನು ಬರೆದಿದ್ದಾನೆ. ಇವುಗಳನ್ನೇ ಅಲ್ಲಮನ ವಚನಗಳೆಂದು ಶೂನ್ಯಸಂಪಾದನಾಕಾರರು ಸೇರಿಸಿದರೂ ಹೇಗೆ? ಈ ಬಗೆಗೆ ಹೆಚ್ಚಿನ ಸಂಶೋಧನೆಯಾಗಬೇಕಾಗಿದೆ. “ಶಿವಯೋಗ ಚಿಂತಾಮಣಿ”ಯಲ್ಲಿ ಗುಹೇಶ್ವರ ಅಂಕಿತದಿಂದ ಸಮಾವೇಶಗೊಂಡಿರುವ ೩೯೭ ರಿಂದ ೪೦೪ರ ವರೆಗಿನ ವಚನಗಳು ತೋಂಟದ ಸಿದ್ಧಲಿಂಗ ಯತಿಯ ವಚನಗಳಾಗಿರುವುದನ್ನು ಗಮನಿಸಬೇಕು. ಇಂಥ ಇನ್ನೂ ಕೆಲವು ಉದಾಹರಣೆಗಳು ಅಲ್ಲಲ್ಲಿ ಸಿಗುತ್ತವೆ”[1] ಎನ್ನುವ ಡಾ. ಬಿ.ವ್ಹಿ. ಮಲ್ಲಾಪುರ ಅವರ ಮಾತುಗಳನ್ನು ಗಂಭೀರವಾಗಿ ಪರಿಗಣಿಸಬೇಕಾಗಿದೆ. ಕನ್ನಡ ಸಂಸ್ಕೃತಿ ಇಲಾಖೆ ಪ್ರಕಟಿಸಿರುವ ಅಲ್ಲಮಪ್ರಭು ದೇವರ ವಚನ ಸಂಪುಟ ಪ್ರಸ್ತಾವನೆಯಲ್ಲಿ ಅವರು ಈ ವಿಚಾರಗಳನ್ನು ವ್ಯಕ್ತಪಡಿಸಿದ್ದಾರೆ. ಈ ಸಂಪುಟದಲ್ಲಿ ಅಲ್ಲಮಪ್ರಭುವಿನ ೬೯೪ ವಚನಗಳನ್ನು ಮೊದಲನೇ ಕಾಂಡದಲ್ಲಿ ಸಂಪಾದಿಸಲಾಗಿದೆ. ಅಲ್ಲಮಪ್ರಭುವಿನ ನಿಜಾವದ ವಚನಗಳಿವು. ಎರಡನೇ ಕಾಂಡದಲ್ಲಿ ೬೯೫ರಿಂದ ೧೬೪೫ರ ವರೆಗೆ ಅಂದರೆ ೯೫೧ ಹೆಚ್ಚಿನ ವಚನಗಳನ್ನು ಸೇರಿಸಲಾಗಿದೆ. ಈ ಹೆಚ್ಚಿನ ವಚನಗಳು ಸಿಗುವುದು ಶೂನ್ಯ ಸಂಪಾದನೆಗಳಲ್ಲಿ ಮಾತ್ರ. ಈ ಮಾತನ್ನು ಈ ಸಂಪುಟದ ಸಂಪಾದಕರೇ ಒಪ್ಪಿಕೊಂಡಿದ್ದಾರೆ. “ಈ ಭಾಗದ ವಚನಗಳಲ್ಲಿ ಹೆಚ್ಚಿನವು ಶೂನ್ಯ ಸಂಪಾದನೆಗಳಲ್ಲಿಯವು. ಸಂದಿಗ್ಧ ಪರಿಹಾರಕ್ಕಾಗಿ ಕನ್ನಡ ಅಧ್ಯಯನ ಪೀಠದ ವಚನಭಂಡಾರದಲ್ಲಿಯ ಶೂನ್ಯಸಂಪಾದನೆಯ ಹಸ್ತಪ್ರತಿಗಳ ಸಹಾಯ ಪಡೆಯಲಾಗಿದೆ”[2] ಎಂದು ಸ್ಪಷ್ಟಪಡಿಸಿದ್ದಾರೆ. ಈ ಹಿಂದೆ ಸಂಪಾದನೆ ಮಾಡಿರುವ ಡಾ.ಎಲ್‌. ಬಸವರಾಜು ಹಾಗೂ ಶ್ರೀ ಇಮ್ಮಡಿ ಶಿವಬಸವಸ್ವಾಮಿಗಳ ‘ಅಲ್ಲಮಪ್ರಭುದೇವರ ವಚನಗಳ’ ಸಂಪುಟಗಳಲ್ಲಿ ಈ ಹೆಚ್ಚಿನ ವಚನಗಳು ಕಾಣಿಸುವುದಿಲ್ಲ. ಈ ವಿಷಯದ ಬಗೆಗೆ ಚರ್ಚೆಯಾಗಲೆಂದೇ ಡಾ. ಮಲ್ಲಾಪುರ ಅವರು ಹೆಚ್ಚಿನ ವಚನಗಳನ್ನು ಎರಡನೇ ಕಾಂಡದಲ್ಲಿ ಕೊಟ್ಟು ಇವು ಹೆಚ್ಚಿನ ವಚನಗಳೆಂದು ಸ್ಪಷ್ಟಪಡಿಸಿದ್ದಾರೆ.
ಅನುಭವ ಮಂಟಪದಲ್ಲಿ ಚರ್ಚೆಯಾಗದೇ ಇದ್ದ ವಿಷಯಗಳು ಶೂನ್ಯಸಂಪಾದನೆಗಳಲ್ಲಿ ಮಹತ್ವದ ಸ್ಥಾನ ಪಡೆದಿವೆ. ಚರ್ಚೆಯಾಗಿದ್ದ ಮುಖ್ಯ ವಿಷಯಗಳು ಶೂನ್ಯಸಂಪಾದನೆಗಳಿಂದ ಕಣ್ಮರೆಯಾಗಿವೆ. ಶೂನ್ಯ ಸಂಪಾದನೆಕಾರರು ವಚನ ಚಳವಳಿಯ ತಾತ್ವಿಕ ನೆಲಗೆ ಬದ್ಧರಾಗದೆ, ಶರಣರ ಹೆಸರಿನಲ್ಲಿ ಅನೇಕ ಖೊಟ್ಟಿವಚನಗಳನ್ನು ಸೃಷ್ಟಿಸಿ, ಧರ್ಮಪ್ರಚಾರದ ವೈಭವೀಕರಣ ಮಾಡಿದ್ದಾರೆ. ಶರಣರ ಮೂಲ ವಚನಗಳನ್ನು ತಿದ್ದುವ, ಬದಲಾಯಿಸುವ, ಅವರ ಹೆಸರಿನಲ್ಲಿ ಹೊಸದನ್ನು ಸೇರಿಸುವ ಅಧಿಕಾರ ಯಾರಿಗೂ ಇಲ್ಲ.
ವಚನಗಳ ತಿದ್ದುಪಡಿಯನ್ನು ಬದಲಾವಣೆಯನ್ನು ಶೂನ್ಯಸಂಪಾದನಾಕಾರರೇ ಮಾಡಿರಲಿ ಯಾರೇ ಮಾಡಿರಲಿ ಅದು ತಪ್ಪು. ಬೇಕಾದರೆ ಅವರು ತಾವು ಹೇಳಬೇಕೆಂದಿರುವ ವಿಚಾರಗಳನ್ನು ತಮ್ಮ ಸ್ವತಂತ್ರ ಕೃತಿಗಳಲ್ಲಿ ಹೇಳಲಿ ವಚನಗಳನ್ನು ತಿದ್ದುವ-ಬದಲಿಸುವ ಕಾರ್ಯ ಮಾತ್ರ ಖಂಡನೀಯವಾದುದು. ಶರಣರ ಮೂಲ ವಚನಗಳಾವುವು? ಶೂನ್ಯ ಸಂಪಾದನಾಕಾರರು ಸೇರಿಸಿದ ವಚನಗಳಾವುವು? ಎಂಬ ವಿಷಯದ ಬಗೆಗೆ ಸಂಶೋಧನೆ ನಡೆದರೆ ಶೂನ್ಯಸಂಪಾದನೆಗಳ ಸ್ವರೂಪವೇ ಬದಲಾಗಿಬಿಡುತ್ತದೆ. ಅಂತಹ ಪ್ರಯತ್ನಗಳು ನಡೆಯಲೆಂಬುದೇ ಇಲ್ಲಿಯ ಕಳಕಳಿಯಾಗಿದೆ.
ಅನುಭವ ಮಂಟಪದಲ್ಲಿ ಎಲ್ಲ ಶರಣರೂ ಕುಳಿತು ಮುಕ್ತವಾಗಿ ಚರ್ಚಿಸುತ್ತಿದ್ದರು. ಶಾಂತರಸನೆಂಬ ಶರಣ ಆ ವಚನಗಳನ್ನು ಬರೆದಿಡುತ್ತಿದ್ದ ಎಂಬಂತಹ ವಿಚಾರಗಳನ್ನು ಒಪ್ಪುವುದಾದರೆ, ಶೂನ್ಯಸಂಪಾದನೆಗಳಲ್ಲಿ ಬರುವ ಪ್ರಸಂಗಗಳನ್ನು ಗಮನಿಸಿದಾಗ ಆಶ್ಚರ್ಯವಾಗುತ್ತದೆ. ಅಲ್ಲಮಪ್ರಭು ಬೇರೆ ಬೇರೆ ಕಡೆ ಹೋಗಿ ಬೋಧನೆ ಮಾಡುವುದೇ ಶೂನ್ಯ ಸಂಪಾದನೆಗಳ ಉದ್ದೇಶವಾಗಿದೆ.
ಮೊದಲು ಗೊಗ್ಗಯ್ಯನಿಂದ ಪ್ರಾರಂಭವಾದ ಪ್ರಭುವಿನ ಬೋಧನೆ, ಲಕ್ಕಂಡಿಯಲ್ಲಿ ಮುಕ್ತಾಯಕ್ಕಳೊಂದಿಗೆ, ಸೊಲ್ಲಾಪುರದಲ್ಲಿ ಸಿದ್ಧರಾಮನೊಂದಿಗೆ, ಕಲ್ಯಾಣದಲ್ಲಿ ಬಸವಣ್ಣನೊಂದಿಗೆ ನಡೆಯುತ್ತದೆ. ಅಕ್ಕಮಹಾದೇವಿಯೊಂದಿಗೂ ಚರ್ಚೆ ನಡೆಯುತ್ತದೆ. ನಂತರ ಪ್ರಭು ನಾನಾ ದೇಶಗಳನ್ನು ತಿರುಗಿ ಹನ್ನೆರಡು ವರ್ಷಗಳ ನಂತರ ಪುನಃ ಕಲ್ಯಾಣಕ್ಕೆ ಬರುತ್ತಾನೆಂದು ಡಾ. ಶಿರೂರ ಅವರು ತಿಳಿಸಿದ್ದಾರೆ.[3] ಪ್ರಭುವಿನ ಆಗಮನ ಅನುಭವ ಮಂಟಪದಲ್ಲಿ ಹೊಸ ಬೆಳಕು ಮೂಡಿಸುವುದಿಲ್ಲ. ಸ್ತುತಿ ಪ್ರತಿಸ್ತುತಿಗಳಿಂದ ಈ ಭಾಗ ತುಂಬಿಹೋಗಿದೆ. ಕೊನೆಗೆ ಪ್ರಭು ಶರಣರ ಅವಸಾನ ಕಾಲವನ್ನು ನೆನಪಿಸಿ, ತಾನು ಶ್ರೀಶೈಲದತ್ತ ಹೊರಟು ಹೋಗುತ್ತಾನೆ. ಇಲ್ಲಿಗೆ ಶೂನ್ಯ ಸಂಪಾದನೆ ಮುಗಿಯುತ್ತದೆ. ಶೂನ್ಯಸಂಪಾದನಾಕಾರರು ಅನುಭವ ಮಂಟಪಕ್ಕೆ ಪ್ರಾಮುಖ್ಯತೆ ಕೊಟ್ಟಿಲ್ಲವೆಂದು ಇದರಿಂದ ಸ್ಪಷ್ಟವಾಗುತ್ತದೆ.
ಡಾ. ಆರ್.ಸಿ. ಹಿರೇಮಠ ಅವರು ತಾವು ಸಂಪಾದಿಸಿರುವ, ಗುಮ್ಮಳಾಪುರ ಸಿದ್ಧಲಿಂಗದೇವರು ಶೂನ್ಯಸಂಪಾದನೆಯ ಪ್ರಸ್ತಾವನೆಯಲ್ಲಿ ಒಂದು ಮಾತು ಹೇಳುತ್ತಾರೆ. “ಶೈವ ಪುರಾತನರ ಚರಿತ್ರೆಗಳಲ್ಲಿ ಶಿವನು ಬಗೆ ಬಗೆಯ ರೂಪದಿಂದ ಬಂದು ಭಕ್ತಜನರನ್ನು ಉದ್ಧರಿಸಿದಂತೆ ಸಾಕಾರ ಶಿವನಾದ ಈ ಪ್ರಭುದೇವರು ಬಗೆಬಗೆಯ ಹಾದಿಯಿಂದ ಭಕ್ತಪ್ರಮಥರನ್ನು ಉದ್ಧರಿಸುತ್ತಾನೆ.”[4] ಡಾ. ಆರ್.ಸಿ. ಹಿರೇಮಠರು ಈ ಶೂನ್ಯಸಂಪಾದನೆಗಳ ಮೂಲ ಉದ್ದೇಶವನ್ನು ಸರಿಯಾಗಿಯೇ ಗುರುತಿಸಿದ್ದಾರೆ. ಆದರೆ ಶೂನ್ಯಸಂಪಾದನಾಕಾರರ ಈ ಉದ್ದೇಶ ವಚನಚಳವಳಿಯ ಧೋರಣೆಗೆ ಅನುಭವ ಮಂಟಪದ ಆಶಯಕ್ಕೆ ತದ್ವಿರುದ್ಧವಾಗಿದೆ. ಶಿವನನ್ನು ಕೇಂದ್ರೀಕರಿಸುವ ಭಕ್ತಿ ಶೈವಪುರಾತನರದಾದರೆ, ಶಿವನನ್ನು ವಿಕೇಂದ್ರೀಕರಿಸುವ, ಶಿವನಿಗಿಂತ ಶಿವಶರಣರೇ ಅಧಿಕವೆಂದು ಹೇಳುವ ಆಶಯ ವಚನಕಾರರದು. ಶಿವಕೇಂದ್ರಿತ ದೇವಾಲಯಗಳತ್ತ ಶೈವಪುರಾತನರು ಬಂದರೆ, ಜೀವಕೇಂದ್ರಿತ ಜನಸಮುದಾಯದತ್ತ ಹೋಗಲು ಶರಣರು ಹಾತೊರೆದಿದ್ದಾರೆ. ದೇವ ಭವ್ಯನಾಗುವ ಪರಿ ಅಲ್ಲಿದ್ದರೆ, ಜೀವ ದೇವನಾಗುವ ಹೋರಾಟ ಇಲ್ಲಿದೆ.
“ದಾಸನ ವಸ್ತವ ಬೇಡದ ಮುನ್ನ
ತವನಿಧಿಯನಿತ್ತಡೆ ನಿಮ್ಮ ದೇವರೆಂಬೆ
ಸಿರಿಯಾಳನ ಮಗನ ಬೇಡದ ಮುನ್ನ
ಕಂಚಿಯಪುರವ ಕೈಲಾಸಕ್ಕೊಯ್ದಡೆ ನಿಮ್ಮ ದೇವರೆಂಬೆ
ಬಲ್ಲಾಳನ ವಧುವ ಬೇಡದ ಮುನ್ನ
ಸ್ವಯಂ ಲಿಂಗವ ಮಾಡಿದಡೆ ನಿಮ್ಮ ದೇವರೆಂಬೆ…”[5]
ಬಸವಣ್ಣನ ಈ ವಚನವನ್ನು ಅರ್ಥೈಸಿಕೊಂಡರೆ ವಚನಕಾರರ ಧೋರಣೇ ಏನಾಗಿತ್ತೆಂಬುದು ಸ್ಪಷ್ಟವಾಗುತ್ತದೆ. ಶೈವಪುರಾತನರ ವಿಚಾರವು ಹನ್ನೆರಡನೇ ಶತಮಾನದ ವಚನಕಾರರ ವಿಚಾರಕ್ಕೆ ತದ್ವಿರುದ್ಧವಾಗಿದೆ. ಇದನ್ನರಿಯದ ಶೂನ್ಯ ಸಂಪಾದನೆಕಾರರು ಪ್ರಭುದೇವನನ್ನು ಶಿವನ ಅವತಾರವೆಂಬಂತೆ ಕಲ್ಪಿಸಿರುವುದು ವಚನಕಾರರ ಪ್ರಜಾಸತ್ತಾತ್ಮಕ ಧೋರಣೆಗೆ ದೊಡ್ಡ ಹೊಡೆತವಾಗಿದೆ.
ಯಾವ ಕೇಂದ್ರಿಕೃತ ವ್ಯವಸ್ಥೆಯನ್ನು ಒಡೆಯಲು ವಚನಕಾರರು ಪ್ರಯತ್ನಿಸಿದರೊ, ಯಾವ ಅವತಾರಗಳನ್ನು ಶರಣರು ವಿರೋಧಿಸಿದರೊ ಅಂಥವುಗಳನ್ನೇ ಮತ್ತೆ ಸೃಷ್ಟಿಸಿ ವಚನ ಚಳುವಳಿಯ ಒಟ್ಟು ಧೋರಣೆಯನ್ನೇ ಶೂನ್ಯಸಂಪಾದನಕಾರರು ಮರೆಮಾಡಿದ್ದಾರೆ.
ಶರಣರ ವಚನಗಳನ್ನು ಓದಿದವರಿಗೆ, ಅವುಗಳಲ್ಲಿ ಹೆಚ್ಚು ವಚನಗಳು ಅನುಭವ ಮಂಟಪದಂತಹ ಮುಕ್ತ ಚರ್ಚೆಯ ಸಂದರ್ಭದಲ್ಲಿಯೇ ರಚನೆಯಾಗಿರಬೇಕೆನಿಸುತ್ತದೆ. ಆದರೆ ಶೂನ್ಯಸಂಪಾದನಾಕಾರರು ಶರಣರ ಅನುಭವ ಮಂಟಪದ ಮೂಲ ಪರಿಲ್ಪನೆಯನ್ನೇ ಕೈಬಿಟ್ಟಿದ್ದಾರೆ. ವೀರಶೈವ ಧರ್ಮದ ತತ್ವ ಪ್ರಣಾಲಿಕೆಯೇ ಇಲ್ಲಿ ಕೇಂದ್ರವಾಗಿ, ಜಂಗಮ ಮೂರ್ತಿಯಾದ ಅಲ್ಲಮಪ್ರಭುವೇ ಅದರ ಸೂತ್ರಧಾರನಾಗಿ ವೈಭವೀಕರಿಸಲ್ಪಟ್ಟಿದ್ದಾನೆ. ಸಿದ್ಧಮಾದರಿಯೊಂದು ಉದ್ದಕ್ಕೂ ಕಾಣಿಕಸುತ್ತ ಹೋಗುತ್ತದೆ. ಶರಣರು ಅನೇಕ ಜನಪರ ಮೌಲ್ಯಗಳನ್ನು ಹುಟ್ಟು ಹಾಕಿದರು. ಹನ್ನೆರಡನೇ ಶತಮಾನದ ಸಮಕಾಲೀನ ಬದುಕನ್ನು ಕುರಿತು ತಮ್ಮ ವಚನಗಳಲ್ಲಿ ಚರ್ಚಿಸಿದರು. ಅಂದಿನ ಧಾರ್ಮಿಕ, ಸಾಮಾಜಿಕ, ಆರ್ಥಿಕ ಕ್ಷೇತ್ರಗಳಿಗೆ ಸಂಬಂಧಿಸಿದ ಅನೇಕ ವಿಷಯಗಳು ಚರ್ಚೆಗೊಳಗಾದವು. ಆದರೆ ಇಂತಹ ಮೌಲಿಕ ವಿಚಾರಗಳು ಶೂನ್ಯಸಂಪಾಧನೆಗಳಲ್ಲಿ ಬಂದಿಲ್ಲ. ಧಾರ್ಮಿಕ ವಿಷಯವನ್ನು ಹೊರತುಪಡಿಸಿದರೆ, ಅಲ್ಲಿ ಉಳಿದ ವಿಷಯಗಳು ಗೌಣವಾಗಿವೆ.
ಅನುಭವ ಮಂಟಪದ ಮೂಲ ಆಶಯವೇ, ಎಲ್ಲ ಶರಣರ ಚಿಂತನ ಮಂಥನಗಳಿಗೆ ಅವಕಾಶ ಕಲ್ಪಿಸಿಕೊಡುವುದಾಗಿದೆ. ಮುಕ್ತ ಚರ್ಚೆಯೇ ಅಲ್ಲಿಯ ಮುಖ್ಯ ಉದ್ದೇಶವಾಗಿದೆ. ಆದರೆ ಶೂನ್ಯ ಸಂಪಾದನೆಗಳಲ್ಲಿ ನಡೆದದ್ದೇನು? ತೋರಿಕೆಗೆ ಚರ್ಚೆ ಎಂದೆನಸಿದರೂ, ಆ ಚರ್ಚೆ, ಸಿದ್ಧಗೊಂಡ ಏಕಸೂತ್ರವನ್ನವಲಂಬಿಸಿದೆ. ಪ್ರಮುಖ ಪ್ರಸಂಗಗಳಲ್ಲಿ ಲಿಂಗದೀಕ್ಷೆ ಆಧ್ಯಾತ್ಮ ಇವೇ ಮುಖ್ಯವಾಗಿವೆ. ಶೂನ್ಯಸಂಪಾದನೆಗಳ ಎಲ್ಲ ಆಧ್ಯಾಯಗಳಲ್ಲಿಯೂ ಅಲ್ಲಮಪ್ರಭುವೇ ನಿರ್ಣಯ ಕೊಡುತ್ತ ಹೋಗುತ್ತಾನೆ. ಉಳಿದ ಶರಣರ ವಿಚಾರಗಳು ಅಲ್ಲಿ ಗೌಣವಾಗಿವೆ. ಹೀಗಾಗಿ ಅಲ್ಲಿ ನಡೆದಿರುವ ಚರ್ಚೆ ಬಹುಮುಖಿ ರೂಪತಾಳದೆ ಏಕಮುಖಿಯಾಗಿದೆ. ಶರಣರ ಬಹುಮುಖಿ ಚಿಂತನೆಗೆ ಶೂನ್ಯಸಂಪಾದನೆ ದೊಡ್ಡಪೆಟ್ಟು ಕೊಟ್ಟಿದೆ. ಅನೇಕ ವಚನಗಳನ್ನು ತಾವೇ ಸೃಷ್ಟಿಸಿ ಅವುಗಳನ್ನು ಅಲ್ಲಮಪ್ರಭುವಿನ ಮೂಲಕ ಹೇಳಿಸುತ್ತಾ, ವಚನ ಚಳವಳಿಯ ಒಟ್ಟು ಆಶಯವನ್ನೇ ಶೂನ್ಯ ಸಂಪಾದನಾಕಾರರು ಮುಚ್ಚಿಬಿಟ್ಟಿದ್ದಾರೆ. ಹೀಗಾಗಿ ಅನುಭವ ಮಂಟಪದ ಚರ್ಚೆಗೂ ಶೂನ್ಯಸಂಪಾದನೆಯ ಚರ್ಚೆಗೂ ಸಂಬಂಧವಿಲ್ಲದಂತಾಗಿದೆ.
ಕಾಯಕ
ಹನ್ನೆರಡನೇ ಶತಮಾನದ ಶಿವಶರಣರ ಬಹುದೊಡ್ಡ ಕೊಡುಗೆಯೆಂದರೆ ‘ಕಾಯಕ’. ಎಲ್ಲ ವೃತ್ತಿಗಳ ಗೌರವವನ್ನು ಹೆಚ್ಚಿಸಿ ಆ ವೃತ್ತಿಗಳನ್ನೆಲ್ಲಾ ಕಾಯಕವನ್ನಾಗಿಸಿ ಪರಿವರ್ತಿಸಿದವರು ಶರಣರು. ವೃತ್ತಿಗೂ-ಜಾತಿಗೂ ಅನ್ಯೋನ್ಯವಾದ ಸಂಬಂಧವಿದೆ. ಈ ದೇಶದ ಬಹುತೇಕ ಜಾತಿಗಳು ವೃತ್ತಿಗಳ ಮೂಲಕವೇ ಹುಟ್ಟಿದವುಗಳಾಗಿವೆ. ವೃತ್ತಿಸೂಚಕಗಳೇ ಇಲ್ಲಿ ಜಾತಿಸೂಚಕಗಳಾಗಿವೆ. ಅಂಬಿಗರ ಚೌಡಯ್ಯ, ಡೋಹರ ಕಕ್ಕಯ್ಯ, ನುಲಿಯ ಚಂದಯ್ಯ ಈ ಮುಂತಾದ ಶರಣರ ಹೆಸರುಗಳಲ್ಲಿಯೇ ವೃತ್ತಿ-ಜಾತಿಗಳ ಸಂಗಮವಿದೆ. ಶರಣರು ಎಲ್ಲ ವೃತ್ತಿಗಳಿಗೂ ಸಮಾನ ಗೌರವ ನೀಡಿ, ವೃತ್ತಿಗಳನ್ನು ಮಾಡುವವರಲ್ಲಿದ್ದ ಅಸಮಾನತೆಯನ್ನು ಹೋಗಲಾಡಿಸಿದರು. ವೃತ್ತಿಯನ್ನು ಕಾಯಕದ ಹಿಂತಕ್ಕೆ ಏರಿಸಿ ವರ್ಗ ತಾರತಮ್ಯವನ್ನು ನಿವಾರಿಸಿದರು. ಹೀಗಾಗಿ ಶರಣರ ಕಾಯಕ ತತ್ವವು, ಏಕಕಾಲದಲ್ಲಿಯೇ ವರ್ಣ ಸಂಘರ್ಷ ಹಾಗೂ ವರ್ಗ ಸಂಘರ್ಷಗಳನ್ನು ಹುಟ್ಟುಹಾಕಿತು. ಆಗ ವೃತ್ತಿಯೆಂಬುದು ಕಾಯಕವಾಗಿ ದೊಡ್ಡ ಮೌಲ್ಯವಾಗಿ ಬೆಳೆಯಿತು.
ವಚನ ಚಳುವಳಿಯಲ್ಲಿ ಕಾಯಕ ಎಲ್ಲರಿಗೂ ಕಡ್ಡಾಯ. ಗುರು-ಲಿಂಗ-ಜಂಗಮರ”ಊ ಇದಕ್ಕೆ ಹೊರತಲ್ಲ. ಶರಣರ ಕಾಯಕ ಚಳವಳಿಯಿಂದಲೇ ಬಿಜ್ಜಳನ ಭಂಡಾರ ಬೆಳೆದು ನಿಂತಿತು. ಅಂದು ನಡೆದ ಕ್ಷಿಪ್ರ ಆರ್ಥಿಕ ಕ್ರಾಂತಿಗೆ ಶರಣರ ಕಾಯಕ ತತ್ವವೇ ಮೂಲ ಕಾರಣವಾಯಿತು. ಕಾಯಕವೇ ಕೈಲಾಸವಾಯಿತು. ಹೀಗೆ ಕಾಯಕವು ಕೈಲಾಸವಾಗುವುದರ ಮೂಲಕ ಆರ್ಥಿಕ, ಧಾರ್ಮಿಕ ಕ್ಷೇತ್ರಗಳ ಸಮನ್ವಯವಾಯಿತು. ಶರಣರ ಕಾಯಕತತ್ವದಿಂದ ರಾಜ್ಯದ ಸಂಪತ್ತು ಹೆಚ್ಚಾದುದರಿಂದಲೇ ಬಿಜ್ಜಳನಂತಹ ಆಳರಸರು ಶರಣರ ಕ್ರಾಂತಿಯನ್ನು ಸಹಿಸಿಕೊಂಡರು. ಕೊಂಡೆಮಂಚಣ್ಣನಂಥವರು ಶರಣರ ಪ್ರಗತಿಪರ ವಿಚಾರಧಾರೆಗೆ ಎಷ್ಟೇ ವಿರೋಧ ಒಡ್ಡಿದರೂ, ಸಂಚು ನಡೆಸಿದರೂ ಬಿಜ್ಜಳನಂತಹ ಅರಸರು ಸೊಪ್ಪು ಹಾಕಲಿಲ್ಲ. ಅಂತಹ ಅದ್ಭುತ ಶಕ್ತಿ ಕಾಯಕದಲ್ಲಿದೆ. ಅಂತೆಯೇ ಶರಣರು ಅದನ್ನು ಕೈಲಾಸವೆಂದು ಕರೆದರು.
‘ಕಾಯಕ’ವನ್ನು ಒಂದು ಮೌಲ್ಯವನ್ನಾಗಿ ಬೆಳೆಸಿದ ಶರಣರು ಕಾಯಕದಲ್ಲಿ ನಿಷ್ಠೆ, ಪ್ರಾಮಾಣಿಕತೆ, ಏಕಾಗ್ರತೆ, ನಿಸ್ವಾರ್ಥತೆ ಇರಬೇಕೆಂದು ಸ್ಪಷ್ಟಪಡಿಸಿದರು. ವೃತ್ತಿ, ಕುಟುಂಬ ಮುಖಿಯಾಗಿದ್ದರೆ, ಕಾಯಕ ಸಮಾಜ ಮುಖಿಯಾಯಿತು. ವೃತ್ತಿಯಿಂದ ಪಡೆದದ್ದು ಊಟವಾದರೆ, ಕಾಯಕದಿಂದ ಪಡೆದದ್ದು ದಾಸೋಹವಾಯಿತು. ಕಾಯಕದಷ್ಟೇ ಮಹತ್ವ ದಾಸೋಹಕ್ಕೂ ಲಭಿಸಿತು.
“ಇಷ್ಟಲಿಂಗ ಗುರುವಿನ ಹಂಗು, ಚಿತ್ತ ಕಾಮ್ಯದ ಹಂಗು, ಎನ್ನ ದಾಸೋಹ ಆರ ಹಂಗೂ ಅಲ್ಲ” ಎನ್ನುವ ನುಲಿಯ ಚಂದಯ್ಯನ ವಚನದಲ್ಲಿ ಬರುವ ದಾಸೋಹದ ಮಹತ್ವವನ್ನು ಗಮನಿಸಬಹುದಾಗಿದೆ. ಆದರೆ ಶೂನ್ಯಸಂಪಾದನೆಯಲ್ಲಿ ದಾಸೋಹದ ಮಹತ್ವವನ್ನು ಹೇಳುವ ಈ ವಚನದ ಭಾವವನ್ನು ಗೌಣಗೊಳಿಸಲು ಮಡಿವಾಳಯ್ಯನ ವಚನವೊಂದನ್ನು ಜೋಡಿಸಿ ಹೇಳಲಾಗಿದೆ. “ಗುರುವಾದರೂ ಲಿಂಗವ ಪೂಜಿಸಬೇಕು, ಜಂಗಮವಾದರೂ ಲಿಂಗವ ಪೂಜಿಸಬೇಕು”[6] ಎಂದು ಮಡಿವಾಳಯ್ಯನ ಮೂಲಕ ಹೇಳಿಸುತ್ತಾ ದಾಸೋಹದ ಪರಿಕಲ್ಪನೆಯನ್ನೇ ಮೊಟಕುಗೊಳಿಸಲಾಗಿದೆ. ಹೀಗೆ ಶೂನ್ಯ ಸಂಪಾದನೆಗಳಲ್ಲಿ ಕಾಯಕ-ದಾಸೋಹದಂತಹ ಉನ್ನತ ಮೌಲ್ಯಗಳನ್ನು ತಿರುಚಿ ಬರೆಯಲಾಗಿದೆ.
ಶರಣರು ಕಾಯಕಕ್ಕೆ ಎಂತಹ ಮಹತ್ವ ನೀಡಿದ್ದರೆಂಬುದಕ್ಕೆ ಅಲ್ಲಿಯ ಯಾವುದೇ ಶರಣನ ವಚನಗಳನ್ನು ಗಮನಿಸಿದರೂ ಅವರ ಆಶಯ ಸ್ಪಷ್ಟವಾಗುತ್ತದೆ. “ಕಾಯಕದಲ್ಲಿ ನಿರತನಾದಡೆ ಗುರುದರುಶನವಾದಡೂ ಮರೆಯಬೇಕು. ಲಿಂಗಪೂಜೆಯಾದಡೂ ಮರೆಯಬೇಕು ಜಂಗಮ ಮುಂದಿದ್ಡಡೂ ಹಂಗು ಹರಿಯಬೇಕು” ಎಂದು ಹೇಳುವ ಆಯ್ದಕ್ಕಿ ಲಕ್ಕಮ್ಮನ ವಚನ ಶಿಖರ ಪ್ರಾಯದಂತಿದೆ. ಕಾಯಕವನ್ನು ಬಳಲಿಸದೆ, ಚಿತ್ತಶುದ್ಧರಾಗದೆ, ತನುವನ್ನು ಕರಗಿಸದೆ ಮಾಡುವ ಕಾರ್ಯ ಕಾಯಕವಾಗಲಾರದೆಂದು ಶರಣರು ಸ್ಪಷ್ಟಪಡಿಸಿದರು. ಯಾರೇ ಇರಲಿ, ಎಷ್ಟೇ ದೊಡ್ಡವರಿರಲಿ ಕಾಯಕ ಮಾಡದಿದ್ದರ ಅಂಥವರ ಮುಖವನ್ನು ನೋಡಲಾಗದೆಂದು ಹೇಳಿದರು.
ಆದರೆ ಶೂನ್ಯಸಂಪಾದನೆಗಳೆಲ್ಲಿ ಆದದ್ದೇನು? ಗೂಳೂರು ಸಿದ್ಧವೀರಣ್ಣೊಡೆಯರ ‘ಪ್ರಭುದೇವರ ಶೂನ್ಯ ಸಂಪಾದನೆ’ಯಲ್ಲಿ ಬರುವ ಪ್ರಥಮಕೋದೇಶದಲ್ಲಿಯೇ ಕಾಯಕದಂತಹ ಮೌಲ್ಯವನ್ನು ತಿರುಚಲಾಗಿದೆ.
ಗೊಗ್ಗಯ್ಯನೆಂಬ ಶರಣ ಇನ್ನೊಬ್ಬರ ತಂಟೆಗೆ ಹೋಗದೆ ತನ್ನಷ್ಟಕ್ಕೆ ತಾನು ತೋಟ ಮಾಡಿಕೊಂಡು ತನ್ನ ಕಾಯಕದಲ್ಲಿ ನಿರತನಾದ ಸಾಧಕ. ತಾನು ಕಾಯಕದಲ್ಲಿ ನಿರತನಾಗುವುದರಿಂದಲೇ ತನಗೆ ಮೋಕ್ಷ ಲಭಿಸುತ್ತದೆಂದು ತಿಳಿದಿದ್ದ ಮುಗ್ಧಶರಣ. ಇಂತಹ ಶರಣನನ್ನು ಅಲ್ಲಮಪ್ರಭು ಪ್ರಾರಂಭದಲ್ಲಿಯೇ ಕೆಣಕುತ್ತಾನೆ. ತನ್ನದೊಂಧು ಕೃಷಿಯ ನೀತಿಯನ್ನು ಹೇಳಿ ಅವನು ಮಾಡುತ್ತಿದ್ದ ತೋಟದ ಕೆಲಸಕ್ಕಿಂತ ತನ್ನ ತೋಟಗಾರಿಕೆ ಭವ್ಯವೆಂದು ತಿಳಿಸುತ್ತಾನೆ.
“ತನುವ ತೋಟವ ಮಾಡಿ, ಮನವ ಗುದ್ದಲಿಯ ಮಾಡಿ, ಅಗಿದು ಕಳೆದನಯ್ಯ ಭ್ರಾಂತಿಯ ಬೇರ. ಒಡೆದು ಸಂಸಾರದ ಹೆಂಟೆಯ, ಬಗಿದು ಬಿತ್ತಿದೆನಯ್ಯ ಬ್ರಹ್ಮಬೀಜವ. ಅಖಂಢ ಮಂಡಲವೆಂಬ ಬಾವಿ, ಪವನವೇ ರಾಟಾಳ, ಸುಷುಮ್ಮನಾಳದಿಂದ ಉದಕವ ತಿದ್ದಿ ಬಸವಗಳೈವರು ಹಸಗೆಡಿಸಿಹವೆಂದು ಸಮತೆ ಸೈರಣೆಯೆಂಬ ಬೇಲಿಯನಿಕ್ಕಿ, ಆವಾಗಳೂ ಈ ತೋಟದಲ್ಲಿ ಜಾಗರವಿದ್ದು ಸಸಿಯ ಸಲಹಿದೆನು ಕಾಣಾ ಗುಹೇಶ್ವರಾ”.[7]
ಇಲ್ಲಿ ಆಧ್ಯಾತ್ಮದ ಕೃಷಿಯ ಬಗೆಗೆ ವಿವರಿಸಲಾಗಿದೆ. ಇಹದ ಕೃಷಿಯ ಜತೆಗೆ ಪರದ ಕೃಷಿಯೂ ಮುಖ್ಯವೆಂಬುದನ್ನು ಒಪ್ಪಬಹುದು. ಆದರೆ ಇಹದ ಕೃಷಿಯನ್ನು ಅಲ್ಲಗಳೆದು ಪರದ ಕೃಷಿಯೇ ಶ್ರೇಷ್ಠವೆಂದು ಬೋಧಿಸುವುದು ತರವಲ್ಲ. ಶರಣರು ಇಹವನ್ನು ತಿರಸ್ಕರಿಸದೆ, ಪರವನ್ನು ನಿರಾಕರಿಸದೆ ಇಹದ ಮೂಲಕವೇ ಪರವನ್ನು ಕಂಡರು. ಇಲ್ಲಿ ಸಲ್ಲುವವರು ಅಲ್ಲಿಯೂ ಸಲ್ಲುವವರೆಂದು ಹೇಳಿದರು. ಶರಣರ ಆಶಯ ಹೀಗಿರುವಾಗ ಇಲ್ಲಿ ಗೂಳೂರು ಸಿದ್ಧವೀರೊಣ್ಣೊಡೆಯ ಗೊಗ್ಗಯ್ಯನ ತೋಂಟದ ಕಾಯಕವನ್ನು ಪ್ರಭುವಿನ ಮೂಲಕ ಪ್ರಶ್ನಿಸುವ ರೀತಿ ಕಾಯಕಜೀವಿಗಳ ಚಳವಳಿಯ ಆಶಯಕ್ಕೆ ಧಕ್ಕೆ ತರುವಂತಿದೆ.
ಈ ಪ್ರಸಂಗವನ್ನು ಡಾ. ಆರ್.ಸಿ. ಹಿರೇಮಠರಂತಹ ವಿದ್ವಾಂಸರು ವಿಶ್ಲೇಷಿಸಿರುವುದು ಇನ್ನೂ ಅಪಾಯಕಾರಿಯಾಗಿದೆ. ಗುಮ್ಮಳಾಪುರದ ಸಿದ್ಧಲಿಂಗದೇವರ ಶೂನ್ಯಸಂಪಾದನೆಯ ಪ್ರಸ್ತಾವನೆಯಲ್ಲಿ ಹಿರೇಮಠರು ಹೀಗೆ ಹೇಳಿದ್ದಾರೆ. ‘ಕೊಂದವರಿಗೆ ಕೊಲೆ ತಪ್ಪದು, ಗೊಗ್ಗಯ್ಯನ ಕೃಷಿಯಲ್ಲಿ ಆತನ ನೇಗಿಲ ಬಾಯಿಗೆ ಸಿಲುಕಿ ಅದೆಷ್ಟು ಪ್ರಾಣಿಗಳ ಹಿಂಸೆಯಾಗಿದ್ದಿತೊ?”[8] ಸತ್ಯ ಶುದ್ಧ ಕಾಯಕದಿಂದ ಪ್ರಾಣಿಹಿಂಸೆಯಾಗುವುದುಂಟೆ? ಮೊಸರಿನಲ್ಲಿ ಕಲ್ಲು ಹುಡುಕುವ ಇಂತಹ ಪ್ರಸ್ತಾವನೆಯಿಂದ ಯಾರಿಗೆ ಪ್ರಯೋಜನ? ಓದುಗರೇ ಚರ್ಚಿಸಬೇಕು.
“ತನುವ ತೋಟವ ಮಾಡಿ ಮನವ ಗುದ್ದಲಿ ಮಾಡಿ” ಈ ವಚನ ಹಾಗೂ ಗೊಗ್ಗಯ್ಯನ ಪ್ರಸ್ತಾಪ ಉಳಿದ ಯಾವ ಶೂನ್ಯ ಸಂಪಾದನಾಕಾರರಲ್ಲಿಯೂ ಬರುವುದಿಲ್ಲ. ಇದು ಕೇವಲ ಗೂಳೂರು ಸಿದ್ಧವೀರಣ್ಣೊಡೆಯರ ಶೂನ್ಯ ಸಂಪಾದನೆಯಲ್ಲಿ ಮಾತ್ರವಿದೆ. ಪ್ರಭುವಿನದೆಂದು ಹೇಳುವ ಈ ವಚನ, ಪ್ರಭುದೇವರ ಮೂಲವಚನಗಳಲ್ಲಿ ಇಲ್ಲ. ಹೆಚ್ಚಿನ ವಚನಗಳಲ್ಲಿ ಇದೆ. ಈ ಹೆಚ್ಚಿನ ವಚನಗಳು ಶೂನ್ಯ ಸಂಪಾದನೆಗಳಿಂದ ತೆಗೆದುಕೊಂಡವುಗಳೇ ಆಗಿವೆ. ಹಾಗಾದರೆ ಈ ವಚನವನ್ನು ಯರು ರಚಿಸಿದರು?
ಈ ವಚನವನ್ನು ಪ್ರಭು ರಚಿಸಿರಲಿ, ಅಥವಾ ಬೇರೆಯವರೇ ರಚಿಸಿರಲಿ ಈ ವಚನದ ಕಾವ್ಯಶಿಲ್ಪ ತುಂಬಾ ಆಕರ್ಷಕವಾಗಿದೆ. ತನುವನ್ನು ತೋಟದ ಪ್ರತಿಮೆಯ ಮೂಲಕ ಚಿತ್ತಾರಗೊಳಿಸುವ ಕಾವ್ಯಕಲೆ ಅದ್ಭುತವಾಗಿದೆ. ಆದರೆ ಅದನ್ನು ನಿರೂಪಿಸುವ ವಿಧಾನ ವಚನ ಚಳವಳಿಯ ಆಶಯಕ್ಕೆ ಧಕ್ಕೆಯನ್ನುಂಟುಮಾಡಬಾರದು.
ನಮ್ಮದು ಕೃಷಿ ಸಂಸ್ಕೃತಿ. ತೋಟಪಟ್ಟಿಗಳೇ ನಮ್ಮ ಕೈಲಾಸದ ತಾಣಗಳು. ತೋಂಟದ ಕಾಯಕದಲ್ಲಿ ನಿರತನಾಗಿರುವ ಶರಣ ಗೊಗ್ಗಯ್ಯನಂಥವರು ನಮಗಿಂದು ಆದರ್ಶವಾಗಬೇಕಾಗಿದೆ. ತೋಟದ ಕೃಷಿಯ ಜತೆಗೆ ತನುವಿನ ಕೃಷಿಯೂ ನಡೆಯಲಿ. ಆದರೆ ತನುವಿನ ಕೃಷಿಗಾಗಿ ತೋಟದ ಕೃಷಿ ಒಣಗದಿರಲೆಂಬುದೇ ವಚನಕಾರರ ಮುಖ್ಯ ಆಶಯ. ಇದನ್ನರಿತುಕೊಂಡು ಇಂತಹ ಪ್ರಸಂಗಗಳನ್ನು ಅರ್ಥೈಸಿಕೊಳ್ಳಬೇಕೇ ಹೊರತು, ಕೊಂದವರಿಗೆ ಕೊಲೆ ತಪ್ಪದೆಂದು ನಿರೂಪಿಸುವುದಲ್ಲ.
ಗೊಗ್ಗಯ್ಯನ ಪ್ರಸಂಗ ಉಳಿದ ಮೂರು ಶೂನ್ಯ ಸಂಪಾದನೆಗಳಲ್ಲಿ ಬರುವುದಿಲ್ಲವೆಂದ ಮೇಲೆ ಗೂಳೂರು ಸಿದ್ಧವೀರಣ್ಣೊನೊಬ್ಬನೇ ಈ ಪ್ರಸಂಗವನ್ನು ಯಾಕೆ ಸೇರಿಸಿದ? ಈ ಬಗೆಗೆ ಚರ್ಚೆ ಅಗತ್ಯವೆನಿಸುತ್ತದೆ. ಗೊಗ್ಗಯ್ಯ ವಚನಗಳನ್ನು ರಚಿಸಲಿಲ್ಲ; ವಚನಗಳನ್ನು ಆತ ರಚಿಸಿದ್ದರೆ ತೋಂಟದ ಗೊಗ್ಗಯ್ಯನೆಂಬ ಅಂಕಿತದಲ್ಲಿಯೇ ವಚನಗಳನ್ನು ನಿರೂಪಿಸುತ್ತಿದ್ದನೊ ಏನೊ? ಹನ್ನೆರಡನೇ ಶತಮಾನದ ಶರಣ ತೋಂಟದ ಗೊಗ್ಗಯ್ಯನಿಗೂ, ಹದಿನೈದನೇ ಶತಮಾನದ ಶಿವಯೋಗಿ ತೋಂಟದ ಸಿದ್ಧಲಿಂಗ ಯತಿಗಳಿಗೂ ಇರುವ ಸಾಮ್ಯವಾದರೂ ಏನು? ತೋಂಟದ ಸಿದ್ಧಲಿಂಗ ಯತಿಗಳ ಶಿಷ್ಯ ಗೂಳೂರು ಸಿದ್ಧವೀರಣ್ಣೊಡೆಯ ಮಾತ್ರ ತೋಂಟದ ಗೊಗ್ಗಯ್ಯನ ಪ್ರಸಂಗವನ್ನು ಸೇರಿಸಿರಬೇಕಾದರೆ ಏನಾದರೂ ಕಾರಣವಿರಬೇಕಲ್ಲವೆ?
ತೊಂಟದ ಗೊಗ್ಗಯ್ಯ ಹಾಗೂ ತೋಂಟದ ಸಿದ್ಧಲಿಂಗೇಶ್ವರರಲ್ಲಿ ‘ತೋಟ’ ಮಾತ್ರ ಇಬ್ಬರ ಹೆಸರಿನ ಮೊದಲು ಬರುತ್ತದೆ. ಗೊಗ್ಗಯ್ಯನಿಗೆ ಈ ಹೆಸರು ಬರಲು ಆತ ತೋಟದ ಕಾಯಕ ಮಾಡುತ್ತಿದ್ದನೆಂಬುದು ಸ್ಪಷ್ಟವಿದೆ. ಆದರೆ ಸಿದ್ಧಲಿಂಗೇಶ್ವರರಿಗೆ ಏಕೆ ಈ ಅಡ್ಡಹೆಸರು ಬಂದಿರಬೇಕು? ಅವರು ತೋಟದಲ್ಲಿ ಅನುಷ್ಠಾನ ಮಾಡಿದ್ದರಿಂದ ಅವರಿಗೆ ‘ತೋಂಟ’ದ ಹೆಸರು ಬಂದಿರಬೇಕೆಂದು ಕೆಲವರ ಅಭಿಪ್ರಾಯವಾಗಿದೆ. ಹನ್ನೆರಡನೇ ಶತಮಾನದಲ್ಲಿ ಕಾಯಕಕ್ಕೆ ಹೆಸರಾಗಿದ್ದ ತೋಟ, ಹದಿನೈದನೇ ಶತಮಾನದ ಹೊತ್ತಿಗೆ ಅನುಷ್ಠಾನ ಅಥವಾ ಪೂಜೆಗೆ ಹೆಸರಾಯಿತು.. ಹನ್ನೆರಡನೇ ಶತಮಾನದಲ್ಲಿ ಕಾಯಕವೇ ಪೂಜೆಯಾಗಿದ್ದರೆ, ಹದಿನೈದನೇ ಶತಮಾನದಲ್ಲಿ ಪೂಜೆಯೇ ಕಾಯಕವಾಯಿತು. ಮೂರೇ ಶತಮಾನಗಳಲ್ಲಿ ನಡೆದ ಮಹತ್ವದ ಬದಲಾವಣೆಯಿದು. ಹೀಗಾಗಿ ಹದಿನೈದನೇ ಶತಮಾನ ವೀರಶೈವ ಧರ್ಮದ ಪುನರುತ್ಥಾನವಾಗುವುದರ ಜತೆಗೆ, ವನ ಚಳವಳಿಯನ್ನು ಮೂಲೆಗುಂಪು ಮಾಡಿತು. ಧರ್ಮದ ವೈಭವೀಕರಣ ಹೆಚ್ಚಾಗಿ ವಚನಕ್ರಾಂತಿಯ ಕಾವು ತಣ್ಣಗಾಯಿತು. ಆ ಸಂದರ್ಭದಲ್ಲಿ ಬಂದ ನೂರೊಂದು ವಿರಕ್ತರಿಗಾಗಲಿ, ಅವರನ್ನು ಅನುಸರಿಸಿದ ಶೂನ್ಯಸಂಪಾನಾಕಾರರಿಗಾಗಲಿ ಕಾಯಕವು ಅಡ್ಡಹೆಸರಾಗಿ ಬರೆದೆ, ಪೂಜೆ ಮಠಗಳೇ ಅಡ್ಡಹೆಸರುಗಳಾಗಿ ಬಂದವು.
ಇದೇ ರೀತಿಯ ಕಾಯಕದ ನಿಂದನೆ “ಸಿದ್ಧರಾಮಯ್ಯಗಳ ಸಂಪಾದನೆ”ಯಲ್ಲಿ ಬರುತ್ತದೆ. ಕೆರೆಯನ್ನು ಕಟ್ಟಿಸುವುದು, ಬಾವಿಯನ್ನು ತೋಡಿಸುವುದು ಲೋಕೋಪಯೋಗಿ ಕಾಯಕಗಳು. ಕೆರೆ-ಬಾವಿಗಳನ್ನು ನಿರ್ಮಿಸುವುದು ಪುಣ್ಯದ ಕಾರ್ಯವೆಂದೇ ಭಾರತೀಯ ಸಂಸ್ಕೃತಿಯಲ್ಲಿ ಹೇಳಲಾಗಿದೆ. ‘ಕೆರೆಗೆಹಾರ’ದಂತಹ ಜನಪದ ಕಥನಗೀತೆಗಳು ಕೆರೆಗಳ ಮಹತ್ವವನ್ನು ಹೇಳಿವೆ. “ಕೆರೆಯಂ ಕಟ್ಟಿಸು ಬಾವಿಯಂ ಬಳಿಸು” ಎಂಬಂತಹ ಮಾತುಗಳನ್ನು ಶಾಸನಗಳಲ್ಲಿಯೂ ಕಾಣಬಹುದಾಗಿದೆ. ಕೆರೆ-ಬಾವಿಗಳು ಬದುಕಿನ ಅನಿವಾರ್ಯತೆಗಳಾಗಿವೆ.. ಕೆರೆ ಕಟ್ಟಿಸುವಂತಹ ಪವಿತ್ರ ಕಾಯಕದಲ್ಲಿ ನಿರತನಾಗಿದ್ದ ಸಿದ್ಧರಾಮನನ್ನು ಕಂಡು ಅಲ್ಲಮಪ್ರಭು ಕೆಣಕುವ ರೀತಿ, ವಚನಕಾರರ ಕಾಯಕ ಚಳವಳಿಗೆ ಬಗೆದ ದ್ರೋಹವಾಗಿದೆ. ಗುಮ್ಮಳಾಪುರದ ಸಿದ್ಧಲಿಂಗದೇವರು ಹಾಗೂ ಗೂಳೂರು ಸಿದ್ಧವೀರಣ್ಣೊಡೆಯರ ಶೂನ್ಯಸಂಪಾದನೆಗಳಲ್ಲಿ ಈ ಪ್ರಸಂಗ ಪ್ರಸ್ತಾಪವಾಗಿದೆ.
ಸೊನ್ನಲಾಪುರಕ್ಕೆ ಬಂದ ಪ್ರಭು, ಸಿದ್ಧರಾಮ ಹಾಗೂ ಆತನ ಅನುಯಾಯಿಗಳು ಕೆರೆ ಕಟ್ಟಿಸುವುದನ್ನು ಕಂಡು ಹೀಗೆ ವಿಡಂಬಿಸುತ್ತಾನೆ.. “ಕೆರೆಯ ಕಟ್ಟಿಸುವೊಡ್ಡನ ಪ್ರತಾಪವನೇ ನೆಂಬೆನಯ್ಯಾ! ನೆಲನನಗಿದು ಜಲವ ತೆಗೆದಿಹನೆಂಬ ಬಳಲಿಕೆಯ ನೋಡಾ! ಒಂದು ಕಲ್ಲನು ಕಡಿದು ಮತ್ತೊಂದು ಕಲ್ಲಿಗೆ ಭೋಗವ ಕೊಟ್ಟಿಹೆನೆಂಬ ಅಜ್ಞಾನವಿದೇನೊ? ಗೂಹೇಶ್ವರಾ”[9] ಎನ್ನುವ ಪ್ರಭುವು ಈ ವಚನದಲ್ಲಿ ಸಿದ್ಧರಾಮಯ್ಯನನ್ನು ಒಡ್ಡರಾಮಯ್ಯನೆಂದೂ, ಒಡ್ಡನೆಂಧೂ ಸಂಬೋಧಿಸುತ್ತಾನೆ. ಇದು ಅಲ್ಲಮಪ್ರಭುವಿನ ವಚನವಾಗಿರಲಿಕ್ಕಿಲ್ಲ. ಈ ವಚನ ಡಾ. ಎಲ್‌. ಬಸವರಾಜು ಸಂಪಾದಿಸಿರುವ “ಅಲ್ಲಮನ ವಚನಗಳು” ಪುಸ್ತಕದಲ್ಲಿಲ್ಲ. ಶೂನ್ಯ ಸಂಪಾದನಾಕಾರರೇ ಸೃಷ್ಟಿಸಿದ ವಚನ ಇದಾಗಿದೆ. ಒಳಗೆ ತೊಳೆಯಬೇಕು, ಶರೀರ ಶುದ್ಧಿಮಾಡಿಕೊಳ್ಳಬೇಕು, ತನುವೆಂಬ ಏರಿಗೆ ಮನವೆಂಬ ಕಟ್ಟೆ ಇದೆಲ್ಲಾ ನಿಜ. ಇದನ್ನು ಬೇಡವೆಂದು ಸಿದ್ಧರಾಮ ಹೇಳಿಲ್ಲ. ತನ್ನಷ್ಟಕ್ಕೆ ತಾನು ಸತ್ಯ ಶುದ್ಧ ಕಾಯಕದಲ್ಲಿ ತೊಡಗಿದ್ದ ಸಿದ್ಧರಾಮನಂತಹ ಮಹಾಸಾಧಕನನ್ನು, ಅಲ್ಲಮನ ಮುಖಾಂತರ ಈ ಶೂನ್ಯ ಸಂಪಾದನಾಕಾರರು ವಿಡಂಬಿಸುವ ರೀತಿ ಕಾಯಕಜೀವಿಗಳ ಚಳವಳಿಗೆ ತುಂಬಾ ವಿರೋಧವಾಗಿದೆ.
ವೀರಶೈವ ಧರ್ಮ, ಜ್ಞಾನ ಮತ್ತು ಕ್ರಿಯೆ ಎರಡಕ್ಕೂ ಪ್ರಾಮುಖ್ಯತೆ ನೀಡುತ್ತದೆ. ಅವೆರಡೂ ಒಂದು ನಾಣ್ಯದ ಎರಡು ಮುಖಗಳಂತೆ. ಕ್ರಿಯೆಯೇ ಪ್ರಧಾನವಾಗಿದ್ದ ಸಿದ್ಧರಾಮನಿಗೆ ಜ್ಞಾನವನ್ನು ಬೋಧಿಸಲಿ, ತನು ಶುದ್ಧಮಾಡಿಕೊಳ್ಳುವ ಆಧ್ಯಾತ್ಮವನ್ನು ತಿಳಿಸಲಿ. ಆದರೆ ಸಹಸ್ರಾರು ಜನರಿಗೆ ಪ್ರಾಣಿ ಪಕ್ಷಿಗಳಿಗೆ ನೀರುಣಿಸುವ ಕೆರೆಕಟ್ಟುವ ಪವಿತ್ರ ಕಾಯಕವನ್ನೇ ವಿಡಂಬಿಸಿ ಒಡ್ಡರಾಮನೆಂದು ಮೂದಲಿಸುವುದು ವಚನಕಾರರ ಆಶಯವನ್ನೇ ಮರೆತಂತಾಗುತ್ತದೆ. ಈ ಕ್ರಿಯೆ ಶೂನ್ಯಸಂಪಾದನೆಯ ಅನೇಕ ಪ್ರಸಂಗಗಳಲ್ಲಿ ಎದ್ದುಕಾಣುತ್ತದೆ. ದುಡಿದ ವರ್ಗದ ಶರಣರನ್ನು ಶೂನ್ಯಸಂಪಾದನೆಗಳಲ್ಲಿ ಗೌಣವಾಗಿ ಕಾಣಲಾಗಿದೆ.
ಸಿದ್ಧರಾಮನನ್ನು ಒಡ್ಡನೆಂದು ಅಲ್ಲಮಪ್ರಭು ಇಲ್ಲಿ ವಿಡಂಬಿಸಿದಾಗ, ಸಿದ್ಧರಾಮನ ಶಿಷ್ಯರಿಗೆ ಸಿಟ್ಟುಬರುತ್ತದೆ. ಅವರೆಲ್ಲರೂ ಕಾಯಕಜೀವಿಗಳೇ ಆಗಿದ್ದರು. ತಮ್ಮ ಕಾಯಕವನ್ನು, ತಮ್ಮ ಗುರುವನ್ನು ನಿಂದಿಸುವ ಅಲ್ಲಮನಿಗೆ ಕಲ್ಲು ಬಡಿಗೆಗಳಿಂದ ಹೊಡೆಯಲು ಹೋಗುತ್ತಾರೆ. ಗುರುನಿಂದೆಯನ್ನು ಸಹಿಸದೆ ಅಲ್ಲಮನ ಮೇಲೆ ಕೋಪಮಾಡಿಕೊಳ್ಳುತ್ತಾರೆ. ಇದನ್ನು ಶೂನ್ಯಸಂಪಾದನಾಕಾರರು ತಮ್ಮ ಗದ್ಯದಲ್ಲಿ ಹೇಳಿದ್ದಾರೆ. ಆದರೆ ಈ ಕಾಯಕಜೀವಿಗಳು ಅಲ್ಲಮನಿಗೆ ಬೀಸಿದ ಕಲ್ಲುಗಳು ತಿರುಗಿಬಂದು ಮತ್ತೆ ಇವರಿಗೇ ಬಡಿಯುತ್ತವೆಂದು ಶೂನ್ಯ ಸಂಪಾದನೆಕಾರರು ಪವಾಡಕತೆಗಳನ್ನು ಹೆಣೆದಿದ್ದಾರೆ. ಹನ್ನೆರಡನೇ ಶತಮಾನದ ಅಲ್ಲಮಪ್ರಭು ಪವಾಡಪುರುಷನಲ್ಲ. ಶರಣರು ಪವಾಡಗಳನ್ನು ಪುನರ್ಜನ್ಮಗಳನ್ನು ನಂಬುತ್ತಿರಲಿಲ್ಲ. ಆದರೆ ಶೂನ್ಯ ಸಂಪಾದನಾಕಾರರು ಸೃಷ್ಟಿಸಿದ ಈ ಹದಿನೈದನೇ ಶತಮಾನದ ಶೂನ್ಯ ಸಂಪಾದನೆಗಳ ನಾಯಕ ಅಲ್ಲಮಪ್ರಭು ಮಾತ್ರ ಈ ಕಾವ್ಯದುದ್ದಕ್ಕೂ ಅನೇಕ ಪವಾಡಗಳನ್ನು ಮೆರೆದಿದ್ದಾನೆ. ಇದನ್ನು ಚಾಮರಸ ಕವಿ ಪ್ರಭುಲಿಂಗಲೀಲೆಯಲ್ಲಿಯೇ ಮಾಡಿದ್ದಾನೆ. ಅನೇಕ ಪವಾಡ ಕತೆಗಳನ್ನು ಸೇರಿಸಿ ಅಲ್ಲಮಪ್ರಭುವಿನ ನಿಜ ಜೀವನವನ್ನೇ ಈ ಸಂಪಾದನಾಕಾರರು ಮರೆಮಾಚಿ ಬಿಟ್ಟಿದ್ದಾರೆ. ಯಾವ ಶರಣರು ಹನ್ನೆರಡನೇ ಶತಮಾನದಲ್ಲಿ ಏನಾಗಬಾರದೆಂದು ಬಯಸಿದ್ದರೊ, ಅದನ್ನೆಲ್ಲಾ ಹದಿನೈದನೇ ಶತಮಾನದಲ್ಲಿ ಶರಣರ ಹೆಸರಿನ ಮೂಲಕವೇ ಮಾಡಲಾಗಿದೆ. ಇದು ವಚನ ಚಳುವಳಿಯ ದುರಂತ.
ಗೂಳೂರು ಸಿದ್ಧವೀರಣ್ಣೊಡೆಯರ ಶೂನ್ಯ ಸಂಪಾದನೆಯಲ್ಲಿ ಬರುವ ಆಯ್ದಕ್ಕಿ ಮಾರಯ್ಯಗಳ ಸಂಪಾನೆಯಲ್ಲಿಯೂ ಕೂಡ ಕಾಯಕದ ಬಗೆಗೆ ಗೌರವವನ್ನು ತೋರಿಸಿಲ್ಲ. “ಕಾಯಕದಲ್ಲಿ ನಿರತನಾದರೆ ಗುರುದರುಶನವಾದರೂ ಮರೆಯಬೇಕು, ಲಿಂಗಪೂಜೆಯಾದರೂ ಮರೆಯಬೇಕು. ಜಂಗಮಮುಂದಿದ್ದಡೂ ಹಂಗು ಹರೆಯಬೇಕು” ಎನ್ನುವ ವಚನವನ್ನು ಹೇಳುತ್ತಲೇ ಆಯ್ದಕ್ಕಿ ಮಾರಯ್ಯನ ಪ್ರವೇಶವಾಗುತ್ತದೆ. ಇದನ್ನು ಕೇಳಿ ಶೂನ್ಯಸಂಪಾದನಾಕಾರರ ಪ್ರಭುವು ಹೀಗೆ ಹೇಳುತ್ತಾನೆ. “ಮಾಡಿಹನೆಂಬ ಮಾಟಕೂಟದ ಚಿತ್ತ ನಿಂದಲ್ಲದೆ ಸ್ವಸ್ಥವಿಲ್ಲ. ಹಾಂಗಲ್ಲದೆ ಗುಹೇಶ್ವರಲಿಂಗವ ಕಾಣಬಾರದು ಆಯ್ದಕ್ಕಿಯ ಮಾರಯ್ಯ” ಎಂದು ವಿವರಿಸುವ ಪ್ರಭುವಿನ ಈ ವಚನ ಕೂಡಾ ಶೂನ್ಯ ಸಂಪಾದನಾಕಾರರ ಸೃಷ್ಟಿಯೇ ಆಗಿದೆ. ಡಾ.ಎಲ್‌. ಬಸವರಾಜು ಅವರು ಸಂಪಾದಿಸಿರುವ “ಅಲ್ಲಮನ ವಚನಗಳು” ಕೃತಿಯಲ್ಲಿ ಈ ವಚನವೂ ಇಲ್ಲ. ಇಂತಹ ಅನೇಕ ವಚನಗಳನ್ನು ಶೂನ್ಯಸಂಪಾದನಾಕಾರರು ತಾವೇ ಸೃಷ್ಟಿಸಿ ಪ್ರಭುವಿನ ಹೆಸರಿನಲ್ಲಿ ಬರೆದಿದ್ದಾರೆ.
ಇದಷ್ಟಕ್ಕೆ ಬಿಡದೆ ವಚನಗಳ ನಂತರ ಬರುವ ಗದ್ಯದಲ್ಲಿ, ಆಯ್ದಕ್ಕಿ ಮಾರಯ್ಯ ತಮ್ಮ ಕಾಯಕವನ್ನು ತಾವೇ ಜರೆದರೆಂದು ಗೂಳೂರು ಸಿದ್ಧವೀರಣ್ಣೊಡೆಯ ಹೇಳುತ್ತಾನೆ. ಆ ಸಾಲುಗಳು ಹೀಗಿವೆ. “ಈ ಹೀಗೆಂದು ಪ್ರಭುದೇವರು ಮಹಾಘನಲಿಂಗವ ನಿಜಪದದಲ್ಲಿ ಬೆರಸಿ ಎರಡಳಿದಿರಬೇಕೆಂದು ನಿರೂಪಿಸಲು, ಇದಕ್ಕೆ ಆಯ್ದಕ್ಕಿಯ ಮಾರಿತಂದೆಗಳು ಕೃತಿನಿಶ್ಚಯವನೆಯ್ದಿ, ತಮ್ಮ ಕಾಯಕವ ತಾವೆ ಜರೆದು, ಘನಲಿಂಗದ ನಿಜಸಮಾಧಿಯೊಳಗೆ ಬೆರಸಿನಿಂದು ಪ್ರಭುದೇವರ ಶ್ರೀ ಪಾದಕ್ಕೆ ನಮಸ್ಕರಿಸಿರುವ…..” ೧೮.((ಪ್ರೊ. ಸಂ.ಶಿ. ಭೂಸನೂರಮಠ(ಸಂ.), ಗೂಳೂರು ಸಿದ್ಧವೀರಣ್ಣೊಡೆಯರ ಶೂನ್ಯ ಸಂಪಾದನೆ, ಪುಟ ೧೬೧, ವ. ೭, ೧೯೫೮.))
ಶೂನ್ಯ ಸಂಪಾದನಾಕಾರರು ಯಾಕೆ ಹೀಗೆ ಹೊಸ ವಚನಗಳನ್ನು ಶರಣರ ಹೆಸರಿನಲ್ಲಿ ರಚಿಸಿದರು? ಎಂಬ ಪ್ರಶ್ನೆಗೆ ಉತ್ತರ ಸರಳವಾಗಿದೆ. “ಕಾಯಕದಲ್ಲಿ ನಿರತನಾದಡೆ ಲಿಂಗಪೂಜೆಯಾದಡೂ ಮರೆಯಬೇಕು, ಜಂಗಮ ಮುಂದಿದ್ದಡೂ ಹಂಗು ಹರಿಯಬೇಕು” ಎಂಬಂತಹ ಶರಣರ ವಚನಗಳು ಇವರಿಗೆ ಹಿಡಿಸಲಿಲ್ಲ. ಇಂತಹ ವಚನಗಳು ಪ್ರಚಾರವಾದರೆ ತಮ್ಮ ಗತಿಯೇನೆಂದು ಈ ವಿರಕ್ತಮಂಡಳಿ ಆಲೋಚಿಸಿತು. ಅದಕ್ಕಾಗಿ ಉದ್ದೇಶ ಪೂರ್ವಕವಾಗಿಯೇ ಇಂತಹ ನುಡಿಗಳನ್ನು ಅಲ್ಲಗಳೆಯಲು ಪ್ರಭುವಿನ ಹೆಸರಿನಲ್ಲಿಯೇ ಹೊಸ ವಚನಗಳನ್ನು ಸೃಷ್ಟಿಸಲಾಯಿತು. ವಚನಗಳ ನಂತರ ಬರುವ ತಮ್ಮ ಗದ್ಯದಲ್ಲಿ ಉದ್ದೇಶಕ್ಕೆ ತಕ್ಕಂತೆ ಅರ್ಥ ಬದಲಿಸಲಾಯಿತು.

ಶೂನ್ಯ ಸಂಪಾದನೆ ಪ್ರಸ್ತುತ ಸವಾಲುಗಳು (೩)
೬. ಅಸ್ಪೃಶ್ಯತೆ ನಿವಾರಣೆ
ಶತಮಾನಗಳಿಂದ ಬೇರುಬಿಟ್ಟಿದ್ದ ಅಸ್ಪೃಶ್ಯತೆಯನ್ನು ಹೊಡೆದೋಡಿಸಿ ಜಾತ್ಯಾತೀತ ಮೌಲ್ಯವನ್ನು ಹುಟ್ಟುಹಾಕುವುದೇ ವಚನ ಚಳುವಳಿಯ ಮುಖ್ಯ ಉದ್ದೇಶವಾಗಿತ್ತು. ಅಪ್ಪನು ನಮ್ಮ ಮಾದಾರ ಚೆನ್ನಯ್ಯ, ಬೊಪ್ಪನು ನಮ್ಮ ಡೋಹರ ಕಕ್ಕಯ್ಯನೆಂದು ತಿಳಿಸಿದ ವಚನಕಾರರು, ತಮ್ಮದು ಮಾದಾರ ಚೆನ್ನಯ್ಯನ ಗೋತ್ರವೆಂದು ಹೆಮ್ಮೆಯಿಂದ ಹೇಳಿಕೊಂಡರು. ಹರಳಯ್ಯನ ಮಗನೊಂದಿಗೆ, ಮಧುವಯ್ಯನ ಮಗಳು ಮದುವೆಯಾದದ್ದು, ಅಂತರ್ಜಾತಿಯ ವಿವಾಹವನ್ನು ಜಾರಿಗೆ ತಂದದ್ದು, ವಚನ ಚಳುವಳಿಯ ಬಹುದೊಡ್ಡ ಸಾಧನೆ. ಮನುಷ್ಯ ಮನುಷ್ಯರಲ್ಲಿ ಜಾತಿಭೇದದ ಮೂಲಕ ಅಸಮಾನತೆಯನ್ನು ಹುಟ್ಟುಹಾಕಿದ ವರ್ಣವ್ಯವಸ್ಥೆಯನ್ನು ಧಿಕ್ಕರಿಸಿದ್ದು ಚಾರಿತ್ರಿಕವಾಗಿ ತುಂಬಾ ಮಹತ್ವವಾದದ್ದಾಗಿದೆ.
ಆದರೆ ಶೂನ್ಯಸಂಪಾದನೆಗಳಲ್ಲಿ ಇದರ ಬಗೆಗೆ ಪ್ರಸ್ತಾಪವೇ ಇಲ್ಲ. ವರ್ಣವ್ಯವಸ್ಥೆಯನ್ನು ವಿರೋಧಿಸುವ, ಮನುಷ್ಯ ಸಮಾನತೆಯನ್ನು ಸಾರುವ ಅನೇಕ ವಚನಗಳನ್ನು ಶರಣರು ರಚಿಸಿದ್ದಾರೆ. ಅಂತಹ ಯಾವುದೇ ಒಂದು ವಚನವನ್ನು ಕೂಡ ಇಲ್ಲಿ ಆಯ್ಕೆ ಮಾಡಿಕೊಂಡಿಲ್ಲ. ಎಲ್ಲಾ ಗಣಗಳ ಐಕ್ಯದವರೆಗೂ” ಶೂನ್ಯಸಂಪಾದನೆಯ ಬೆಳವಣಿಗೆ ಇದೆ. ಆದರೆ ವಚನ ಚಳುವಳಿಕಯ ಕೇಂದ್ರವಾದ ಜಾತಿ ಸಂಘರ್ಷದ ಪ್ರಸ್ತಾಪವನ್ನು ಶೂನ್ಯಸಂಪಾದನಾಕಾರರು ಯಾಕೆ ಕೈಬಿಟ್ಟರು?ಅಮುಖ್ಯವಾದ ವಿಷಯವಾದರೆ ಕೈಬಿಡಬಹುದು, ಆದರೆ ಅಸ್ಪೃಶ್ಯತೆ ಮತ್ತು ಜಾತಿ ಹೋರಾಟದಂತಹ ವಿಷಯಗಳು ಶರಣರ ಕ್ರಾಂತಿಯ ಮುಖ್ಯನೆಲೆಗಳು. ಅವುಗಳನ್ನೇ ಕೈಬಿಟ್ಟುಬಿಟ್ಟರೆ ಹೇಗೆ? ಇದರ ಹಿಂದಿರುವ ಉದ್ದೇಶವಾದರೂ ಏನು?
ಶೂನ್ಯಸಂಪಾದನೆಗಳು ಧಾರ್ಮಿಕ ಕೃತಿಗಳು ಆ ಕಾರಣಕ್ಕಾಗಿ ಇಲ್ಲಿ ಸಾಮಾಜಿಕ ವಿಷಯಗಳನ್ನು ಸೇರಿಸಲಾಗಿಲ್ಲವೆಂದು ಕಾರಣ ನೀಡಬಹುದು. ಆದರೆ ವಚನಕಾರರು ಕೇವಲ ಧಾರ್ಮಿಕ ಪುರುಷರಲ್ಲ. ಅವರ ಧರ್ಮಕ್ಕೂ ಸಮಾಜಕ್ಕೂ ಸಂಬಂಧವಿತ್ತು. ಸಮಾಜದಿಂದ ಅತೀತವಾದ, ಸಮುದಾಯದಿಂದ ದೂರವಿರುವ ಧರ್ಮವನ್ನವರು ಬೋಧಿಸಲಿಲ್ಲ. ಧರ್ಮ ಸಮಾಜ ಸಮುದಾಯ ಪ್ರತ್ಯೇಕ ಘಟಕಗಳಲ್ಲ. ನಿಜವಾದ ಧರ್ಮ ಪ್ರತ್ಯೇಕತೆಯನ್ನು ಹೇಳುವುದೇ ಇಲ್ಲ.
ನಿಜವಾಧ ಧಾರ್ಮಿಕ ಕೃತಿ, ನಿಜವಾದ ಸಾಮಾಜಿಕ ಕೃತಿಯೂ ಆಗಿರುತ್ತದೆ. ನಿಜವಾದ ರಾಜಕೀಯ ಕೃತಿಯೂ ಆಗಿರುತ್ತದೆ. ಶರಣರು ಸಾರಿದ್ದು ಅಂತಹ ಧರ್ಮ. ಅವರು ಸಮಾನತೆಯ ಸಮಾಜವನ್ನು ಕಟ್ಟಬಯಸಿದ್ದರು. ಜಾತ್ಯಾತೀತ ಸಮುದಾಯವನ್ನು ಬೆಳೆಸಬಯಸಿದ್ದರು. ಜಾತಿ ರಹಿತ ವ್ಯವಸ್ಥೆಗಾಗಿ ಹಂಬಲಿಸಿದ್ದರು.
ಧರ್ಮಗ್ರಂಥವನ್ನೇ ಬರೆಯುವುದು ಶೂನ್ಯಸಂಪಾದನಾಕಾರರ ಉದ್ದೇಶವಾಗಿದ್ದರೆ ಶರಣರ ವಚನಗಳಲ್ಲಿ ಬರುವ ವಿಚಾರಗಳನ್ನು ಕ್ರೋಡಿಕರಿಸಿ ಶಾಸ್ತ್ರ ಗ್ರಂಥವನ್ನು ಬರೆಯಬಹುದಾಗಿತ್ತು. ಶರಣರ ವಚನಗಳನ್ನು ಸಂಕಲಿಸಿ ಬರೆಯುವಾಗ ಅವರ ಮುಖ್ಯ ಆಶಯಗಳನ್ನೇ ಬಿಟ್ಟು ಬರೆಯುವುದು ಸೂಕ್ತವೇ? ಅಂದರೆ ಶೂನ್ಯಸಂಪಾದನಾಕಾರರ ಪ್ರಕಾರ ಶರಣರು ಕೇವಲ ಧರ್ಮಬೋಧಕರೆ? ಇಂತಹ ಅನೇಕ ಗೊಂದಲಗಳು ಇಂತಹ ಸಂಕಲಗಳಿಂದ ಹುಟ್ಟಿಕೊಂಡಿವೆ.
ಹರಿಹರನೂ ಕೂಡ ಭಕ್ತ ಕವಿ. ಧರ್ಮ ಮತ್ತು ಭಕ್ತಿಗೆ ಸಂಬಂಧಿಸಿದಂತೆ ಹರಿಹರನಲ್ಲಿದ್ದ ತಾತ್ತ್ವಿಕ ಬದ್ದತೆಯನ್ನು ಯಾರೂ” ಪ್ರಶ್ನಿಸಲಾರರು. ಆದರೆ ಹರಿಹರ ಶರಣರ ಭಕ್ತಿಯ ವಿಚಾರಗಳನ್ನು ಹೇಳುತ್ತಲೇ ಅವರ ಸಾಮಾಜಿಕ ವಿಷಯಗಳನ್ನು ತಿಳಿಸಿದ. ಹರಿಹರ ರಚಿಸಿರುವ ಮಾದಾರ ಚೆನ್ನಯ್ಯನ ರಗಳೆ, ಶ್ವಪಚಯ್ಯನ ರಗಳೆ ಈ ಮೊದಲಾದವುಗಳನ್ನಿಲ್ಲಿ ಉದಾಹರಿಸಬಹುದು.
ಹಾಗಾದರೆ ಶೂನ್ಯ ಸಂಪಾದನಾಕಾರರಿಗೆ ಮತ್ತು ಅಂದಿನ ನೂರೊಂದು ವಿರಕ್ತರಿಗೆ ವೀರಶೈವ ಜಾತಿವ್ಯವಸ್ಥೆಯನ್ನು ಹುಟ್ಟುಹಾಕುವುದೇ ಮುಖ್ಯ ವಿಚಾರವಾಗಿತ್ತೆ? ಈ ಬಗೆಗೆ ಸಂಶೋಧನೆಗಳಾಗಬೇಕಾಗಿದೆ.. ಏಕೆಂದರೆ ಅಂದಿನ ಸಂದರ್ಭದಲ್ಲಿ ಪರಕೀಯ ಧಾರ್ಮಿಕ ದಾಳಿ ಅತಿಯಾಗಿತ್ತು. ಮುಸ್ಲಿಂ ಸಾಮ್ರಾಟರ ಆಳ್ವಿಕೆಯಲ್ಲಿ ತತ್ತರಿಸಿಹೋಗಿದ್ದ ಈ ಜನತೆ ಧಾರ್ಮಿಕವಾಗಿ ಒಗ್ಗೂಡುವುದರ ಮೂಲಕ ಇಂತಹ ಪ್ರಯತ್ನಗಳನ್ನು ಮಾಡಿದರೆ? ಪ್ರೌಢದೇವರಾಯನ ಕಾಲವನ್ನು ವೀರಶೈವ ಪುನರುತ್ಥಾನದ ಯುಗವೆಂದು ಹೇಳಕಲು ಇದೇ ಮುಖ್ಯ ಕಾರಣಾಗಿರಬೇಕು. ಇವೇ ಕಾರಣಗಳಿರಬೇಕೆನ್ನುವುದಾದರೆ ಶೂನ್ಯ ಸಂಪಾದನೆಗಳಿಗೆ ಬಹಳಷ್ಟು ಮಿತಿಗಳು ಕಾಡುತ್ತವೆ. ಪ್ರಸ್ತುತ ಸಂದರ್ಭದ ಸವಾಲುಗಳನ್ನು ಎದುರಿಸುವ ಶಕ್ತಿ ವಚನಗಳಿಗೆ ವಚನಕಾರರಿಗೆ ಇರುವಂತೆ, ಶೂನ್ಯಸಂಪಾದನೆಗಳಿಗೆ ಮತ್ತು ಶೂನ್ಯೆ ಸಂಪಾದನಾಕಾರರಿಗೆ ಇಲ್ಲವೆಂದೇ ಹೇಳಬೇಕಾಗುತ್ತದೆ.
ಇದನ್ನೆಲ್ಲಾ ಗಮನಿಸಿದರೆ ಶೂನ್ಯಸಂಪಾದನಾಕಾರರಿಗೆ ವಚನಕಾರರ ನಿಜವಾದ ಧರ್ಮದ ಅರ್ಥವೇ ಆಗಿಲ್ಲವೆಂದು ತಿಳಿಯಬೇಕಾಗುತ್ತದೆ. ವಚನಕಾರರ ವಚನಗಳಲ್ಲಿ ಧರ್ಮವೆಂಬುದು ಪ್ರತ್ಯೇಕವಾಗಿಲ್ಲ.. ವಚನಧರ್ಮವಿರುವುದು ಕಾಯಕದಲ್ಲಿ ದಾಸೋಹದಲ್ಲಿ ಅಸ್ಪೃಶ್ಯತೆ ನಿವಾರಣೆಯಲ್ಲಿ ಲಿಂಗಭೇದ ನಿವಾರಣೆಯಲ್ಲಿ. ವಚನಕಾರರನ್ನು ಸರಿಯಾಗಿ ಅರ್ಥೈಸಿಕೊಂಡವರಿಗೆ ವಚನ ಧರ್ಮದ ತಿರುಳು ಸ್ಪಷ್ಟವಾಗಿಯೇ ಕಾಣಿಸುತ್ತದೆ.
ಆದರೆ ಶೂನ್ಯ ಸಂಪಾದನಾಕಾರರಿಗೆ ವಚನ ಧರ್ಮವನ್ನು ವಿಸ್ತರಿಸುವ ಉದ್ದೇಶವಾಗಲಿ, ವಚನ ಚಳುವಳಿಯನ್ನು ಮುಂದುವರಿಸುವ ಉದ್ದೇಶವಾಗಲಿ ಖಂಡಿತಾ ಇರಲಿಲ್ಲ. ವಚನಕಾರರನ್ನು ಮುಂದಿಟ್ಟುಕೊಂಡು ಗುರು ಲಿಂಗ ಜಂಗಮಕ್ಕೆ ಸಂಬಂಧಿಸಿದ ವಿಷಯವನ್ನು ವೈಭವೀಕರಿಸುವುದೇ ಆಗಿತ್ತು. ಶೈವ ಪರಂಪರೆಯ ಮೂಲ ನೆಲೆಗಳನ್ನುಳಿಸಿಕೊಂಡು ಮತ್ತೆ ಮಠ ವ್ಯವಸ್ಥೆಯನ್ನು ಹುಟ್ಟುಹಾಕುವುದೇ ಅವರ ಉದ್ದೇಶವಾಗಿತ್ತೆಂದು ಇದರಿಂದ ಸ್ಪಷ್ಟವಾಗುತ್ತದೆ.
ಉಳಿದ ಧರ್ಮಗಳಿಗೂ, ಶರಣ ಧರ್ಮಕ್ಕೂ ಅಜಗಜಾಂತರ ವ್ಯತ್ಯಾಸವಿದೆ. ಉಳಿದ ಧರ್ಮಗಳಲ್ಲಿ, ಧರ್ಮಕ್ಕೆ ಸಂಬಂಧಿಸಿದ ಪ್ರತ್ಯೇಕ ಗ್ರಂಥಗಳೇ ಇರುತ್ತವೆ. ಆ ಧರ್ಮದ ಸಂಸ್ಥಾಪಕರ ಭವಾವಳಿಗಳಿರುತ್ತವೆ. ಅದರ ಪ್ರಚಾರಕರ ಪಡೆ ಇರುತ್ತದೆ. ಇದನ್ನೆಲ್ಲಾ ಗಟ್ಟಿಗೊಳಿಸುವ ಪುರೋಹಿತಶಾಹಿ ವ್ಯವಸ್ಥೆ ಆ ಧರ್ಮಗಳ ಮೂಲ ಕೇಂದ್ರವಾಗಿರುತ್ತದೆ. ಶರಣಧರ್ಮ ಅಥವಾ ವಚನಕಾರರು ಹೇಳಿದ ವಚನಧರ್ಮ ವೀರಶೈವವನ್ನು ಮೀರಿ ಬೆಳೆದ ಮಾನವೀಯ ಧರ್ಮವಾಗಿದೆ. ಕರ್ನಾಟಕದಾಚೆಗೂ ಪ್ರಸ್ತುವಾಗಬಲ್ಲ ಜಾಗತಿಕ ಧರ್ಮವಾಗಿದೆ. “ಎರೆದರೆ ನೆನೆಯದು, ಬಿಟ್ಟರೆ ಬಾಡದು. ಹುರುಳಿಲ್ಲ ಹುರುಳಿಲ್ಲ ಲಿಂಗಪೂಜೆ” ಎಂದು ಹೇಳಿದ ಶರಣರು, ಇಷ್ಟಲಿಂಗವನ್ನು ಮೀರಿ ಬೆಳೆದ ಮಹಾ ಸಾಧಕರಾಗಿದ್ದರು. ಸಾಧಕನೇ ಭಕ್ತನಾಗಿ-ಗುರುವಾಗಿ-ಲಿಂಗವಾಗಿ-ಜಂಗಮನಾಗಿ ಬೆಳೆಯುವ ಅದ್ಭುತ ಶಕ್ತಿ ವಚನಧರ್ಮಕ್ಕಿದೆ. ಆದರೆ ಶೂನ್ಯಸಂಪಾದನೆಗಳಲ್ಲಿ ಆದದ್ದೇನು? ಈ ವಿಷಯ ಗಂಭೀರ ಚರ್ಚೆಯನ್ನು ಬಯಸುತ್ತದೆ.
ವಚನ ಚಳುವಳಿಯೆಂದರೆ ಅದು ದಲಿತ ಚಳವಳಿಯೇ ಆಗಿತ್ತು. ವಚನಕಾರರ ಮೂಲ ಉದ್ದೇಶ ಅಸ್ಪೃಶ್ಯತೆ ನಿವಾರಣೆಯೇ ಆಗಿತ್ತು. ಹರಿಹರನಂತಹ ಭಕ್ತಕವಿ ಮಾದಾರ ಚೆನ್ನಯ್ಯನ ರಗಳೆಯನ್ನು ಬರೆದಿರುವಾಗ, ಆತನ ತರುವಾಯ ಬಂದ ಶೂನ್ಯಸಂಪಾದನಾಕಾರರು ಮಾದಾರ ಚೆನ್ನಯ್ಯನ ಸಂಪಾದನೆಯನ್ನು ಸೇರಿಸಬಹುದಾಗಿತ್ತು. ಬಸವಣ್ಣನವರು ಹೇಳಿದಂತೆ ಗೋತ್ರ ಪುರುಷನಾದ ಚೆನ್ನಯ್ಯನ ಸಂಪಾದನೆಯ ಮೂಲಕವೇ ಶೂನ್ಯಸಂಪಾದನೆ ಪ್ರಾರಂಭವಾಗಬಹುದಾಗಿತ್ತು. ಶೂನ್ಯಸಂಪಾದನೆಯ ಉದ್ದೇಶ ಆಧ್ಯಾತ್ಮಕ್ಕೆ ಮಾತ್ರ ಸೀಮಿತವೆಂದು ಇಟ್ಟುಕಂಡರೂ, ಅಸ್ಪೃಶ್ಯ ಸಮುದಾಯದಿಂದ ಬಂದ ವಚನಕಾರರು ಹೇಳಿದ ಆಧ್ಯಾತ್ಮ ಅನುಭಾವದ ವಿಷಯಗಳು ಯಾವುದರಲ್ಲಿಯೂ ಕಡಿಮೆಯಾಗಿಲ್ಲ. ಹೀಗಿದ್ದಾಗ ಅಸ್ಪೃಶ್ಯ ವಚನಕಾರರು ಶೂನ್ಯಸಂಪಾದನೆಗಳಲ್ಲಿ ಏಕ ಪ್ರವೇಶ ಪಡೆಯಲಿಲ್ಲ? ಈ ವಿಷಯವನ್ನು ಕುರಿತು ಮುಕ್ತ ಮನಸ್ಸಿನ ಚರ್ಚೆ ಪ್ರಾರಂಭ ವಾಗಬೇಕಾಗಿದೆ.
ಅಸ್ಪೃಶ್ಯ ವಚನಕಾರರಲ್ಲಿ ಕಂಡುಬರುವ ಆಧ್ಯಾತ್ಮದ ವಿಚಾರಗಳು, ಅನುಭಾವದ ಪರಿಕಲ್ಪನೆಗಳು ಕುತೂಹಲಕಾರಿಯಾಗಿವೆ.
“ಸ್ಥೂಲ ಸೂಕ್ಷ್ಮ ಕಾರಣವೆಂಬ ಮೂರು ಕಂಬವ ನೆಟ್ಟು
ಆಗು ಚೇಗುಯೆಂಬ ದಡಿಗೋಲಿನಲ್ಲಿ
ಅಗಡದ ಎಮ್ಮೆಯ ಚರ್ಮವ ತೆಗೆದು,
ಉಭಯನಾಮವೆಂಬ ಸಾಲಿನಲ್ಲಿ ತಿತ್ತಿಯನೊಪ್ಪವ ಮಾಡಿ,
ಭಾವವೆಂಬ ತಿಗುಡಿನಲ್ಲಿ
ಸರ್ವಸಾರವೆಂಬ ಖಾರದ ನೀರ ಹೊಯಿದು
ಅಟ್ಟೆಯ ದುರ್ಗುಣ ಕೆಟ್ಟು
ಮೆಟ್ಟಡಿಯವರಿಗೆ ಮುಟಟಿಸಬಂದೆ….”
(ಸ.ವ.ಸಂ. ೮, ಪು. ೪೧೯, ವ. ೧೧೬೫)
ವೃತ್ತಿ ಪ್ರತಿಮೆಗಳ ಮೂಲಕ ಆಧ್ಯಾತ್ಮದ ನೆಲೆಗಳನ್ನು ಗುರುತಿಸುವ ಮಾದಾರ ಚೆನ್ನಯ್ಯನ ಈ ವಚನ ಗಮನಾರ್ಹವಾದುದು. “ಅಗಡದ ಎಮ್ಮೆಯ ಚರ್ಮ”, “ಅಟ್ಟೆಯ ದುರ್ಗುಣ”ದಂತಹ ಪದಗಳು ಇಡೀ ಭಾರತೀಯ ಆಧ್ಯಾತ್ಮ ಕ್ಷೇತ್ರಕ್ಕೆ ತುಂಬಾ ಹೊಸತಾದ ಪದಗಳು. ಇಂತಹ ಹಿರಿಯ ವಚನಕಾರರ ವಚನಗಳನ್ನು ನಂತರ ಬಂದ ಸಂಕಲನಕಾರರು ಕವಿಗಳು ಗಮನಿಸದೇ ಇರುವುದು ಶೋಚನೀಯವಾದುದು.
“ಆಕಾಶ ಆಕಾರವಾಗಿ ತೋರಯಡಗುವನ್ನ ಬರ
ಬಯಲು ಬೆಳಗ ನುಂಗಿ, ಒಳಗಾಗಹನ್ನ ಬರ,
ವಾಯು ಗಂಧವ ಕೂಡುವನ್ನ ಬರ,
ಕಾಯದ ಇಷ್ಟವ ಜೀವವರಿವನ್ನ ಬರ
ಆವ ಭಾವವನೂ ಆಡಿ ಭಾವಜ್ಞರೆನಿಸಿಕೊಂಬರಲ್ಲದೆ
ಭಾವದ ಸೂತಕವುಳ್ಳನ್ನಕ್ಕ,
ಜೀವ ಆವಾವ ಭಾವಂಗಳಲ್ಲಿ ಬಹುದು ತಪ್ಪದು
ಇದಕ್ಕೆ ಎನಗಿನ್ನಾವುದು ಬಟ್ಟೆ? ಕಾಮಧೂಮ ಧೂಳೇಶ್ವರಾ”
(ಸ.ವ.ಸಂ.೮, ಪು. ೪೨೬, ವ. ೧೧೮೩)
ಮಾದಾರ ಧೂಳಯ್ಯನ ಈ ವಚನದಲ್ಲಿ ಬರುವ ಅನುಭಾವದ ಒಳನೋಟಗಳನ್ನಿಲ್ಲಿ ಗಮನಿಸಬಹುದಾಗಿದೆ. ಆಕಾಶ ಬಯಲು ವಾಯು ಈ ಪಂಚತತ್ವಗಳ ಮೂಲಕ ಧೂಳಯ್ಯ ಕಂಡುಕೊಳ್ಳುವ ಸತ್ಯಶೋಧಗಳನ್ನು ಗಮನಿಸಿದಾಗ ಈ ವಚನಕಾರರ ಬಗೆಗೆ ಅಭಿಮಾನವೆನಿಸುತ್ತದೆ. ಶತಮಾನಗಳಿಂದ ಆಧ್ಯಾತ್ಮ ಕ್ಷೇತ್ರದಿಂದ ದೂರವಾಗಿದ್ದ ಅಸ್ಪೃಶ್ಯರು, ಹನ್ನೆರಡನೇ ಶತಮಾನದ ಶರಣ ಚಳವಳಿಯಲ್ಲಿ ಆಧ್ಯಾತ್ಮ ಅನುಭಾವ ಕ್ಷೇತ್ರದಲ್ಲಿ ಮಹತ್ವದ ವಿಚಾರಗಳನ್ನು ಪ್ರಕಟಿಸಿರುವುದು ಶರಣ ಸಂಸ್ಕೃತಿಯ ಹಿರಿಮೆಗೆ ಸಾಕ್ಷಿಯಾಗಿದೆ. ಇಂತಹ ಮಹತ್ವದ ದಾಖಲೆಗಳನ್ನು ಶೂನ್ಯಸಂಪಾದನೆಗಳು ನಿರ್ಲಕ್ಷಿಸಿವೆ.
೭. ವಚನಕಾರ್ತಿಯರು
ಹನ್ನೆರಡನೇ ಶತಮಾನದ ಸಂದರ್ಭದಲ್ಲಿ ಅನೇಕ ಮಹಿಳೆಯರು ವಚನ ರಚನೆ ಮಾಡಿರುವ ವಿಷಯ ಈಗಾಗಲೇ ಸ್ಪಷ್ಟವಾಗಿದೆ. ಮೂವತ್ತೈದಕ್ಕೂ ಹೆಚ್ಚು ಸಂಖ್ಯೆಯ ಮಹಿಳೆಯರ ವಚನಗಳು ಈಗಾಗಲೇ ಪ್ರಕಟವಾಗಿವೆ.. ಅದರಲ್ಲಿ ಶೂದ್ರವರ್ಗದ ವಚನಕಾರ್ತಿಯರೇ ಅಧಿಕ ಸಂಖ್ಯೆಯಲ್ಲಿದ್ದಾರೆ. ಆದರೆ ಶೂನ್ಯಸಂಪಾದನೆಗಳಲ್ಲಿ ಶೂದ್ರ ವಚನಕಾರ್ತಿಯರ ಪ್ರಸ್ತಾಪವೇ ಇಲ್ಲ.
ಶೂನ್ಯಸಂಪಾದನೆಗಳಲ್ಲಿ ಮುಕ್ತಾಯಕ್ಕ ಮತ್ತು ಮಹಾದೇವಿಯಕ್ಕ ಅವರಿಗೆ ಸಂಬಂಧಿಸಿದಂತೆ ಮಾತ್ರ ಎರಡು ಅಧ್ಯಾಯಗಿವೆ. ಉಳಿದಂಥೆ ಆಯ್ದಕ್ಕಿ ಲಕ್ಕಮ್ಮ, ಮೋಳಿಗೆ ಮಹಾದೇವಮ್ಮ, ಅಕ್ಕನಾಗಮ್ಮ ಮತ್ತು ನೀಲಮ್ಮ ಅವರ ಪ್ರಸ್ತಾಪಗಳು ಸಾಂದರ್ಭಿಬಂದಿವೆ. ಇದಿಷ್ಟನ್ನು ಬಿಟ್ಟರೆ ಶೂನ್ಯಸಂಪಾದನೆಗಳಲ್ಲಿ ಶೂದ್ರ ವಚನಕಾರ್ತಿಯರಿಗೆ ಸ್ಥಾನವೇ ಇಲ್ಲ.
ಕೆಳವರ್ಗ ಕೆಳಜಾತಿಗಳಿಂದ ಬಂದ ಮಹತ್ವದ ವಚನಕಾರ್ತಿಯರನ್ನು ಶೂನ್ಯ ಸಂಪಾದನೆಗಳು ಮರೆತುಬಿಟ್ಟಿವೆ. ಮುಕ್ತಾಯಕ್ಕ ಹಾಗೂ ಮಹಾದೇವಿಯಕ್ಕಗಳ ಬಗೆಗೆ ಶೂನ್ಯಸಂಪಾದನೆಗಳಲ್ಲಿ ಸ್ಥಾನ ದೊರೆತಿದ್ದರೂ, ಅವೆರಡೂ ಪರೀಕ್ಷೆಗೊಳಪಡುವ ಪಾತ್ರಗಳಾಗಿ ಬಂದಿವೆ. ಮುಕ್ತಾಯಕ್ಕ ಮತ್ತು ಮಹಾದೇವಿಯಕ್ಕಗಳ ವಚನಗಳನ್ನು ಗಮನಿಸಿದರೆ, ಅವರೆಂತಹ ಉದಾತ್ತ ಅನುಭಾವಿಗಳಾಗಿದ್ದರೆಂಬುದು ಸ್ಪಷ್ಟವಾಗುತ್ತದೆ. ಆದರೆ ಶೂನ್ಯಸಂಪಾದನೆಗಳಲ್ಲಿ ಇವರು ಮೂಲರೂಪದಲ್ಲಿ ಪ್ರಕಟವಾಗಿಲ್ಲ.
ಮುಕ್ತಾಯಕ್ಕಗಳ ಅನುಭಾವದ ನಿಲುವು ಇಂದಿಗೂ ಪ್ರಸ್ತುತವಾದುದು. ಮಹಾದೇವಿಯಕ್ಕಗಳ ಚಿಂತನೆ ಅದ್ಭುತವಾದುದು. ಆದರೆ ಶೂನ್ಯಸಂಪಾದನೆಗಳಲ್ಲಿ ಇವರಿಗೆ ಸಿಗಬೇಕಾದ ಸ್ಥಾನಸಿಕ್ಕಿಲ್ಲವೆಂಬುದು ವಿಷಾದದ ಸಂಗತಿಯಾಗಿದೆ.
ಶೂನ್ಯಸಂಪಾದನೆಗಳಲ್ಲಿ ಬಂದಿರುವ ಮುಕ್ತಾಯಕ್ಕನ ಪ್ರಸಂಗ ಪ್ರಶ್ನಾರ್ಹವಾಗಿದೆ. ಅಲ್ಲಮಪ್ರಭು ಮತ್ತು ಮುಕ್ತಾಯಕ್ಕ ಇವರಿಬ್ಬರು ಕಂಡುಕೊಂಡ ಅನುಭಾವ ಸತ್ಯಗಳು ಬೇರೆ ಬೇರೆಯಾಗಿವೆ. ಇಬ್ಬರ ತರ್ಕಗಳೂ ಕೂಡ ಭಿನ್ನವಾಗಿವೆ. ಇವರಿಬ್ಬರ ಚಿಂತನೆಗಳು ಅನುಭಾವದ ಕ್ಷೇತ್ರದಲ್ಲಿ ಎರಡು ಹೊಸ ಹೆದ್ದಾರಿಗಳನ್ನೇ ನಿರ್ಮಿಸಿವೆ.. ಈ ಸತ್ಯವನ್ನು ಶೂನ್ಯಸಂಪಾದನೆಕಾರರು ಎತ್ತಿ ಹಿಡಿಯಬಹುದಾಗಿತ್ತು. ಆ ಇಬ್ಬರ ಚಿಂತನೆಗಳನ್ನು ಬೆಳೆಸದೆ ಶೂನ್ಯಸಂಪಾದನಾಕಾರರು ಮುಕ್ತಾಯಕ್ಕಗಳ ಚಿಂತನೆಯ ಮೇಲೆ, ಅಲ್ಲಮನ ವಿಚಾರವನ್ನು ಹೇರಿದ್ದಾರೆ. ಪರೀಕ್ಷೆಗೊಳಗಾದ ವಿದ್ಯಾರ್ಥಿಯಂತೆ ಮುಕ್ತಾಯಕ್ಕ ಇಲ್ಲಿ ಚಿತ್ರಿತವಾಗಿದ್ದಾಳೆ. ಆದರೆ ಆಕೆಯ ವಚನಗಳನ್ನು ಸಮಗ್ರವಾಗಿ ಅಧ್ಯಯನ ಮಾಡಿದವರು ಶೂನ್ಯ ಸಂಪಾದನಾಕಾರರ ಈ ನಿಲುವನ್ನು ಒಪ್ಪಲಾರರು. ಭಾರತೀಯ ಸಂದರ್ಭದಲ್ಲಿಯೇ ಮಹಿಳೆಯೊಬ್ಬಳು ಉನ್ನತವಾದ ಅನುಭಾವ ಪರಂಪರೆಯನ್ನು ಹುಟ್ಟುಹಾಕಿದ್ದು ಹನ್ನೆರಡನೇ ಶತಮಾನದಲ್ಲಿ, ಅಂತಹ ಮುಕ್ತಾಯಕ್ಕನ ಅನುಭಾವ ಪರಂಪರೆಯಲ್ಲಿ ಹೊಸ ಸಾಧ್ಯತೆಯನ್ನು ಕಂಡುಕೊಳ್ಳಬಹುದಾಗಿದೆ.
“ನುಡಿಯ ಹಂಗಿನ್ನೂ ನಿಮಗೆ ಹಿಂಗದು
ನಡೆಯನೆಂತು ಪರರಿಗೆ ಹೇಳುವಿರಿ”?
ಎನ್ನುವ ಮುಕ್ತಾಯಕ್ಕನ ನುಡಿ ಹೊಸ ಚಿಂತನೆಯ ಆವಿಷ್ಕಾರದಂತಿದೆ.. ಅಜಗಣ್ಣನ ಸೋದರಿಯಾಗಿ ಆತನ ಅದ್ಭುತವಾದ ಆಧ್ಯಾತ್ಮ ದೆತ್ತರವನ್ನು ಕಂಡಿದ್ದ ಮುಕ್ತಾಯಕ್ಕ, ಪ್ರಭುವಿನೊಂದಿಗೆ ಚರ್ಚಿಸುವ ಸಂದರ್ಭದಲ್ಲಿ ತೂಕ ತಪ್ಪದಂತೆ ಮಾತನಾಡಿದ್ದಾಳೆ.. ಇದಕ್ಕೆ ಪ್ರಭು ಕೊಡುವ ಉತ್ತರಗಳು ಮಾತ್ರ ನೇರವಾಗಿರದೆ ಸುತ್ತಿ ಬಳಸಿ ಬಂದಿದೆ.
“ಸಿಡಿಲು ಹೊಯಿದ ಬಾವಿಗೆ ಸೋಪಾನವೇಕೊ?”
“ತನ್ನತಾನರಿದವಂಗೆ ಅರಿವೆ ಗುರು”
“ನುಡಿಯೆನೆಂಬಲ್ಲಿಯೆ ನುಡಿಯಿದೆ, ನಡೆಯನೆಂಬಲ್ಲಿಯೆ ನಡೆಯಿದೆ”
“ಸೊಡರುಳ್ಳ ಮನೆಗೆ ಮತ್ತೆ ತಮಂಧವೆಂಬುದೇನೋ?”
“ಅರಿವಡೆ ಮತಿಯಿಲ್ಲ, ನೆನೆವಡೆ ಮನವಿಲ್ಲ”
“ನಡೆದು ನಡೆದು ನಡೆಯ ಕಂಡವರು, ನಿಡಿದು ಹೇಳುತ್ತಿಹರೆ?”
“ತಾನಾದಲ್ಲದೆ ಇದಿರಿಂಗೆ ಹೇಳಬಹುದೆ?”
ಹೀಗೆ ಹಲವಾರು ನುಡಿಮುತ್ತುಗಳನ್ನು, ಅನುಭಾವದ ನೆಲೆಗಳನ್ನು ಮುಕ್ತಾಯಕ್ಕನ ವಚನಗಳಿಂದ ಆರಿಸಿ ತೆಗೆಯಬಹುದಾಗಿದೆ. ಇಂತಹ ಮಹಾನುಭಾವಿ ಮುಕ್ತಾಯಕ್ಕನನ್ನು ಶೂನ್ಯಸಂಪಾದನೆಗಳು ಗುರುತಿಸಿದ್ದರೂ, ಆಕೆಯ ಅನುಭಾವಿಕ ನೆಲೆಯನ್ನು ಒಂದು ಹೊಸ ಪರಂಪರೆಯನ್ನಾಗಿ ಕಟ್ಟಿಕೊಟ್ಟಿಲ್ಲ.
ಅಕ್ಕಮಹಾದೇವಿಯ ಪ್ರಸಂಗದಲ್ಲಿಯೂ ಇದೇ ರೀತಿಯಾಗಿದೆ. “ಅಯ್ಯಾ ನಿಮ್ಮ ಶರಣರು ಮೆಟ್ಟಿದ ಧರೆ ಪಾವನವಯ್ಯಾ” ಎನ್ನುತ್ತ ಕಲ್ಯಾಣವನ್ನು ಪ್ರವೇಶಿಸಿದ ಅಕ್ಕಮಹಾದೇವಿಗೆ ಪ್ರಾರಂಭದಲ್ಲಿಯೇ ಪರೀಕ್ಷೆ ಕಾದಿದೆ. ಕಿನ್ನರಿ ಬೊಮ್ಮಯ್ಯಗಳಿಂದ ಪರೀಕ್ಷೆಗೊಳಗಾದ ಅಕ್ಕನನ್ನು ಪ್ರಭುವೂ ಪ್ರಶ್ನಿಸುತ್ತಾನೆ.
“ಉದಮದದ ಯೌವನವನೊಳಕೊಂಡ ಸತಿ ನೀನು ಇತ್ತಲೇಕೆ
ಬಂದೆಯವ್ವಾ? ಸತಿಯೆಂದರೆ ಮುನಿವರು ನಮ್ಮ ಶರಣರು
ನಿನ್ನ ಪತಿಯ ಕುರುಹು ಹೇಳಿದರೆ ಬಂದು ಕುಳ್ಳಿರು. ಅಲ್ಲದರೆ ತೊಲಗು
ತಾಯೆ…”.
(ಗೂಳೂರು ಸಿದ್ಧವೀರಣ್ಣೊಡೆಯರ ಶೂನ್ಯಸಂಪಾದನೆ, ಪು. ೩೨೫, ವ:೧೦)
ಇದು ಪ್ರಭುದೇವರ ವಚನವೆಂದು ಶೂನ್ಯಸಂಪಾದನಾಕಾರರು ಸೇರಿಸಿಕೊಂಡಿದ್ದಾರೆ. ಆದರೆ ಪ್ರಭುದೇವರ ಮೂಲದ ವಚನಗಳಲ್ಲಿ ಈ ವಚನವಿಲ್ಲ. ಇತ್ತೀಚೆಗೆ ಪ್ರಕಟವಾಗಿರುವ ಕನ್ನಡ ಸಂಸ್ಕೃತಿ ಇಲಾಖೆಯ ಪ್ರಕಟನೆಯಾದ ‘ಅಲ್ಲಮಪ್ರಭುದೇವರ ವಚನ ಸಂಪುಟ’ದಲ್ಲಿ ಹೆಚ್ಚಿನ ವಚನಗಳು’ ಭಾಗದಲ್ಲಿ ಈ ವಚನ ಸೇರಿದೆ. ಇದರ ಸಂಪಾದಕರಾದ ಡಾ.ಬಿ.ವ್ಹಿ. ಮಲ್ಲಾಪುರ ಅವರು ಈ ಹೆಚ್ಚಿನ ವಚನಗಳೆಲ್ಲಾ ಶೂನ್ಯ ಸಂಪಾದನೆಗಳಿಂದ ತೆಗೆದುಕೊಂಡವುಗಳಾಗಿವೆಯೆಂದು ತಮ್ಮ ಸಂಪಾದಕೀಯದಲ್ಲಿ ಹೇಳಿದ್ದಾರೆ.
ವಸ್ತುಸ್ಥಿತಿ ಹೀಗಿರುವಾಗ, ಇಂತಹ ವಚನಗಳನ್ನು ಯಾರು ರಚಿಸಿದರು? ಎಂಬ ಪ್ರಶ್ನೆ ಬಹುಮುಖ್ಯವಾಗುತ್ತದೆ. ಡಾ.ಎಲ್‌. ಬಸವರಾಜು ಮತ್ತು ಇಮ್ಮಡಿ ಶಿವಬಸವಸ್ವಾಮಿಗಳು ಸಂಪಾದಿಸಿರುವ ಸಂಕಲನಗಳಲ್ಲಿ ಇಂತಹ ವಚನಗಳು ಬಂದಿಲ್ಲ. ಅಂದಮೇಲೆ ಇಂತಹ ವಚನಗಳನ್ನು ಶೂನ್ಯಸಂಪಾದನಾಕಾರರೇ ಸೃಷ್ಟಿಸಿ ಪ್ರಭುವಿನ ಹೆಸರಿನಲ್ಲಿ ಸೇರಿಸಿದ್ದಾರೆಂಬುದು ಸ್ಪಷ್ಟವಾಗುತ್ತದೆ.
“ಸತಿಯೆಂದರೆ ಮುನಿವರು ನಮ್ಮ ಶರಣರು” ಎಂದು ಉಲ್ಲೇಖವಾಗಿರುವ ಈ ಮಾತೇ ಇಡೀ ವಚನ ಚಳವಳಿಗೆ ವಿರೋಧವಾದುದಾಗಿದೆ. “ಸತಿಪತಿಗಳೊಂದಾದ ಭಕ್ತಿ ಹಿತವಪ್ಪುದು ಶಿವಂಗೆ” ಎಂದು ಶರಣರು ಹೇಳಿದ್ದಾರೆ. “ಕೂಡಲಸಂಗಮದೇವನ ನಿಲುವು ಕನ್ಯೆಯ ಸ್ನೇಹದಂತಿದ್ದಿತ್ತು” ಎಂದು ಬಸವಣ್ಣ ಸ್ಪಷ್ಪಪಡಿಸಿದ್ದಾನೆ. ಸತ್ಯ ಸಂಗತಿ ಹೀಗಿರುವಾಗ “ಸತಿಯೆಂದರೆ ಮುನಿವರು ನಮ್ಮ ಶರಣರು” ಎಂದು ಪ್ರಭುವಿನ ಮೂಲಕ ಹೇಳಿಸಿದ ಈ ಮಾತು ಶರಣರ ಧೋರಣೆಗೆ ವಿರುದ್ಧವಾದುದಾಗಿದೆ..“ನಿನ್ನ ಪತಿಯ ಕುರುಹು ಹೇಳಿದರೆ ಬಂದು ಕುಳ್ಳಿರು, ಇಲ್ಲದಿರೆ ತೊಲಗು” ಎಂಬಂತಹ ಮುಂದಿನ ಮಾತು ಕೂಡ ವಿರೋಧಾಭಾಸದಿಂದ ಕೂಡಿದೆ.
“ಕಾಯ ಸತಿಯೆಂದು ಹೇಸಿ ಕಳೆದೆ
ವಾಯದ ಮನ ಮಾಯೆಯೆಂದು ಹೇಸಿ ಬಿಟ್ಟೆ
ವಾಯದ ಸತಿ ಎಂಬ ಸಂದೇಹವೆಮಗೇಕೆ?
ಸತಿಯರ ಗೋಷ್ಠಿವಿಷ ಕಾಣವ್ವ……”
(ಗೂಳೂರು ಸಿದ್ಧವೀರಣ್ಣೊಡೆಯರ ಶೂನ್ಯಸಂಪಾದನೆ, ಪು. ೩೨೫, ವ:೧೧)
ಎಂದು ಪ್ರಭು ಹೇಳುವ ಈ ವಚನವೂ ಕೂಡ ಮೂಲದಲ್ಲಿರದೆ ಹೆಚ್ಚಿನ ವಚನಗಳು ಭಾಗದಲ್ಲಿ ಕಾಣಿಸಿಕೊಂಡಿದೆ. ಈ ವಚನವನ್ನು ಕೂಡಾ ಶೂನ್ಯ ಸಂಪಾದನಾಕಾರರೇ ಪ್ರಭುವಿನ ಹೆಸರಿನಲ್ಲಿ ಬರೆದು ಸೇರಿಸಿದ್ದಾರೆ. “ಸತಿಯರಗೋಷ್ಠಿ ವಿಷ ಕಾಣವ್ವ” ಎಂದು ಪ್ರಭುವಿನಂತಹ ಅನುಭಾವಿ ಹೇಳಲು ಸಾಧ್ಯವೇ ಇಲ್ಲ. ಆದರೆ ಶೂನ್ಯಸಂಪಾದನಾಕಾರರು ತಮ್ಮ ಕೃತಿಗಳಲ್ಲಿ ಇಂಥವುಗಳನ್ನು ಸಾಧ್ಯಮಾಡಿ ತೋರಿಸಿದ್ದಾರೆ.
ಕಲ್ಯಾಣದಲ್ಲಿ ಅಲ್ಲಮನ ಸಮ್ಮುಖದಲ್ಲಿ ಪರೀಕ್ಷೆಗೊಳಗಾದ ಅಕ್ಕಮಹಾದೇವಿಯ ವಿಚಾರಧಾರೆ ಒಂದು ಹೊಸ ಪಂಥವಾಗಿ ಬೆಳೆಯುವಷ್ಟು ಶಕ್ತಿಶಾಲಿಯಾಗಿದೆ. ಶೂನ್ಯಸಂಪಾದನಾಕಾರರೂ ಈ ಸಂಗತಿಯನ್ನು ಕೊನೆಯ ಭಾಗದಲ್ಲಿ ಎತ್ತಿ ತೋರಿಸಿರುವರಾದರೂ, ಪ್ರಾರಂಭದಲ್ಲಿ ಪ್ರಭುವಿನ ಹೆಸರಿನಲ್ಲಿ ಹೆಚ್ಚಿನ ವಚನಗಳನ್ನು ಹೆಣೆದು ಸೇರಿಸಿರುವುದು ಔಚಿತ್ಯವಾಗಲಾರದು.
“ಕಾಯ ಕರ್ರ‍್‍‌ನೆ ಕಂದಿದಡೇನಯ್ಯಾ ಕಾಯ ಮಿರ್ರ‍್‍‌ನೆ ಮಿಂಚಿದಡೇನಯ್ಯ-”
ಫಲ ಒಳಗೆ ಪಕ್ವವಾಗಿಯಲ್ಲದೆ ಹೊರಗಣಸಿಪ್ಪೆ ಒಪ್ಪಗೆಡದು”
“ಹಾವಿನ ಹಲ್ಲಕಳೆದು ಹಾವನಾಡಿಸಬಲ್ಲರೆ ಹಾವಿನ ಸಂಗವೇ ಲೇಸು”
“ಕಾಯದೊಳಗೆ ಅಕಾಯವಾಗಿತ್ತು, ಜೀವದೊಳಗೆ ನಿರ್ಜೀವವಾಗಿತ್ತು”
“ಗಟ್ಟಿದುಪ್ಪ ತಿಳಿದುಪ್ಪಕ್ಕೆ ಹಂಗುಂಟೇ ಅಯ್ಯಾ?”
“ಸತ್ತ ಹೆಣ ಕೂಗಿದುದುಂಟು ಬೈಚಿಟಟ ಬಯಕೆ ಕರೆದುದುಂಟು”
“ಚಂದನವ ಕಡಿದು ಕೊರೆದು ತೆಯ್ದಡೆ ನೊಂದೆನೆಂದು ಕಂಪ ಬಿಟ್ಟಿತ್ತೆ?”
“ಅಂಗಸಂಗಿಯಲ್ಲಿ ಲಿಂಗಸಂಗಿಯಾದೆ, ಲಿಂಗಸಂಗಿಯಲ್ಲಿ ಅಂಗಸಂಗಿಯಾದೆ”
ಇಂತಹ ಅನೇಕ ಮಹತ್ವದ ನುಡಿಮುತ್ತುಗಳನ್ನು ತನ್ನ ವಚನಗಳಲ್ಲಿ ಪೋಣಿಸಿರುವ ಅಕ್ಕನ ಅನುಭಾವಿಕ ನೆಲೆಗಳನ್ನು ಪ್ರತ್ಯೇಕವಾಗಿಯೇ ಅಭ್ಯಸಿಸಬೇಕಾಗಿದೆ. ಅಕ್ಕನ ಈ ನುಡಿಗಳು ಕೇವಲ ತರ್ಕವಾಗಿ ಬಾರದ, ಅನುಭಾವಿಕ ಸತ್ಯಗಳಾಗಿ ಹೊರಹೊವಿದೆ.
ಮುಕ್ತಾಯಕ್ಕ ಹಾಗೂ ಮಹಾದೇವಿಯಕ್ಕಗಳ ಎರಡು ಪ್ರತ್ಯೇಕ ಪ್ರಸಂಗಗಳು ಶೂನ್ಯ ಸಂಪಾದನೆಗಳಲ್ಲಿ ಉಲ್ಲೇಖಗೊಂಡಿದ್ದರೂ, ಇವರಿಗೆ ಶೂನ್ಯಸಂಪಾದನಾಕಾರರೂ ನ್ಯಾಯವನ್ನೊದಗಿಸಿಲ್ಲವೆಂದೇ ಹೇಳಬೇಕಾಗುತ್ತದೆ. ಆಧ್ಯಾತ್ಮ ಕ್ಷೇತ್ರದಲ್ಲಿ ಎರಡು ಹೊಸ ಮಾರ್ಗಗಳನ್ನು ಹುಟ್ಟುಹಾಕಿದ ಈ ಇಬ್ಬರು ಶರಣೆಯರ ಬಗೆಗೆ ಎರಡು ಪ್ರತ್ಯೇಕ ಶೂನ್ಯಸಂಪಾದನೆಗಳೇ ಹುಟ್ಟಬೇಕಾದ ಅಗತ್ಯವಿದೆ.
ಮಹಾದೇವಿಯಕ್ಕ ಮುಕ್ತಾಯಕ್ಕಗಳಷ್ಟೇ ಪ್ರಮುಖರಾಗಿರುವ ಇನ್ನೂ ಕೆಲವು ವಚನಕಾರ್ತಿಯರು, ವಚನ ಚಳವಳಿಯ ಮೂಲಕ ಗುರುತಿಸಿಕೊಂಡಿದ್ದಾರೆ. ಅವರಲ್ಲಿ ಅಕ್ಕಮ್ಮ, ಅಮುಗೆರಾಯಮ್ಮ, ಆಯ್ದಕ್ಕಿ ಲಕ್ಕಮ್ಮ, ಕಾಳವ್ವೆ, ಮೋಳಿಗೆ ಮಹಾದೇವಮ್ಮ, ಸತ್ಯಕ್ಕ, ಲಿಂಗಮ್ಮನಂತಹ ವಚನಕಾರ್ತಿಯರು ಮಹತ್ವದ ವಚನಗಳನ್ನು ರಚಿಸಿದ್ದಾರೆ. ಶರಣ ತತ್ವಕ್ಕೆ ಬದ್ಧರಾಗಿ ಬದುಕಿದ್ದಾರೆ. ವಚನ ಚಳವಳಿಯ ಮೌಲ್ಯಗಳನ್ನು ಎತ್ತಿಹಿಡಿದ ಈ ವಚನಕಾರ್ತಿಯರನ್ನು ಶೂನ್ಯಸಂಪಾದನಾಕಾರರು ಮರೆತುಬಿಟ್ಟಿದ್ದಾರೆ.
ಶೂನ್ಯಸಂಪಾದನಾಕಾರರು ಮರೆತರೂ, ಓದುಗರು ಈ ವಚನಕಾರ್ತಿಯರನ್ನು ಮರೆಯಲಾರರು. “ಆಚಾರ ಅನುಸರಣೆಯಾದಲ್ಲಿ ಅಲ್ಲ ಅಹುದೆಂದು ಎಲ್ಲರ ಕೂಡುವಾಗ ಗೆಲ್ಲ ಸೋಲದ ಕಾಳಗವೆ?” ಎಂದು ಕೇಳುವ ಅಕ್ಕಮ್ಮ. “ಅರೆಯ ಮೇಲೆ ಮಳೆ ಹೊಯಿದಂತೆ, ಅರಿವುಳ್ಳವರಲ್ಲಿ ಅಗಮ್ಯವುಂಟೆ” ಎಂದು ಪ್ರಶ್ನಿಸುವ ಅಮುಗೆ ರಾಯಮ್ಮ, “ತೊಬರದ ಕೊಳ್ಳಿಯಂತೆ ಉರಿವಾತ ಭಕ್ತನೆ? ಹುಸಿದು ತಂದು ಮಾಡುವಾತ ಭಕ್ತನೆ?” ಎಂದು ಆರ್ಭಟಿಸುವ ಕಾಳವ್ವೆ, “ಆಸೆಯೆಂಬುದು ಅರಸಿಂಗಲ್ಲದೆ, ಶಿವಭಕ್ತರಿಗುಂಟೆ ಅಯ್ಯಾ?” ಎನ್ನುವ ಲಕ್ಕಮ್ಮ, “ತಲೆಯ ಮೇಲೆ ತಲೆಯುಂಟೆ? ಹಣೆಯಲ್ಲಿ ಕಣ್ಣುಂಟೆ?ಗಳದಲ್ಲಿ ವಿಷವುಂಟೆ? ದೇವರೆಂಬರಿಗೆಂಟೊಡಲುಂಟೆ?” ಎಂದು ದೇವರನ್ನೇ ಪ್ರಶ್ನಿಸುವ ಸತ್ಯಕ್ಕನಂತಹ ಅನೇಕ ವಚನಕಾರ್ತಿಯರು ವಚನಚಳವಳಿಯ ಕೇಂದ್ರವಾಗಿದ್ದಾರೆ. ಇವರಲ್ಲಿ ಕಾಣುವ ಅನುಭಾವ, ಪ್ರಾಮಾಣಿಕತೆ, ನಿಷ್ಠೆ, ನೇರನುಡಿ, ನಿಷ್ಟುರತೆಯಂತಹ ಗುಣಗಳು ಬಹುಮುಖ್ಯವಾಗಿವೆ. ಇಂತಹ ವಚನಕಾರ್ತಿಯರ ಪ್ರಸ್ತಾಪ ಶೂನ್ಯ ಸಂಪಾದನೆಗಳಲ್ಲಿಲ್ಲ. ಇಂತಹ ಅನೇಕ ಮಿತಿಗಳನ್ನು ಶೂನ್ಯಸಂಪಾದನೆಗಳಲ್ಲಿ ಗುರುತಿಸುವುದರಿಂದ, ವಚನ ಚಳವಳಿಯ ಸಾಧ್ಯತೆಯನ್ನು ಸರಿಯಾಗಿ ತಿಳಿದುಕೊಳ್ಳಲು ಸಾಧ್ಯವಾಗುತ್ತದೆ.
ಶೂನ್ಯ ಸಂಪಾದನೆ ಪ್ರಸ್ತುತ ಸವಾಲುಗಳು (೪)
೮. ಸಮಾರೋಪ
ಚಾಮರಸನ ಪ್ರಭುಲಿಂಗಲೀಲೆ ಕಾವ್ಯಕ್ಕೂ ಶೂನ್ಯಸಂಪಾದನೆಗಳಿಗೂ ನೇರವಾದ ಸಂಬಂಧವಿದೆ. ಚಾಮರಸ ಕೂಡಾ ನೂರೊಂದು ವಿರಕ್ತರ ಪರಂಪರೆಗೆ ಸೇರಿದ್ದನೆಂಬ ವಿಷಯ ಈಗಾಗಲೇ ಸ್ಪಷ್ಟವಾಗಿದೆ.. ಹದಿನೈದು ಹದಿನಾರನೇ ಶತಮಾನದಲ್ಲಿ ರಚನೆಗೊಂದ ಈ ವಿಶಿಷ್ಟ ಕೃತಿಗಳಿಗೂ, ಇದೇ ಅವಧಿಯಲ್ಲಿ ಹುಟ್ಟಿಕೊಂಡ ಮಲೆಮಾದೇಶ್ವರ ಮತ್ತು ಮಂಟೇಸ್ವಾಮಿಯಂತಹ ಜನಪದ ಮಹಾಕಾವ್ಯಗಳಿಗೂ, ವಸ್ತುವಿನ್ಯಾಸ ಆಶಯಗಳ ದೃಷ್ಟಿಯಿಂದ ತುಂಬಾ ವ್ಯತ್ಯಾಸವಿದೆ.
ಪ್ರಭುಲಿಂಗಲೀಲೆ ಶೂನ್ಯಸಂಪಾದನೆಯಂತಹ ಕೃತಿಗಳು ಧರ್ಮಕೇಂದ್ರಿತ ನೆಲೆಯಲ್ಲಿ ಸಾಗಿದರೆ, ಮಲೆಮಾದೇಶ್ವರ, ಮಂಟೇಸ್ವಾಮಿ ಕೃತಿಗಳು ಸಮಾಜಕೇಂದ್ರಿತ ನೆಲೆಯಲ್ಲಿ ಬಿಚ್ಚಿಕೊಳ್ಳುತ್ತವೆ. ಮಾದೇಶ್ವರ ಕಾವ್ಯದಲ್ಲಿ ಪ್ರಾಣದಾನ ಪವಾಡ, ಹರಳಯ್ಯನ ಪ್ರಸಂಗ ಬರುತ್ತವೆ. ಆದರೆ ಶೂನ್ಯ ಸಂಪಾದನೆಯಂತಹ ಕೃತಿಗಳಲ್ಲಿ ಬಹುಮುಖ್ಯವಾದ ಹರಳಯ್ಯನ ಪ್ರಸಂಗವೇ ಬರುವುದಿಲ್ಲ. ಮಾದೇಶ್ವರ ಮತ್ತು ಮಂಟೇಸ್ವಾಮಿ, ಜನಪದರ ಸಾಂಸ್ಕೃತಿಕ ವೀರರಾಗಿ ಕಾಣಿಸಿಕೊಂಡು, ದುಡಿವ ವರ್ಗದ ಕೆಳಜಾತಿಯಿಂದ ಬಂದ ನೀಲಗಾರರ ಗುಡ್ಡರ ದಲಿತರ ಮಹಾನಾಯಕರಾಗಿ ನಿಲ್ಲುತ್ತಾರೆ. ಮಾದೇಶ್ವರ‍ ಮಂಟೇಸ್ವಾಮಿ ಮಹಾಕಾವ್ಯಗಳಲ್ಲಿ ಸಮಸ್ತ ದಲಿತ ಬದುಕು ಅನಾವರಣಗೊಂಡರೆ, ಅದೇ ಸಂದರ್ಭದಲ್ಲಿ ಹುಟ್ಟಿದ ಪ್ರಭುಲಿಂಗಲೀಲೆಯಂತಹ ಕಾವ್ಯಕೃತಿಯಲ್ಲಿ ಪ್ರಭುವಿನ ವೈಭವೀಕರಣವಿದೆ. ಇದೇ ಆಶಯವನ್ನು ಹೊಂದಿದ್ದ ಶೂನ್ಯ ಸಂಪಾದನೆಗಳು ಖೊಟ್ಟಿವಚನಗಳ ಸೇರ್ಪಡೆಯ ಮೂಲಕ ಮತ್ತಷ್ಟು ವೈಭವೀಕರಣಗೊಳಿಸಿವೆ. ಹನ್ನೆರಡನೇ ಶತಮಾನದ ಕಲ್ಯಾಣಶರಣರ ಪ್ರಭಾವ ಮಾದೇಶ್ವರ ಮಂಟೇಸ್ವಾಮಿ ಕಾವ್ಯಗಳಲ್ಲಿ ಬಹುಮುಖಿ ನೆಲೆಯಲ್ಲಿ ಕಾಣಿಸಿದರೆ, ಪ್ರಭುಲಿಂಗಲೀಲೆ ಶೂನ್ಯಸಂಪಾದನೆ ಕೃತಿಗಳಲ್ಲಿ ಅದು ಏಕಮುಖಿ ನೆಲೆಯಲ್ಲಿ ಸ್ಥಗಿತಗೊಳ್ಳುತ್ತದೆ.
ಮಾದೇಶ್ವರ ಮಂಟೇಸ್ವಾಮಿ ಕಾವ್ಯದಲ್ಲಿ ಬಸವಣ್ಣನೊಂದಿಗೆ ಸಂಬಂಧ ಕಲ್ಪಿಸುವ ಕಥಾ ಭಾಗಗಳು ಸಿಗುತ್ತವಾದರೂ ಹನ್ನೆರಡನೇ ಶತಮಾನದ ಬಸವಣ್ಣನಿಗೂ ಈ ಕಥಾ ಭಾಗಗಳಿಗೂ ಯಾವುದೇ ಸಂಬಂಧವಿಲ್ಲ. ಇಲ್ಲಿ ಪ್ರಸ್ತಾಪಗೊಂಡಿರುವ ಬಸವಣ್ಣ ಹದಿನೈದನೇ ಶತಮಾನದ ಕೊಡೇಕಲ್ಲ ಬಸವಣ್ಣನಾಗಿದ್ದಾನೆ. “ರಾಚಪ್ಪಾಜಿ ಸಾಲು” ಮಂಟೇಸ್ವಾಮಿ ಕಾವ್ಯದಲ್ಲಿ ಬರುವುದರಿಂದ ಇಲ್ಲಿ ಉಲ್ಲೇಋವಾಗಿರುವ ಬಸವಣ್ಣ ಕೊಡೇಕಲ್ಲ ಬಸವಣ್ಣನೇ ಆಗಿದ್ದಾನೆಂಬುದು ಸ್ಪಷ್ಟವಾಗುತ್ತದೆ. ಸಿದ್ದಪ್ಪಾಜಿ ರಾಚಪ್ಪಾಜಿ ಮುಂತಾದವರು ಮಂಟೇಸ್ವಾಮಿಯ ಶಿಷ್ಯರಾಗಿ, ಅಂತಹ ಪರಂಪರೆಯೊಂದನ್ನು ಮುಂದವರಿಸುತ್ತಾರೆ.
ಮಂಟೇಸ್ವಾಮಿ ಕಾವ್ಯವು ಕಲ್ಯಾಣದಿಂದಲೇ ಆರಂಭವಾಗುತ್ತದೆ. ಮಂಟೇಸ್ವಾಮಿಯನ್ನು ಧರೆಗೆ ದೊಡ್ಡವರು, ಪ್ರಭುದೇವರು ಎಂದು ಕರೆಯಲಾಗಿದೆ. ಹೀಗೆಂದಾಕ್ಷಣ ಮಂಟೇಸ್ವಾಮಿಯೇ ಪ್ರಭುದೇವರಾಗುವುದಿಲ್ಲ. ಜನಪದರು ಮಂಟೇಸ್ವಾಮಿಯನ್ನು ಪ್ರಭುದೇವರ ಅವತಾರವೆಂದು ಭಾವಿಸಿದ್ದಾರೆ. ಅಂತೆಯೇ ಅನೇಕ ಸಂದರ್ಭಗಳಲ್ಲಿ ಮಂಟೇಸ್ವಾಮಿಯನ್ನು ಪ್ರಭುದೇವರಿಗೆ ಸಮೀಕರಿಸಿ ವರ್ಣಿಸಲಾಗಿದೆ.
ಶ್ರೇಣೀಕೃತ ಸಮಾಜ ವ್ಯವಸ್ಥೆಯ ಕೆಳವರ್ಗಕ್ಕೆ ಸೇರದ ಮಂಟೇಸ್ವಾಮಿ ಮಾದೇಶ್ವರ ಪರಂಪರೆಗಳು, ದೇವರಗುಡ್ಡರ ಸಾಂಪ್ರದಾಯಿಕ ಆಚರಣೆಗಳ ಮೂಲಕ ಇಂದಿಗೂ ಜೀವಂತವಾಗಿವೆ. ಪ್ರಧಾನ ಸಂಸ್ಕೃತಿಗೆ ಪರ್ಯಾಯವಾದ ಪ್ರತಿಸಂಸ್ಕೃತಿ ನಿರ್ಮಾಣ ಈ ಜನಪದ ಮಹಾಕಾವ್ಯಗಳಲ್ಲಿ ಕಾಣಿಸಿದರೆ, ಧರ್ಮದ ಕೇಂದ್ರೀಕೃತ ನೆಲೆ ಪ್ರಭುಲಿಂಗಲೀಲೆ ಹಾಗೂ ಶೂನ್ಯಸಂಪಾದನೆಗಳಲ್ಲಿ ಕಾಣಿಸಿಕೊಳ್ಳುತ್ತದೆ. ಈ ಎರಡೂ ನೆಲೆಗಳನ್ನು ಕುರಿತಂತೆ ತೌಲನಿಕವಾದ ಅಧ್ಯಯನದ ಅಗತ್ಯವಿದೆ.
ಹನ್ನೆರಡನೇ ಶತಮಾನದ ವಚನ ಚಳವಳಿಯ ಪ್ರಭಾವ ಹದಿನೈದನೆಯ ಶತಮಾಣದ ಸಂದರ್ಭದಲ್ಲಿ ಎರಡು ರೀತಿಯ ನೆಲೆಗಳಲ್ಲಿ ಕಾಣಿಸಿಕೊಂಡಿದೆ. ಒಂದು ಶಿಷ್ಟಕಾವ್ಯ ಪರಂಪರೆಯಲ್ಲಿ, ಮತ್ತೊಂದು ಜನಪದಕಾವ್ಯ ಪರಂಪರೆಯಲ್ಲಿ ಶೂನ್ಯಸಂಪಾದನೆಗಳಲ್ಲಿ ಕಾಣಿಸಿಕೊಳ್ಳುತ್ತದೆ. ಈ ಎರಡೂ ನೆಲೆಗಳನ್ನು ಕುರಿತಂತೆ ತೌಲನಿಕವಾದ ಅಧ್ಯಯನದ ಅಗತ್ಯವಿದೆ.
ಹನ್ನೆರಡನೇ ಶತಮಾನದ ವಚನ ಚಳವಳಿಯ ಪ್ರಭಾವ ಹದಿನೈದನೆಯ ಶತಮಾನದ ಸಂದರ್ಭದಲ್ಲಿ ಎರಡು ರೀತಿಯ ನೆಲೆಗಳಲ್ಲಿ ಕಾಣಿಸಿಕೊಂಡಿದೆ.. ಒಂದು ಶಿಷ್ಟಕಾವ್ಯ ಪರಂಪರೆಯಲ್ಲಿ, ಮತ್ತೊಂದು ಜನಪದಕಾವ್ಯ ಪರಂಪರೆಯಲ್ಲಿ ಶೂನ್ಯಸಂಪಾದನೆಗಳು ಹಾಗೂ ಚಾಮರಸ ಪ್ರಭುಲಿಂಗಲೀಲೆಯ ಜತೆಗೆ, ಲಕ್ಕಣ್ಣ ದಂಡೇಶನ ಶಿವತತ್ವ ಚಿಂತಾಮಣಿ, ಪಾಲ್ಕುರಿಕೆ ಸೋಮನಾಥನ ಬಸವಪುರಾಣ, ವಿರೂಪಾಕ್ಷ ಪಂಡಿತನ ಚೆನ್ನಬಸವಪುರಾಣ, ಕಲ್ಲುಮಠದ ಪ್ರಭುದೇವರ ಲಿಂಗಲೀಲಾ ವಿಲಾಸ ಚಾರಿತ್ಯ್ರ, ಸಿಂಗಿರಾಜನ ಅಮಲ ಬಸವಚಾರಿತ್ಯ್ರದಂತಹ ಶಿಷ್ಟ ಕೃತಿಗಳ ಜತೆಗೆ, ಮಲೆಮಾದೇಶ್ವರ ಹಾಗೂ ಮಂಟೇಸ್ವಾಮಿಯಂತಹ ಜನಪದ ಕೃತಿಗಳನ್ನಿಟ್ಟು ತೌಲನಿಕ ಅಧ್ಯಯನ ನಡೆಸಿದರೆ, ಅನೇಕ ಕುತೂಹಲಕಾರಿ ಸಂಗತಿಗಳು ಹೊರಬರುತ್ತವೆ.
ಈ ಮೇಲಿನ ಶಿಷ್ಟಕೃತಿಗಳು ಧಾರ್ಮಿಕ ಪಠ್ಯವಾಗಿ ಮಾತ್ರ ಉಳಿದರೆ, ಜನಪದ ಕಾವ್ಯ ಕೃತಿಗಳು ಸಾಂಸ್ಕೃತಿಕ ದಾಖಲೆಗಳಾಗಿ ಮುಂದುವರೆದಿವೆ. ಈ ಎರಡು ನೆಲೆಯ ಕೃತಿಗಳಲ್ಲಿ ಪವಾಡಗಳು ಕಾಣಿಸಿಕೊಂಡರೂ, ಜನಪದ ಕಾವ್ಯಗಳಲ್ಲಿ ಧರ್ಮದ ವಿಕೇಂದ್ರೀಕರಣವನ್ನು ಕಾಣಬಹುದಾಗಿದೆ. ಹದಿನೈದನೇ ಶತಮಾನದಲ್ಲಿ ಬಂದ ನೂರೊಂದು ವಿರಕ್ತರ ಪರಂಪರೆ ಮಠವ್ಯವಸ್ಥೆಯನ್ನು ಗಟ್ಟಿಗೊಳಿಸಿದರೆ, ಮಲೆಮಾದೇಶ್ವರ ಮಂಟೇಸ್ವಾಮಿಯಂತಹ ಕೃತಿಗಳು ಕಲ್ಯಾಣ ಶರಣರ ಮಹಿಮೆಯನ್ನು ಜನಸಮುದಾಯದತ್ತ ಕೊಂಡೊಯ್ದಿವೆ. ಮಾದೇಶ್ವರನ ಒಕ್ಕಲು ಮಂಟೇಸ್ವಾಮಿಯ ಒಕ್ಕಲು ಎಂದು ಹೇಳಿಕೊಳ್ಳುವ ಕಂಸಾಳೆ ಕಲಾವಿದರಾದ ಮಾದೇಶ್ವರ ಗುಡ್ಡರು, ತಂಬೂರಿ ಕಲಾವಿದರಾದ ನೀಲಗಾರರು ಇಂದು ತಮ್ಮ ಹಾಡುಗಳ ಮೂಲಕ ಶರಣರ ಭಕ್ತಿಪರಂಪರೆಯನ್ನು ಜನಸಮುದಾಯದ ಮೂಲಕ ಹುಟ್ಟುಹಾಕಿದರೆ, ಮಠವ್ಯವಸ್ಥೆಯನ್ನು ಬಲಪಡಿಸುವ ಜಗದ್ಗುರು ಪರಂಪರೆಗೆ ಸೇರಿದ ಸ್ವಾಮಿಗಳು ಇಂದು ಶರಣರ ಹೆಸರಿನಲ್ಲಿ ಆಸ್ತಿ ಮಾಡುವುದಕ್ಕೆ ಹೊರಟಿದ್ದಾರೆ. ಶರಣರ ವಿಚಾರಗಳು ಜನಪದ ಕಲಾವಿದರ ಮೂಲಕ ಹಳ್ಳಿ ಹಳ್ಳಿಗಳಲ್ಲಿ ಪ್ರಸಾರಗೊಂಡರೆ, ಮಠವ್ಯವಸ್ಥೆಯಲ್ಲಿ ಸ್ಥಗಿತಗೊಂಡು ಬಿಟ್ಟಿವೆ.
ಶೂನ್ಯಸಂಪಾದನೆಗಳು ಇಂದಿನ ಸಮಾಜ ವ್ಯವಸ್ಥೆಗೆ ಹೇಗೆ ಪ್ರಸ್ತುತವಾಗಬಲ್ಲವು? ಎಂಬಂತಹ ಮಹತ್ವದ ಪ್ರಶ್ನೆಯನ್ನೆತ್ತಿಕೊಂಡು ಚರ್ಚಿಸಿದರೆ, ಅನೇಕ ಸವಾಲುಗಳು ಹುಟ್ಟಿಕೊಳ್ಳುತ್ತವೆ.. ವಚನ ಚಳವಳಿಯ ಬಹುಮುಖ್ಯ ವಿಷಯವಾದ ಅಂತರ್ಜಾತಿ ವಿವಾಹ ಹಾಗೂ ಅಸ್ಪೃಶ್ಯತೆ ನಿವಾರಣೆಯಂತಹ ಪ್ರಸಂಗಗಳನ್ನೇ ಒಳಗೊಳ್ಳದ ಶೂನ್ಯಸಂಪಾದನೆಗಳು ಇಂದು ಹೇಗೆ ಪ್ರಸ್ತುತವಾಗುತ್ತವೆ? ಎಂಬುದು ಗಮನಿಸಬೇಕಾದ ಸಂಗತಿಯಾಗಿದೆ. ಶರಣರ ಸಾಮಾಜಿಕ ಪ್ರಜ್ಞೆ, ಆರ್ಥಿಕ ಚಿಂತನೆ, ಮಹಿಳಾ ವಿಮೋಚನೆಯಂತಹ ಮುಖ್ಯ ವಿಷಯಗಳನ್ನೇ ಶೂನ್ಯ ಸಂಪಾದನೆಗಳು ದೂರ ಸರಿಸಿವೆ. ಹೀಗಾಗಿ ವಚನ ಚಳವಳಿಗೂ ಶೂನ್ಯಸಂಪಾದನೆಗಳಿಗೂ ಸಂಬಂಧವೇ ಇಲ್ಲವೇನೊ ಎನ್ನುವಷ್ಟರ ಮಟ್ಟಿಗೆ ವ್ಯತ್ಯಾಸವಿದೆ.
ಶರಣರ ಆರ್ಥಿಕ ನೀತಿ ಅಂದಿನ ಸಮಾಜ ವ್ಯವಸ್ಥೆಯಲ್ಲಿ ಎಂತಹ ಕ್ರಾಂತಿಕಾರಕ ಬದಲಾವಣೆಯನ್ನು ತಂದಿತೆಂದರೆ, ಸ್ವತಹ ಬಿಜ್ಜಳನೇ ಅದನ್ನು ಕಂಡು ಬೆರಗಾದ. ಬಿಜ್ಜಳ ಅರಸನಾದ ಮೇಲೆ ರಾಜ್ಯದ ಆರ್ಥಿಕ ಸ್ಥಿತಿ ಸರಿಯಾಗಿರಲಿಲ್ಲವೆಂಬುದಕ್ಕೆ ಶಾಸನಾಧಾರಗಳೇ ಇವೆ. ಬಸವಣ್ಣ ಮಂತ್ರಿಯಾದ ಮೇಲೆ, ವಚನ ಚಳವಳಿ ತೀವ್ರತೆಯನ್ನು ಪಡೆದ ನಂತರ ಬಿಜ್ಜಳನ ಬೊಕ್ಕಸ ತುಂಬುತ್ತಾ ಸಾಗಿತು. ವಚನ ಚಳವಳಿಯ ಪ್ರಭಾವದಿಂದ ಪ್ರತಿಯೊಂದು ವೃತ್ತಿಗಳೂ ಕಾಯಕಗಳಾದವು. ಸಹಭೋಜನ ಸಹಪಂಕ್ತಿಗಳು ದಾಸೋಹಗಳಾದವು..ಭಾಗವಹಿಸಿದ ಪ್ರತಿಯೊಬ್ಬನೂ ಶರಣನಾಗಿ ಬೆಳೆದ. ಆಗ ಹಣ ಸಂಗ್ರಹಣೆ, ಆಸ್ತಿ ಮಾಡುವಿಕೆ, ಕೂಡಿಡುವ ಸ್ವಾರ್ಥ ಕಾಣದಾದವು. ಆಸ್ತಿ ಸಂಗ್ರಹಣೆ ಮಾಡದೆ ಪ್ರತಿಯೊಬ್ಬರೂ ನಿಷ್ಠೆಯಿಂದ ದುಡಿದಾಗ ಸಹಜವಾಗಿಯೇ ರಾಜ್ಯದ ಬೊಕ್ಕಸ ತುಂಬಿ ತುಳುಕುತ್ತದೆ.
ವಚನ ಚಳವಳಿಯ ಸಂದರ್ಭದಲ್ಲೂ ಇದೇ ನಡೆಯಿತು. ಇದನ್ನೇ ಮುಂದಿನ ಪುರಾಣ ಕವಿಗಳು ಪವಾಡಗಳನ್ನಾಗಿ ನಿರ್ಮಿಸಿದರು. “ತಾಮ್ರಪತ್ರದಲ್ಲಿರುವ ವಿಷಯವನ್ನು ಯಾರಿಗೂ ಓದಲು ಬರುತ್ತಿರಲಿಲ್ಲ. ಬಸವಣ್ಣ ಅದನ್ನು ಓದಿ ಹೇಳಿ, ಸಿಂಹಾಸನದ ಕೆಳಗೆ ಇದ್ದ ನಿಧಿಯನ್ನು ಪತ್ತೆ ಹಚ್ಚಿ ಬಿಜ್ಜಳನ ಭಂಡಾರವನ್ನು ಹೆಚ್ಚಿಸಿದ” ಎಂಬಂತಹ ಈ ಪವಾಡವನ್ನು ಇಂದು ವೈಜ್ಞಾನಿಕ ನೆಲೆಯಲ್ಲಿ ಚಿಂತಿಸಬೇಕಾಗಿದೆ. ಬಸವಣ್ಣ ಪವಾಡ ಮಾಡಿ ಭಂಡಾರವನ್ನು ಹೆಚ್ಚಿಸಲಿಲ್ಲ. ಕಾಯಕನಿಷ್ಠೆಯನ್ನು ಬೆಳೆಸಿದ, ಆಸ್ತಿ ಸಂಗ್ರಹವನ್ನು ನಿಲ್ಲಿಸಿದ, ದಾಸೋಹದ ಮೂಲಕ ಸಮುದಾಯ ಸಂಬಂಧವನ್ನು ಗಾಢವಾಗಿಸಿದ. ಆಗ ಸಹಜವಾಗಿಯೇ ಸಹಸ್ರಾರು ಶರಣರು ನಿಷ್ಠೆಯಿಂದ ದುಡಿದ ಹಣ, ರಾಜ್ಯದ ಸಂಪತ್ತನ್ನು ಹೆಚ್ಚಿಸಲು ಕಾರಣವಾಯಿತು. ಈ ಕಾರಣಕ್ಕಾಗಿಯೇ ಬಿಜ್ಜಳ, ಬಸವಣ್ಣನ ಹೋರಾಟಕ್ಕೆ ಅಡ್ಡಿಪಡಿಸಲಿಲ್ಲ. ಇದನ್ನೆಲ್ಲಾ ಗಮನಿಸಿದರೆ ಶರಣರು ಕೇವಲ ಭಕ್ತಿಪಂಥಕ್ಕೆ ಮಾತ್ರ ಸೀಮಿತವಾಗುವುದಿಲ್ಲ. ಧಾರ್ಮಿಕ ಕ್ಷೇತ್ರವೊಂದೇ ಅವರಿಗೆ ಸಂಬಂಧಿಸಿದ್ದಾಗುವುದಿಲ್ಲ.. ಧರ್ಮದ ಮೂಲಕವೇ ಅವರು ಹೊಸ ಆರ್ಥಿಕ ನೀತಿಯನ್ನು ಜಾರಿಗೆ ತಂದರು, ಧರ್ಮದ ಮೂಲಕವೇ ಅವರು ಜಾತಿವ್ಯವಸ್ಥೆಯನ್ನು ಕಿತ್ತೊಗೆದರು. ಚಳವಳಿಯೇ ಅವರ ನಿಜವಾದ ಧರ್ಮವಾಗಿತ್ತು..ಧರ್ಮವೇ ಚಳವಳಿಯಾಗಿತ್ತು.
ವಚನ ಚಳವಳಿಯ ಈ ಸತ್ಯಗಳನ್ನು ಶೂನ್ಯಸಂಪಾದನೆಗಳಲ್ಲಿ ಕಾಣಲಾಗುವುದಿಲ್ಲ. ಅದು ಶೂನ್ಯಸಂಪಾದನಾಕಾರರುದ್ದೇಶವೂ ಅಲ್ಲ. ಕೇವಲ ಧಾರ್ಮಿಕ ಪಠ್ಯವಾಗಿ ಉಳಿಯುವ ಶೂನ್ಯಸಂಪಾದನೆಗೆ ಅನೇಕ ಮಿತಿಗಳಿವೆಯೆಂಬುದನ್ನು ಗಮನಿಸಬೇಕು. ಶರಣರು ಹೇಳಿದ್ದೆಲ್ಲವೂ ಶೂನ್ಯಸಂಪಾದನೆಗಳಲ್ಲಿಲ್ಲ, ಶೂನ್ಯಸಂಪಾದನೆಗಳಲ್ಲಿದ್ದುದನ್ನೆಲ್ಲ ಶರಣರು ಹೇಳಿಲ್ಲ ಎಂಬ ಸತ್ಯವನ್ನು ತಿಳಿದುಕೊಂಡುಬಿಟ್ಟರೆ ಶೂನ್ಯಸಂಪಾದನೆಗಳನ್ನು ಕುರಿತು ಚರ್ಚಿಸಬೇಕಾದ ಪ್ರಮೇಯವೇ ಬರುವುದಿಲ್ಲ.
ಇಷ್ಟೆಲ್ಲಾ ಮಿತಿಗಳ ನಡುವೆಯೂ ಶೂನ್ಯಸಂಪಾದನೆಯ ಸಂಕಲನದ ಕೃತಿಗಳಿಗೆ ಕನ್ನಡದಲ್ಲಿ ತನ್ನದೇ ಆದ ಒಂದು ಸ್ಥಾನವಿದೆ. ಪ್ರಸ್ತುತ ಸವಾಲುಗಳಿಗೆ ಶೂನ್ಯಸಂಪಾದನೆಗಳಲ್ಲಿ ಉತ್ತರಗಳಿಲ್ಲದಿದ್ದರೂ, ಇವುಗಳ ರಚನೆಗೊಂಡ ಸಂದರ್ಭದಲ್ಲಿ ಇಂತಹ ಕೃತಿಗಳ ಅನಿವಾರ್ಯತೆ ಎದ್ದು ಕಾಣಿಸುತ್ತದೆ.
ಹದಿನೈದನೆಯ ಶತಮಾನ ಕರ್ನಾಟಕದಲ್ಲಿ ಪರಕೀಯರ ದಾಳಿಗಳನ್ನು ಕಂಡ ಕಾಲವಾಗಿತ್ತು. ಧರ್ಮವನ್ನು ಉಳಿಸಿಕೊಳ್ಳಬೇಕಾದ ಸಂದರ್ಭವಾಗಿತ್ತು. ಆ ಸಂದರ್ಭದಲ್ಲಿ ನೂರೊಂದು ವಿರಕ್ತರಿಗೆ ಇದು ಮುಖ್ಯ ಸವಾಲಾಗಿತ್ತು. ಹೀಗಾಗಿ ಅಂದಿನ ಸಮಕಾಲಿನ ಸವಾಲುಗಳನ್ನೆ ದುರಿಸಲು ಪ್ರಭುಲಿಂಗಲೀಲೆಯಂತಹ ಕಾವ್ಯಕೃತಿಗಳು, ಶೂನ್ಯಸಂಪಾದನೆಗಳಂತಹ ಸಂಕಲನಗಳು ರಚನೆಗೊಂಡವು. ಇಷ್ಟಲಿಂಗ ಪ್ರತಿಪಾದನೆಯೇ ಶೂನ್ಯಸಂಪಾದನೆಗಳ ಕೇಂದ್ರಬಿಂದುವಾಗಿರುವುದು ಕೂಡಾ ಇದೇ ಕಾರಣಕ್ಕಾಗಿಯೆಂಬ ಸತ್ಯವನ್ನು ಗಮನಿಸಬೇಕು.
ಹನ್ನೆರಡನೇ ಶತಮಾನದ ವಚನಕಾರರ ಸಾಮಾಜಿಕ ಆರ್ಥಿಕ ಚಿಂತನೆಗಳಿಗಿಂತ, ಶೂನ್ಯ ಸಂಪಾದನಾಕಾರರಿಗೆ ಧಾರ್ಮಿಕ ವಿಷಯವೇ ಮುಖ್ಯವಾಯಿತು. ಹೀಗಾಗಿ ಶರಣ ಧರ್ಮದ ಆಚರಣೆಗಳನ್ನು ಉಳಿಸಿಕೊಳ್ಳುವುದು ಅಂದು ಅವರಿಗೆ ಅನಿವಾರ್ಯವಾಗಿತ್ತು. ಈ ಹಿನ್ನೆಲೆಯಲ್ಲಿ ನೂರೊಂದು ವಿರಕ್ತಮಠಗಳು ಮಾಡಿದ ಕಾರ್ಯವನ್ನು ಪರಿಗಣಿಸಬೇಕಾಗುತ್ತದೆ. ಈ ಮಠಗಳು ಮುಂದೆ ಶೈಕ್ಷಣಿಕ ಕೇಂದ್ರಗಳಾಗಿ, ಧರ್ಮಪ್ರಚಾರಕ ಮಂಡಳಗಳಾಗಿ ತಮ್ಮದೇ ಆದ ರೀತಿಯಲ್ಲಿ ಜನಸಮುದಾಯದಲ್ಲಿ ಜಾಗೃತಿಯನ್ನುಂಟುಮಾಡಲು ಪ್ರಯತ್ನಿಸಿದವು. ಇಂದು ಗುರು ವಿರಕ್ತರ ನಡುವೆ ಎಂತಹವೇ ಭಿನ್ನಾಭಿಪ್ರಾಯವಿರಬಹುದು, ಇವರು ವಚನ ಚಳವಳಿಯ ಮುಖ್ಯ ಉದ್ದೇಶವನ್ನು ಪೂರ್ಣವಾಗಿ ಜಾರಿಗೆ ತರದೇ ಇರಬಹುದು. ಆದರೆ ಬಹುಸಂಖ್ಯಾತ ಜನ ಇವರನ್ನು ಶರಣರ ವಾರಸುದಾರರೆಂದೇ ನಂಬಿದ್ದಾರೆ.
ಭಾರತದಂತಹ ದೇಶದಲ್ಲಿ ಶರಣರ ಆಧ್ಯಾತ್ಮ ಚಿಂತನೆ ಹೆಚ್ಚು ಪ್ರಚಾರ ಪಡಿಯಿತೇ ಹೊರತು, ಅವರ ಸಾಮಾಜಿಕ ಆರ್ಥಿಕ ಚಿಂತನೆಗಳಲ್ಲ. ಧರ್ಮವೆಂದರೆ ಕೇವಲ ಆಧ್ಯಾತ್ಮ, ನೀತಿಬೋಧನೆ ಎಂದು ತಿಳಿದಿರುವ ಅಸಂಖ್ಯಾತ ಜನಸಾಮಾನ್ಯರಿಗೆ ಇಂದಿಗೂ ಶರಣರ ಆರ್ಥಿಕ-ಸಾಮಾಜಿಕ ಚಿಂತನೆಯ ಹೊಸ ಆಯಾಮಗಳು ತಲುಪದೇ ಹೋಗಿವೆ. ಹೀಗಾಗಿ ಶರಣರ ಒಂದು ಮುಖ ಮಾತ್ರ ಪರಿಚಯವಾಗಿದೆ.
ಶೂನ್ಯಸಂಪಾದನೆಯ ಹೆಸರೇ ತುಂಬಾ ಆಕರ್ಷಕವಾಗಿದೆ. ಶೂನ್ಯಸಂಪಾದನಾಕಾರರು ಬಹಳ ಬುದ್ಧಿವಂತರಾಗಿದ್ದರು ಮತ್ತು ಕಾವ್ಯದ ಹದವನ್ನು ತಿಳಿದವರಾಗಿದ್ದರು. ಸಂದರ್ಭಕ್ಕೆ ತಕ್ಕಂತೆ, ಸಂಭಾಷಣೆಗೆ ಅನುಗುಣವಾಗಿ ಅವರು ಸ್ವತಂತ್ರ ವಚನಗಳನ್ನೇ ರಚಿಸಿಬಿಟ್ಟರು. ರಚಿಸುವುದಷ್ಟೇ ಅಲ್ಲ ಅವುಗಳನ್ನು ಶರಣರ ವಚನಾಂಕಿತಗಳಲ್ಲಿ ಸೇರಿಸಿಯೂ ಬಿಟ್ಟರು. ಅದ್ಭುತವಾದ ನಾಟಕೀಯ ಗುಣವನ್ನು ಶೂನ್ಯಸಂಪಾದನೆಗಳಲ್ಲಿ ಕಾಣಬಹುದಾಗಿದೆ. ಶರಣರನ್ನು ಪಾತ್ರಧಾರಿಗಳನ್ನಾಗಿಸಿ ತಾವೇ ಸೂತ್ರಧಾರರಾದ ಶೂನ್ಯಸಂಪಾದನಾಕಾರರು ಸಾಮಾನ್ಯ ಸಂಕಲನಕಾರರಾಗಿರಲಿಲ್ಲ, ಅವರು ಪ್ರತಿಭಾನ್ವಿತ ಕವಿಗಳೇ ಆಗಿದ್ದರು.
“ಈ ಹೀಗೆಂದು ಪ್ರಭುದೇವರು ತಮ್ಮ ನಿಜಪದದ ನಿಲುವ ನಿರೂಪಿಸಲು”
“ಇಂತು ನೊಸಲ ಕಣ್ಣಿನ ಕಿಚ್ಚಿಂಗೆ ಬೆಸವನಿತ್ತ ಸಿದ್ಧರಾಮಯ್ಯ”
“ಅಂಗಾಲೊಳಗೆ ಮೂಡಿದ ಕಂಗಳ ತೇಜವ ನೋಡಿ”
“ತನು ಮನ ಧನಂಗಳ ನಿಮಗರ್ಪಿಸಿ ಶುದ್ಧನಾಗಿಪ್ಪೆನೆಂದು”
“ಅಂಗಲಿಂಗ ಸಂಬಂಧವಿಲ್ಲದಿರ್ದರೆ ನಮ್ಮ ಶರಣರು ಒಪ್ಪರು”
ಇಂತಹ ಅನೇಕ ಮಹತ್ವದ ಕಾವ್ಯಾತ್ಮಕವಾದ ಗದ್ಯವನ್ನು ಬರೆದಿರುವ ಗೂಳೂರು ಸಿದ್ಧವೀರಣ್ಣೊಡೆಯರು ಹಾಗೂ ಇತರ ಸಂಪಾದನಾಕಾರರು ಪ್ರತಿಭಾವಂತರಾಗಿದ್ದ ರೆಂಬುದರಲ್ಲಿ ಸಂಶಯವೇ ಇಲ್ಲ.
ವೀರಶೈವ ತತ್ವಜ್ಞಾನದ ತಿರುಳನ್ನೇ ಶೂನ್ಯಸಂಪಾದನೆಗಳು ಒಳಗೊಂಡಿವೆಯೆಂದು ವಿದ್ವಾಂಸರು ಹೇಳಿರುವ ಮಾತುಗಳಲ್ಲಿ ಅತಿಶಯೋಕ್ತಿಯೇನೂ ಇಲ್ಲ. ಪರಮಾತ್ಮನನ್ನು ಶರಣರು ‘ಶೂನ್ಯಲಿಂಗ’ ಎಂದು ಕರೆದಿದ್ದಾರೆ. ಆತ್ಮವು ಪರಮಾತ್ಮನಲ್ಲಿ ಒಂದಾಗುವ ಪರಿಪೂರ್ಣಾವಸ್ಥೆಯನ್ನು ಅವರು ಬಯಲು, ನಿರ್ಬಯಲು ಎಂದು ಕರೆದಿದ್ದಾರೆ. ಈ ಬಯಲು ತತ್ವದ ಗಳಿಕೆಯನ್ನೇ ‘ಸಂಪಾದನೆ’ಯೆಂದು ಕರೆಯಲಾಗಿದೆ. ಇಲ್ಲಿ ಅಲ್ಲಮಪ್ರಭು ಕೇವಲ ಒಬ್ಬ ವಚನಕಾರನಲ್ಲ, ಆತನೇ ಶೂನ್ಯತತ್ವದ ಪ್ರತೀಕ. ಈ ಕಾರಣದಿಂದ ಪ್ರಭುವೇ ಇಲ್ಲಿ ಸರ್ವಸ್ವ. ಪ್ರಭುವಿನ ಮೂಲಕ ಪರಿಪೂರ್ಣತ್ವವನ್ನು ಕಾಣುವುದೇ ಶೂನ್ಯಸಂಪಾದನೆ. ಬೌದ್ಧರ ನಿರ್ವಾಣಕ್ಕೂ, ಶರಣರ ಶೂನ್ಯತತ್ವಕ್ಕೂ ಸಂಬಂಧವಿದೆ. “ನಿರ್ವಾಣವು” ಬೌದ್ಧರ ಆಶೆ ದ್ವೇಷಗಳು ನಿರಸನಗೊಂಡನಂತರ ಉಳಿಯುವ ಅಭಾವ ಸ್ಥಿತಿಯಾದರೆ, “ಬಯಲು” ಅವೆಲ್ಲಾ ನಿರಶನಗೊಂಡನಂತರ ವಿಕಾಸಗೊಳ್ಳುವ ಪರಿಪೂರ್ಣ ಸ್ಥಿತಿ. ಇಂತಹ ಶರಣರ ಶೂನ್ಯ ಸಂಪಾದನೆಯ ವಿಶೇಷತೆಯನ್ನು ಕುರಿತು ಈಗಾಗಲೇ ಅನೇಕ ವಿದ್ವಾಂಸರು ವರ್ಣನೆ ಮಾಡಿದ್ದಾರೆ, ವಿವರಣೆ ನೀಡಿದ್ದಾರೆ. ಇಂತಹ ಗ್ರಂಥಗಳನ್ನು ಪೂಜ್ಯಭಾವದಿಂದಲೇ ನೋಡಬೇಕೆಂದು ಅಪ್ಪಣೆಯನ್ನು ಕೊಡಿಸಿದ್ದಾರೆ. ಕನ್ನಡ ಸಾಹಿತ್ಯ ಚರಿತ್ರೆಯಲ್ಲಿ ಶೂನ್ಯ ಸಂಪಾದನೆಗಳಿಗೆ ದೊಡ್ಡ ಸ್ಥಾನವಿದೆ. ಡಾ. ಆರ್.ಡಿ. ರಾನಡೆಯಂಥವರು “ಶೂನ್ಯಸಂಪಾದನೆ”ಯನ್ನು, ಜಗತ್ತಿನ ಶ್ರೇಷ್ಠ ಸಂವಾದ ಗ್ರಂಥವೆನಿಸಿದ ಪ್ಲೇಟೋನ “ಸಂಭಾಷಣೆ”ಯನ್ನು ಹೋಲುತ್ತದೆಂದು ಹೇಳಿದ್ದಾರೆ.
ಈಗ ಕುಂಬಳಕಾಯಿಯೂ ನಮ್ಮ ಮುಂದಿದೆ, ಕುಡುಗೋಲು ನಮ್ಮ ಮುಂದಿದೆ. ಹೇಗೆ ಹೆಚ್ಚಬೇಕು? ಏನನ್ನು ತಿನ್ನಬೇಕು? ಹೇಗೆ ತಿನ್ನಬೇಕು? ನಿರ್ಧಾರ ನಮಗೇ ಬಿಟ್ಟಿದ್ದಲ್ಲವೆ?

